
        
            
                
            
        

    
	Шарль де Костер

	 

	УУЛИНШПИГЕЛИЙН ДОМОГ – 3

	(Гутгаар дэвтэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн “УУЛИНШПИГЕЛИЙН ДОМОГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Уулиншпигель, Ламме Гудзак хоёрын эрэлхэг, хөгжүүн бөгөөд Фландри зэрэг оронд ихэд алдаршсан адал явдлын тухай домог

	 

	Орос хэлнээс орчуулсан Д. Батсүх, Г. Бидэрьяа

	Редактор Т. Содномдаржаа



	
ГУТГААР ДЭВТЭР

	 

	
I

	Дуугүй Вильгельм аян дайнд мордов. Бурхан түүнийг удирдана. Хоёр гүнг баривчилжээ. Альба, Дуугүй Вильгельмд өөр дээр нь очвол өршөөл ивээл хүртээнэ гэж амлав. Уулиншпигель үүнийг мэдмэгц Ламмед хэлсэн нь:

	— Чөтгөр аваг! Генерал-прокурор Дюбуагийн шаардлагаар херцог Ораны хунтайж болон түүний дүү Людвиг, Гоохстратен, ван де Берг, Кейлембург, Бредероде зэрэг хунтайжийн бусад анд нөхдийг зургаан долоон хоногийн дотор сайн дураараа шүүхэд хүрэлцэн ирэхийг урьж, тэгсэнд нь шударга явдлыг эрхэмлэн өршөөл үзүүлэхийг амлажээ. Сонсооч, Ламме: нэг удаа Амстардамын нэг еврей дээд давхрын цонхонд байсан дайснаа гудамжнаас харчхаад, гудамжнаа гарч ир гэж дууджээ.

	«Доошоо буугаад ир, би чиний гавлыг чинь цээжиндээ цөмрөн ороод, хулгайч гяндангийн сараалжаар нэвт харж байгаа юм шиг бурхан ертөнцийг хавиргаараа нэвт харж байхаар хага цохино» гэж хашхирсанд тэр нь «За, чи зуу дахин илүү балбах гэсэн ч би буухгүй!» гэж хариулсан юм гэдэг.

	...Мөн үүний адил Ораны хунтайж, түүний анд нөхөд хариулаг. Тэд ийм л хариу өгч очихоос татгалзжээ. Харин Эгмонт Гори хоёр өөрөөр үйлджээ. Ингээд бурхны шүүх тэднийг үүргээ биелүүлээгүйд нь зэмлэн залхаана даа.

	
II

	Энэ үед Брюсселийн Морин зах дээр Амстердамыг эзлэн авах гэж гэнэт довтлохыг оролдсон ах дүүд, Андло Баттенбургийн хүүхдүүд зэрэг алдар цуутай бусад тайж нар цаазлагджээ.

	Эд, арван наймуул сүлд дууллаа аялан дуулж цаазын газар хүртэл жагсан явах зуур тэдний өмнө хойно нь бөмбөрчин явж бөмбөрөө чанга гэгч дэлдэнэ.

	Тэднийг тойрон бүслээд яваа испани цэргүүд тал талаас нь бамбарын галаар төөнөхөд тэд өвдсөндөө далдирахад цэргүүд доромжлон:

	— Ноён лютерынхан цагаас өмнө цоргиулаад өвдөж байна уу гэцгээнэ.

	Итгэл эвдэж эднийг ховлосон хүнийг Дирик Слосся гэнэ. Тэр тэднийг католик хэвээр асан Энкгейзенд мэхлэн аваачиж Альбагийн тагнуулчдад илчлэн өгчээ.

	Тэгээд тэд эрэлхгээр нас барцгаав.

	Чингээд эдний өв хөрөнгийг хаан авчээ.

	
III

	— Энэ өнгөрлөө харав уу? гэж мод хагалагчийн хувцас өмсөж зүс хувиргасан Уулиншпигель мөн адил хувцастай Ламмед хандаж асуугаад, — Тэр хавтгай бөгөөд бүргэдийнх шиг намхан духтай, дүүжингийн олсны үзүүрийг санагдуулам сахалтай, энэ бохир муухай олиггүй царайт херцогийг харав уу? Бурхан минь багалзуурд! Шулам манай их газар луу огиулан бөөлжихдөө бөөлжистэйгөө огиулсан урт гэгчийн сэгсгэр хөлтэй энэ аалзыг чи харав уу? Ламме, явъя! Яваад түүний аалзан шүлсэнд нь чулуу шидье... гэв.

	— Ээ дээ, биднийг амьдаар маань шатаана шүү дээ! гээд Ламме сүүрс алдав.

	— Найз минь Гронендаль руу явъя. Гронендаль оръё. Тэнд аалзан цог жавхлант херцог ноёнтон түүний үйл хэргийг үйлдэж дуусахад нь, тухайлбал түүний хар үйл хэргийн хамсаатан, үхдэлийн хүүрэн дунд ухаж төнхөх боломж өгөхийг залбиран бурханд мөргөж байгаа сайхан хийд бий. Одоо бол мацаг барьж байгаа цаг. Херцог бас мацаг барьж байгаа боловч тэр цог жавхлант ноёнтон цуснаас яасан ч татгалзаж буцахгүй юм аа. Явъя. Ламме. Оэн дахь байшин таван зуун морин цэргээр бүслэгдсэн гурван зуун явган цэрэг жижиг жижиг отрядаар аян дайнд мордож, Суаны ой модонд оржээ. Альба тэнд мөргөж байгаа: Түүнийг довтлоод шүүрэн авч сайн гэгч төмөр торонд суулгаж хунтайжийг явуулъя.

	Гэвч Ламме айн чичирч байлаа.

	— Аюултай шүү, хүү минь, маш аюултай, миний хөл минь сулгүй сэн бол, бас энэ Брюссельд аргагүйдээ уусан гашилсан шар айргаас гүзээ минь ингэж цүрийгээгүй сэн бол энэ санаа бодлоо биелүүлэхэд чинь чамд туслахгүй гэж хэлэхгүй сэн билээ.

	Энэ яриа ойн дунд малтсан нүхэнд болж байгаа нь тэр ээ. Найз нар ой модоор явж байгаа, зэвсгээ наранд гялалзуулсан херцогийн цэргүүдийн улаан шар дүрэмт хувцсыг навчис дундуур доргоны нүхнээс харж байгаа юм шиг харжээ.

	— Биднийг урван тэрсэлж илчилжээ гэж Уулиншпигель хэлэв.

	Цэргүүдийг өнгөрөхөд тэр Оэн тийш яаран гүйжээ. Тэд түлээчний хувцастай, түлээ үүрсэн болохоор нь анзааралгүй явуулжээ. Энд тэр, морьтой улстай дайралдав. Тэд ой модонд херцогийн цэрэг байгааг мэдээд ийш ийш тарцгааж, зайлан чаджээ. Гагцхүү ноён де Бозар д Армантьер л баригджээ. Брюсселиэс явж байсан явган цэрэг бас далд орсонд херцогийн цэргүүд хэнийг ч олсонгүй.

	Ноён де Бозар бусдын төлөө тун ширүүнээр залхаагджээ. Түүнийг ноён де Ликсаагийн хорооны зүрхгүй аймтгай урвагч илчилжээ.

	Хүний ёсноос гажууд цаазлагдаж тамлагдан зовж, амь үрэгдэх ёстой байсан де Бозарын насан эцэслэх Брюссель дахь морин зах дээр Уулиншпигель жигтэйхэн айж эмээн сүрдсээр очжээ.

	Хөөрхий тэр зовлонт хүн дугуйнд цовдлогдож төмөр саваагаар хөл гараа гучин долоон удаа саваадуулж яс нь бяцарсныг харсан алуурчин түүнийг туйлын их зовж байгаадаа тав нь ханаж байв.

	Гучин долоо дахь саваадалт де Бозарын цээжинд туссанаас тэр нас баржээ.

	
IV

	Зургаадугаар сарын саруул, цэлмэг, дулаахан өдөр Брюссель хотын захиргааны өмнөх талбайд хар цэмбэн бүрээстэй цаазын индрийг босгож хоёр талаар нь төмөр шортой багана сүндэрлэнэ. Цаазын индэр дээр хоёр хар жинтүү, мөн ширээ байсны дээр Христосын загалмайт мөнгөн дүрсийг тавьжээ.

	Энэ цаазын индэр дээр сайн язгууртан гүн Эгмонт, Горн хоёрын толгойг илдээр цавчин авчээ. Тэдний өвийг хаантан авав.

	Франциск нэгдүгээрийн элч Эгмонтын тухай:

	— Франц улс хоёр удаа өмнө нь догдлон байсан хүний толгойг цавчин авахыг би дөнгөж сая харлаа гэв.

	Ингээд цаазлагдагсдын толгойг төмөр шоронд өлгөжээ.

	Уулиншпигель Ламмед:

	— Бие цогцос, цусыг нь хар бүрхүүлээр бүтээжээ. Ирээдүйн хар өдрүүдэд эрэлхэг зоригтойгоор илд зэхэн бэлдэж байгаа тэд бүхний яруу алдар мандаг.

	
V

	Дуугүй Вильгельм цэрэг элсүүлж Нидерландын гурван талаас нь довтоллоо.

	Уулиншпигель Маренгаутэд болсон «Зэрлэг гёзууд»-ын хурал дээр:

	— Шашны залхаан цээрлүүлэгчдийн зөвлөснөөр хаан Филипп, цог жавхлант хаантныг доромжилсон буюу тэрсүү гэж зэмлэгдсэн эс бөгөөс тэрсүүд зохих эсэргүүцэл үзүүлээгүй гэж зэмлэгдсэн Нидерландын хэн бүхэн, оршин суугч бүр, эр эмгүй насны ялгалгүй, гагцхүү онцгой нэрлэсэн этгээдээс бусад нь өршөөл үзэх ямар ч найдваргүй, хамгийн харгисаар залхаан шийтгэгдэж ял зэмлэлийг хүлээнэ. Өв хөрөнгийг хаан авна. Энэхүү умард тэнгисээс Эмденгийн эзэмшлийн газар, Эме гол, Вестфаль, Юлих-Клеве, Льеж, Кельнийн болон Тририйн хамба ламтны харьяа газрын хооронд Лотаринга, Францын хооронд байгаа баялаг өргөн уудам оронд үхэл тун их олон хүнийг хамран хядаж байна. Уртаашаа гурван зуун дөчин бээр газар. хоёр зуун бэхлэгдсэн хот, гацаа, суурины эрх бүхий өдий төдий газар сууринд үхэл олон хүний аминд хүрч байна. Харин эдний өв залгамжлагч-хаантан билээ.

	...Альба, цэрэг гэж нэрлэдэг, арван нэгэн мянган зандалчин энэ хар үйлийг арай ядан хийж байна. Эх орон маань булшны газар болж эрх чөлөөт санаа сэтгэлд нь бурханд мөргөх боломжийг олгодог харийн нутгийг баяжуулахаар, аж үйлдвэрчид, гар урчууд, зураач, худалдаачид нутгаа орхин явцгаажээ. Үхэл, бут ниргэлт олон хүний аминд хүрчээ. Харин өв залгамжлагч нь хаантан билээ.

	...Тус орон хоосорч ядуурсан хаадаас их мөнгөөр худалдан авсан онц эрхтэй байсныг нь булааж авчээ. Тэрээр ажлынхаа баялаг үр ашгийг айван тайван эдлэн баясах боломж олгох вий гэж итгэж байв. Гэтэл тэр ч арай биш болж: өрлөгчин галын олзыг барин босгож, гар урчууд хулгайчдад ажиллаж байна. Өв залгамжлагч нь бас л хаантан билээ.

	...Цус, нулимс! Түүдэг гал, өргөн дардан замын туршид дүүжин болсон мод, хөөрхий охидыг амьдаар нь шидэж хаядаг булш, гяндангийн хоригдлуудыг бөөн олноор нь хийдэг нүх, аажуухан галд овоолсон түлээн дээр хэлмэгдэгсэд түлэгдэн шатаж утаа дөлд дүрэлзэн амь тавьж байгаа хөөрхий олны үхэл болсон сүрлэн байшинд газар сайгүй үхэл байгаа билээ. Эдний өв залгамжлагч нь хаантан билээ.

	...Ингэж Ромын пап ламтан хүссэн юм.

	...Хэлмэгдэгсдийн эд хөрөнгөнөөс өөрсдөө хувь авах гэж шунасан шинжээч тагнуулчид хотуудаар дүүрэн байна. Аль баян нь л төчнөөн их буруутан. Өв залгамжлагч нь хаантан билээ.

	...Гэвч улс оронд маань өөрсдийгөө хонь шиг алуулахгүй гэсэн эрэлхэг зоригтон улс бий. Зугтагсдын дунд энэ хэр ой модонд хоргодож байгаа зэвсэгтэн бий. Тэднийг алуулж дээрэмдүүлэхээр лам нар урван тэрсэлж, барьж өгдөг боловч эрэлхэг зоригтон шөнө өдөргүй зэрлэг араатан шиг бүлэглэн бөөгнөрөөд хийдүүдийг дайрч ядуусаас хулгайлж авсан мөнгийг буцааж авч лааны алт мөнгөн хатгуур, шарлын сав, өргөлийн мандал цар үнэ цэнтэй сав суулгыг буцааж авдаг. Тийм биш үү, сайн санаат улсууд минь ээ? Тэд лам нарын өөртөө зориулан хадгалсан жимсний хуучин архийг ууцгаадаг. Эвдэж хайлуулсан буюу барьцаанд өгсөн сав суулгуудыг ариун дайны үйл хэрэгт зориулдааг. Гёз мандтугай!

	...Эд хааны цэрэгт амар заяа үзүүлэхгүй, алан хядаж тонон дээрэмдээд өөрсдийнхөө ичээнд дахиад нуугддаг. Өдөржин шөнөжин хэсэг бусаг төгөлд энд тэндгүй гал дүрэлзэн асаж байснаа унтраад дахин өөр газар дүрэлзэн асна. Энэ гал бидний найрын гал юм. Бидний олз гэвэл өдтэй өдгүй, сагсайж сэгсийсэн зэрлэг амьтад юм. Бид тэдний эзэн. Хэрэгтэй бол тариачин бидэнд талх өөх нийлүүлнэ. Ламмег ажиглан харцгаа. Навтас новш болсон хувцастай, зэрлэгшиж шийдэмгий болсон, зоримог харцтай, сүх, илд, жад, сэлэм, нум сум зэрэг зэвсэгтэй ой модоор хэсүүчилж явна. Учир нь ямар ч зэвсэг хэрэгтэй болохоор бас цэрэг шиг жигд эгнэж явахыг хүсдэггүй ажээ. Гёз мандтугай!

	Ингээд Уулиншпигелийн дуулсан нь:

	 

	Slaet op den trommele van dirre dom deyne,

	Slaet op den trommele van dirre doum, 

	Дайны бөмбөр дэлд! van dirre dom deyne, 

	Дайчин эрсээ босоцгоо!

	Херцогийн гэдсийг цувуулаад

	Гэдсээр нь нүүрийг нь шавхуурд! 

	Slaet op den trommele, Бөмбөрөө дэлд!

	Хар муу санаат муугаа үз! Алуурчныг ал! 

	Хүүрийг нь нохойд! Алуурчин үхтүгэй! 

	Гёз мандтугай!

	Үхлийн тушаал өгдөг, 

	Херцогийг хэлнээс нь дүүжил, 

	Алахын дохио өгдөг баруун гараас нь дүүжил 

	Slaet op den trommele.

	Дайны бөмбөр дэлд! Гёз мандтугай! 

	Өөрийг нь цаазлагсдын хүүртэй 

	Херцогийг амьдаар нь гянданд хий. 

	Тэр муухай өмхий үнэрт нь бүтэж үхэг! 

	Дайны бөмбөр дэлд. Гёз мандтугай!

	Аврагч цэргүүдээ өндөр дээрээс хар!

	Эд, гал, илдээс айна гэж үү?

	Үхлээс эд айхгүй

	Эд ганцхан зүйл хүсдэг нь:

	эх орноо л чөлөөлнө

	Slaet op den trommele van dirre dom deyne. 

	Дайны бөмбөр дэлд. Гёз мандтугай!

	 

	Ингээд цөмөөрөө хундага тулгаж:

	— Гёз мандтугай! гэж хашхиралдана.

	Уулиншпигель лам нарын алталсан хундаганаас ууж байгаад «зэрлэг гёзуудын» эрэлхэг царайг бахархан харна.

	— Зэрлэгүүд ээ! Та нар чоно, барс, арслангуудаа: цуст хааны нохдыг идэцгээ гэв.

	— Гёз мандтугай! гэж бархиралдан, тэр дууны дахилтыг давтаж:

	 

	Slaet op den trommele van dirre dom deyne.

	Slaet op trommele van dirre doum, doum,

	Дайны бөмбөр дэлд. Гёз мандтугай!

	
VI

	Уулиншпигель, хунтайж ноёнтонд зориулж Ипред цэргүүд элсүүлжээ; жононгийн тагнуулуудын мөрдлөгөөс нуугдаж ариун Мартины ширээт ламын харьяа сүмийн их ламтанд тахилчаар оржээ. Түүний нөхөр гэвэл Помпилиус Нюман нэртэй, бие бялдар том боловч тун их аймтгай, шөнө бол сүүдрээ чөтгөр, цамцаа хий үзэгдэл гэдэг хонхчин байв.

	Сүмийн их лам бол шорлож хайрахаар тусгай бордсон сувай тахиа шиг бүдүүн тарган байжээ. Уулиншпигель, тэр эрхэм хүн, чухам ямар бэлчээрт гарч өөх хураадаг байсныг удалгүй анзаарав. Хонхчноос эхлэн мэдээд дараа нь өөрийн нүдээр тэр сүмийн их ламтан есөн цагт өглөөний зуушийг зуушлаад, дөрвөн цагт гүнцэг зооглодгийг харав. Найман цаг хагас хүртэл унтаад зуушныхаа өмнө ядууст зориулсан өглөг хэчнээн болсныг үзэхээр сүмд очно. Өглөгийн хагасыг өөрийнхөө түрийвчинд хийнэ. Есөн цагт зууш зооглохдоо нэг таваг сүү, хонины хагас гуяар зуушилж, дээрээс нь тоодгийн махаар хийсэн хуушуур, брюсселийн дарс таван хундага ууна. Арван цагт орлеаны дарсанд дэвтээсэн лис хэдийг шимж идээд хэтэрхий идэмхий болохгүйн төлөө бурханд залбирна. Үд дунд цаг нөхцөөх гэж ямар нэгэн шувууны өгзөг мөлжиж дээрээс нь далавчийг нэмнэ. Нэг цагт гүнцгийнхээ тухай бодож эхлээд түүндээ тохируулан испанийн дарс нэг шилэн аяга уугаад, орондоо хэвтэж амрахаар, нэг мөч дугжирна.

	Сэрээд хоолонд дуртай болох гэж давсалсан яргай загасны мах идэж түүндээ Антверпены dobbel-knol нэг хулыг хамтруулна. Дараа нь гал тогооны газар очиж түлээ шаржигнан асаж байгаа зуухны өмнө тавлан сууна. Энд ширээт ламын харьяа сүмийн лам нарт зориулсан тугалын гол мах хайрагдаж байгаа буюу хэрчим хатсан талхнаас нэлээд их илүү сайн санагдсан хуйхалж зумласан гахайн тооройг шорлон хайрч байгааг анхааралтайяа ажиж харна. Гэтэл энд хоол идэх дур бас л төдий л сайн хүрэхгүй санагдахад их ламтан өөрөө эргэлдэж байгаа шорны нарийн оньсыг ажиж харна. Тэр нь кортрейкын кастелянстын харьяа газар оршин суудаг төмрийн дархан Питер ван Стинкистегийн бүтээл билээ. Сүмийн их лам түүний үнэд Парисын арван таван ливр төлжээ.

	Дараа нь тэр орондоо дахин орж, ядарсандаа хөлөө жийж байгаад хоёр цагт сэрж гахайн цэлцэгнүүр жаахан идэж хойноос нь, торхоор нь хоёр зуун дөчин таван флориноор худалдан авдаг бургоны дарсаар даруулна. Гурван цагт мадер дарсаар шүүсэлсэн дэгдээхэй идэж, жижиг торх нь арван долоон флорин үнэтэй мальваз дарс хоёр шилэн аяга ууна. Гурван цаг хагаст чанамал жимс амтлан идэж, зөгийн бал ууна. Ингэсний хойно сэтгэл нь сэргэж өвдгөө салаавчлан, тайван бодолд автагдаж дөрвөн цаг хүртэл сууна.

	Дөрвөн цаг болоход гүнцэг барих болж энэ амттайхан сайхан цагт ариун Иоанны сүмийн санваартан олонтоо хүрч ирдэг байв. Энэ хоёр хэн нь хэнээсээ илүү загас, шувуу, ангийн мах зэрэг идэхийг мөрийцөж, хоцорсон нь ялсныгаа цог дээр хайрсан мах, дөрвөн янзын шүүс, ногоогоор хийсэн долоон янзын хачиртай, хамгийн дээд зэргийн гурван янзын дарсаар халааж зочлох ёстой байжээ.

	Ингэж тэр хоёр ууж, идэж, тэрсүү нарын тухай ярилцаж байхдаа, тэднийг хэчнээн алавч багадна гэж бүрэн санаа нийлнэ. Ингэж тэдний хооронд шар айргаар хийдэг шөлний гучин есөн аргын тухай маргахаас бусад талаар өчүүхэн ч маргаан гардаггүй байжээ.

	Дараа нь тэд хүндэд догь толгойгоор, гүзээ мэт дэрээ дэрлэн хурхирна. Бас тэдний нэг нь агшин зуур нүдээ нээж, энэ хорвоогийн амьдрал сайхан бөгөөд үгээгүй хоосон хүмүүс гомдол гаргах нь дэмий биз ээ гэж шулганадаг удаа байдаг байжээ.

	Энэ ариун эрийн дэргэд Уулиншпигель тахилчаар ажиллана. Зоогийн цагаар маш сайн үйлчлэн, гурван удаа цөгц аяга дүүргэн хоёр удаа өөртөө, нэг удаа ламтандаа барьдаг байжээ. Үүнд нь хонхчин Помпилиус Нюман тусална.

	Нюманы эрүүл чийрэг улаан хацартай, юм гүзээтэй болохыг хараад Уулиншпигель түүнээс, энэ их ламтны албанд ороод ийм сайхан атаархмаар бол буу гэж асуусанд:

	— Тэгэлгүй яах вэ, хүү минь гэж Помпилиус хариулаад, бидний яриаг хэн ч сонсохгүйгээр үүдээ хаа гэснээ шивнэн:

	— Манай ноён ламтан хэчнээн их янз бүрийн дарс, шар айраг, төрөл бүрийн мах, шувуунд дуртайг чи мэднэ шүү дээ. Тэр махыг агуулахад, дарсаа зооринд хийж, түлхүүрийг халаасандаа авч явдаг юм. Ингээд унтаж байхдаа ч түүнээс гараа салгадаггүй юм. Шөнө дөнгөж унтахтай нь зэрэг би болгоомжлон түлхүүрийг нь өмднөөс нь очиж аваад дахин буцааж хийдэг. Ингэхдээ тун болгоомжилдог шүү. Юу гэвэл, хүү минь тэр чинь, миний энэ гэмт хэргийг мэдвэл намайг амьдаар нь чаначихна гэв.

	— Ингэж түвэг удах хэрэггүй ээ Помпилиус, нэг л удаа түлхүүрийг нь хулгайлж авбал, би түүнийг дуурайлгаж шинийг хийж авъя, хуучин нь сайхан эцэг ламтны гүзээн дээр л хэвтэж байг гэж Уулиншпигель хэлэв.

	— Хийчихээ, хүү минь гэж Помпилиус хэлэв.

	Уулиншпигель түлхүүр хийжээ; оройн найман цагийн үед Помпилиус тэр хоёр, их ламтан нойрссон гэж шийдээд доошоо бууж мах, дарсыг дураараа авна. Уулиншпигель лонхтойг, Помпилиус идэх юм авч явдаг байв. Учир нь улиасны навчис шиг чичрэн салгалж явахад гахайн гуя, хонины дал шалан дээр унавч эвдэрдэггүй шүү дээ. Энэ хоёр бас шувууг нэг биш удаа авдаг байсанд түүнд хажуудаа байгаа мууруудыг зэмлэж, гэмт хэргээсээ болж дүүжлэгджээ.

	Дараа нь тэр хоёр Ketel-Straat — Янхан хүүхнүүдийн гудамжнаа очдог байв. Тэнд тэр хоёр их өглөгч байдал гарган сэтгэлтэн хүүхнүүдийг, гахайн давстай болсон мах, чанамал хиам, шувуу идүүлж орлеан, бургоны дарс далайн цаанах эль гэж нэрлэдэг английн шар айргаар зочилж, тэдний хоолой руу гол шиг урсган уулгана. Тэд энэ бүхэнд нь хайрын хариу барина.

	Гэвч нэгэн өглөө, хоолны дараа их ламтан тэр хоёрыг дуудав. Тун ширүүн дүртэй, шөлнөөс гаргасан ясны чөмгийг ховдоглон сорж байв.

	Помпилиус айж, өмд дотроо чичрэн, гэдэс нь догдолно. Уулиншпигель огт ажиггүй, тайван байдалтай бөгөөд халаасандаа байгаа зоорины түлхүүрийг хөгжилтэйеэ тэмтрэн үзнэ.

	— Хэн миний дарсыг ууж, хүнсийг минь идэж байна, чи биш биз ээ, үр минь? гэж их ламтан ширүүн асуув.

	— Үгүй гэж Уулиншпигель хариулав.

	— Энэ хонхчин гэж ламтан Помпилиусыг заагаад, энэ гэмт хэрэгт гараа хүргэсэн юм биш биз дээ? Үхсэн хүн шиг зэвхий царайтай юм. Хулгайлсан дарс нь түүнд хор шиг нөлөөлж байгаа бололтой гэв.

	— Ээ, ламтан минь, хонхчныг шударга бишээр зэмлэж байна. Учир нь хэрэв энэ зэвхий царайтай байвал дарс уусных биш, харин сүнс нь дарс үнэртсэнээс тийм байж болох юм. Бас тэр өдөр ирэх тутам хатаж, хайлж байгаа юм шиг хэрэв үүнийг болиулахаар аргалахгүй бол сүнс нь өмдийг нь нэвтлэн урсан зайлчихна гэж Уулиншпигель хариулав.

	— Газар дэлхий дээр үгээгүй ядуу улс байх юм! гэж хэлээд ламтан сүүрс алдан, өмнөх шилэн аягатай дарснаас зэгсэн балгаснаа, — За үр минь, чи шилүүс шиг нүдтэй шүү, хулгайчийг анзаарсангүй юу? хэлээч гэв.

	— Би ширтэн харж байна ламтан минь гэж Уулиншпигель хариулав.

	— Үрс минь бурхан та нарт өршөөл ивээлээ хайрлаг, эрүүл сайн амьдрагтун. Юу гэвэл тэвчээргүйгээс болж нүглийн нулимсны бүх гай гамшиг болдог шүү. За бурхан өршөө явцгаа гэж их ламтан хэлэв.

	Их ламтан тэднийг адислаад, шөлөнд байгаа бас нэг ясны чөмгийг сорж, том шилэн аяга дарсаар даруулав.

	Уулиншпигель Помпилиус хоёр гадагш гарч явав.

	— Энэ муухай харамч, чамд дарснаасаа ганц дуслыг ч өгсөнгүй шүү гэж Уулиншпигель хэлээд, — Үүнээс хулгайлж авсан талх үнэхээр өршөөлтэй. Чи яав, юундаа ингэж чичирч байна вэ?

	— Миний өмд нэвт шувт норчихжээ.

	— Хүү минь ус хурдан хатна. Хөгжилтэй бай. Өнөөдөр Ketel-Straat гудамжнаа лонхон дээр бүжиг тоглож, шөнийн гурван манаачийг согттол нь уулгая. Хотыг хамгаалан хурхирцгааг.

	Тэгээд ёсоор болгожээ.

	Энэ завсар ариун Мартины өдрийн баяр ойртож байв. Сүмийг баяр ёслолд зориулан чимэглэжээ. Шөнө Уулиншпигель. Помпилиус хоёр түүнд ороод хаалгыг нь хааж бүх лааг нь асааж хөөрөгт цуур пийпаа хөгжмөөр тун хичээнгүйлэн тогложээ. Лааны гэрэл нар шиг гялалзаж байсан боловч тэр бас гүйцэд биш байв. Бүх юмыг ёсоор болгоод их ламтныд очиход хэдийгээр цаг орой болсон боловч тэр унтаагүй байжээ. Шарсан хөөндэй зажлан рейны дарсаар нь даруулан, сүмийн цонхоор гэрэл туссаныг хараад нүдээ бүлтийлгэн гайхав.

	— Эрхэм их ламтан, таны махыг хэн идэж, таны дарсыг хэн уудгийг үзнэ үү? гэж Уулиншпигель хэлэв.

	— Энэ чинь юун гэрэл вэ? гэж сүмийн цонхны гэрлийг зааж их ламтан өндөр дуугаар хэлээд, —бурхан минь, чиний зөвшөөрөлтэйгөөр ариун Мартин ядуу лам нарын лааг юу ч төлөлгүйгээр шөнөдөө шатааж байгаа юм биш биз дээ? гэв.

	— Тэр, ганцхан энэ ч биш ээ. Их багш ламтан минь тэнд бидэнтэй биеэр очиж хайрлагтун гэж Уулиншпигель хэлэв.

	Тэр таягаа авахад тэд сүмд оров.

	Тэнд сүмийн яг дунд бүх ариун гэгээн дүрсүүдийг харав; дүрсүүд байр байрнаасаа гараад цөм дугуйлан тойрч зогсоцгоожээ. Ариун Мартины бүтэн толгой өндөр байсан тул тэдний дарга шиг байв. Адис өгөхөөр сунгасан гарт нь цацагт хяруулын шарсан мах бариастай байв. Бусад бурхны ам, гарт нь нугас, тахианы мах хиам, гахайн чанасан мах, түүхий, болсон загас бас үүнд арван дөрвөн фунт хэмжээтэй цурхай загас байжээ. Тэр бурхан бүрийн хөлд тус бүр лонх дарс байв.

	Энэ бүгдийг үзээд их ламтан жигтэйхэн хилэгнэж, нүүр нь бадайран хавдаж үлээсэн юм шиг болоход Помпилиус Уулиншпигель хоёр тэндээ дэлбэрчих вий гэж айжээ. Гэтэл их ламтан тэднийг ч анхааралгүй бодвол энэ бүх хорт явдлыг хариуцах ёстой гэж санасан ариун Мартины дэргэд заналтайгаар очиж гараас нь цацагт хяруулыг угз татан аваад, түүний хамрыг бяц цохиж, таягийг хугалаад үнэн алдартны шашны ширээт ламын малгайг шалчийлган хөсөр хаяжээ.

	Тэрчлэн бусад ариун гэгээн бурхдыг ч өршөөсөнгүй, тэдний нэг биш нь цохисноос нь болж гар, хөл таяг мод загалмай, хадуур, илд, сараалж, хөрөө зэрэг тэдний гавьяа тэмдгийг эвдүүлжээ. Дараа нь тэр ламтан жигтэйхэн хурдан, гэдсээ чичрүүлэн бүх лааг унтраав.

	Бүх гахайн гуя, шувуу, хиамыг чадлаараа цуглуулан аваад, тэр хүнд үүрэгтэйгээ нөгөө тасалгаандаа иржээ. Тэр хилэгнэн уурлаж жигтэйхэн сэтгэл хямарсан болохоор дараа дараагаар гурван том шилтэй дарсыг уужээ.

	Уулиншпигель, унттал нь хүлээж байгаад. унтахаар нь бурхдаас булааж авсан мөн сүмд үлдсэн бүхнийг авч хамаг сайныг шилж амтлан идээд, Помпилиус тэр хоёр үлдсэн шавхрууг бурхдын хөлд нь тавьжээ.

	Дараах өдөр Помпилиус өглөөний мөргөлийн хонх цохиж, уриалах зуур Уулиншпигель их ламтны өргөөнд очоод дахин сүмд очихыг урьжээ.

	— Эрхэм багштан юу гэх вэ дээ, тэд цөмийг идчихжээ! гэвэл

	— Тийм ээ, миний амардаг өргөөнд хүртэл хулгайч шиг нэвтрэн ороод, миний аварсан бүгдийг авцгаажээ. Тийм үү эрхэм ариун гэгээнтэн ноёдоо? Би та бүхэнд гомдож эрхэмсэг гэгээнтэнд айлтгана гэж их ламтан хариулав.

	— Тэгэх нь ч тэгжээ. Харин нөгөөдөр загалмайт ёслолын жагсаал болно. Удахгүй ажилчид сүмд ирнэ. Энэ эвдэрчихсэн баримлуудыг хараад их багш ламтан таныг хүндэтгэх юмыг дайрч давшилсан гэж буруутан болгох вий дээ гэж Уулиншпигель хэлэв.

	— Ээ ариун Мартин минь ээ, түүдэг галаас намайг авраач! Юу хийж байснаа би санахгүй байна гэж их ламтан гэмшин енгинэв.

	Дараа нь аймтгай Помпилиус хонх цохих зуур, Уулиншпигельд хандаж

	— Ням гараг хүртэл ариун Мартиныг яасан ч засаж амжихгүй нь яадаг бил ээ? Ард олон юу гэдэг болоо? гэж их ламтан хэлэв.

	— Эрхэм ламтан. Гэмгүй. Нэг арга мэх хэрэглэх хэрэгтэй, түүний гаднах байдал нь хэзээд баргар болохоор сахал нааж, толгойн боолт, хоргой хувцас өмсүүлээд, ариун гэгээнтний ёслолын бүх хувцсыг өмсгөе. Тэр довжоон дээр зогсож байхад нь ард олон түүнийг модон ариун гэгээнтэн Мартин гэж бодно гэж Уулиншпигель хэлэв.

	Их ламтан, хонх цохиж байсан Помпилиусын дэргэд өгсөн очоод:

	— Хонх цохихоо болиод, хэлж байгаа юмыг сонс. Арван таван дукатын олз олохыг хүсэж байна уу? Ням гарагт загалмайт ёслолын үеэр чи ариун гэгээнтэн Мартин болно. Уулиншпигель чамайг хувцаслана. Гэвч загалмайг жагсаал ёслолын үеэр чи ганц ч дуугарах буюу хуруугаа ч хөдөлгөвөл би чамайг Зах зээлийн талбай дээр алуурчны захиалгаар хийсэн тогоонд буцалж байгаа тосонд чана гэж тушаана гэв.

	— Эрхэм ламтан танд би цаглашгүй үнэнч. Тэгэвч, би баримжаагүй өвчнөөр зовдгийг та мэднэ шүү дээ гэж Помпилиус хариулав.

	— Захирамж үг дага гэж их ламтан хэлэв.

	— За, ёсоор болгоё, эрхэм ламтан гэж их л хөөрхийлөлтэйгөөр Помпилиус хариулав.

	
VII

	Маргааш нь цэлмэг сайхан нарны туяанд загалмайт ёслолын жагсаал сүмээс гадагш гарав. Уулиншпигель аль болохоор нөгөө арван хоёр бурхдын зүсийг зассанд одоо тэр бурхны дүрсүүд тасгуудын тугийн дунд тус тусынхаа жуузанд найган ганхаж явна. Хойноос нь ариун дар эхийн баримал дүрсийг дуугаараа магтан алдаршуулсан бараа бологч цагаан хувцастай охид явна. Хойноос нь нум сум, өөрөө буудагч буутай буучид, мөн тэдний ард өндөрлөсөн лавирт жууз дээрээ бусдаасаа илүү найгаж, ариун Мартины гоёмсог их хувцсанд дарагдан ядарсан Помпилиус явна.

	Уулиншпигель загатнуулдаг нунтаг олж авчээ. Өөрөө Помпилиуст хамба ламтны хувцас өмсгөөд, бээлий очир таяг хоёр өгч латин ёсоор ард олонд яаж адис тавихыг зааж үзүүлжээ. Тэр бас лам нарын хувцаслахад нь туслалцаад нэгэнд нь туузан орхимж нөмөргөж нөгөөд нь нөмрөг, тахилчдад нь хоргой хувцас өмсгөжээ. Тэр сүм дундуур нааш цааш холхин, энд хувцасны нугалаас илэн засаж, тэнд өмд тааруулна. Бас зүлгэж арчсан өөрөө буудагч бууг, бууч ах дүү нарын нум сумыг магтана. Тэгж явахдаа хүн бүрийн зах нуруу эсвэл ханцуйд нь нөгөө нунтгаас асгаж хийнэ. Хамгийн ихийг гэсгүй, мөн ариун Мартиныг залж яваа дамнуурчинд хийжээ. Ганцхан ариун дар эхийн шадар дагуул хүүхнүүдэд л тэдний нинжин, гоо сайхныг бодож гар хүрсэнгүй.

	Намилзсан туг дадартай баяр ёслолын жагсаал намбатан эгнэн сүмээс гадагш гарав. Замаар яваа эр, эм улс жагсаалтай дайралдахдаа залбирч мөргөнө. Наран төөнөнө.

	Гэсгүй ламтан хамгийн түрүүнд нунтгийн нөлөөг мэдэрч чихнийхээ ар талыг маажив. Түүний хойноос нь бүгдээрээ маажицгааж, лам нар, буучид: хүзүү, хөл, гараа маажицгааж, тэгснээ мэдэгдэхгүйг хичээнэ. Ариун Мартиныг авч явсан дөрөв, маажицгааж, харин нарны илчинд бусдаас илүү халж, мөн бусдаас илүү загатнаж байсан хонхчин амьдаараа чануулахаас айж, хөдөлж ч чадахгүй байв. Тэр, хамраа чичгэнүүлэн хөдөлгөж, янз бүрээр мурилзан, авч яваа дөрвөн дамнуурчийн нэг нь загатнаснаа маажих бүрд тэр өндрөөс ойчих шахан чичирч хөл дээрээ догдлон салгална.

	Гэвч хөдөлж ч чадахгүй болохоор айснаас хөлс нь цутгасанд дамнуурчин:

	— Ариун Мартин, бороо орж байна гэж үү? гэж хоорондоо ярилцана.

	Лам нар ариун дар эх охинд магтаал өргөж:

	 

	Si de coe... coe... coe... lo descenderes

	O sans... ta... ta... ta... Ma... Ma... ria, 

	 

	гэж байсан нь тэвчээр алдмаар загатнаснаас тэдний хоолой нь чичвэлзэж байсан боловч мэдэгдэлгүй маажих гэж хичээцгээнэ. Гэсгүй, дөрвөн дамнуурч, хүзүү гараа урчих шахжээ. Помпилиус хамгийн их зовоож байсан ядарсан хөл дээрээ салгалан, эгц зогсоно.

	Гэтэл буучид тахилчид, лам нар, гэсгүй, ариун Мартиныг авч явагчид бүгд зогсоцгоож, маажицгааж эхлэв. Нунтгаас болоод Помпилиусын өсгий нь тэсэшгүй загатнасан боловч унахаасаа болгоомжлон хөдөлсөн ч үгүй.

	Бөөн олон хүний дунд ариун Мартин нүдээ аймшигтай эргэлдүүлэн ядууст маш хилэнтэй дүрийг харуулж байна гэцгээнэ.

	Дараа нь гэсгүйн дохиогоор загалмайт жагсаал замдаа дахин хөдлөв.

	Гэтэл уул жагсаалд оролцогсдын нуруу гэдэс нь цоргим халуун нарны илчинд халж нунтгийн нөлөө тэсэж боломгүй болжээ.

	Ингэхэд лам нар, буучид, тахилч гэсгүй зогсоцгоон сүрэг сармагчин шиг, ямар ч ичгүүргүй, загатнасан газар бүхнээ маажна.

	Хүүхнүүд магтаал дуулал дуулахад нь тэдний эрмэг хоолой хангинан тэнгэрт хадаж, заяач дагинасын дуу шиг сонсогдоно.

	Ингээд бүгдээрээ, хэн бүхэн, хандсан зүгтээ тарж гүйлдэв. Гэсгүй маажсаар л ариун өргөл барьцыг аварчээ. Сүсэг бишрэлд автагдсан ардууд ариун шүтээнүүдийг сөөрөг нь сүмд оруулав. Ариун Мартиныг дамнан явсан дөрөв, ердөө л газар хаяжээ. Энд аз нь орхисон хонхчин маажиж ч, хөдөлж ч ганц ч үг дуугарч зүрхлэлгүй, зөвхөн залбиран нүдээ аньж хэвтэнэ.

	Хоёр бяцхан хүү авч явах гэсэн боловч хэтэрхий хүнд санагдсанд түүнийг хана түшүүлэн тавихад нүднээс нь нулимс бөөн бөөнөөр асгарна.

	Түүнийг тойрч улс цуглав. Эмэгтэйчүүд нусныхаа зөөлөн цагаан алчуураар ариун рашаан шиг нулимсыг нь шингээн авахаар нүүрийг нь арчин байхдаа:

	— Та яасан их халууцаа вэ? Ариун гэгээнтэн! гэцгээв.

	Хонхчин, тэднийг хөөрхийлөлтэй харж байхдаа өөрийн эрхгүй тэвчээр алдаж, хамраа мушилзуулан хөдөлгөнө.

	Нулимс дахин нүднээс нь мэлмэрэн урсахад эмэгтэйчүүд:

	— Ариун гэгээн Мартин Та Ипр хотын нүгэлт явдлын тухайд ухилан уйлж байна уу? Юунаас болж эрхэмсэг таны хамар сарталзанам бэ? Бид Луис Вивесийн сургаалыг сонсон дагадаг бөгөөд Ипр хотын ядуучууд ажил хоолоор хангагджээ. Ээ, ямар том нулимс вэ, ёстой л сувд аа! Энд бидний аврал! гэж ярилцана.

	Эрэгтэйчүүд:

	— Ариун Мартин, хотын бүх наргианы газруудыг эвдэж нураахыг тушаахгүй юу? Гэвч хөөрхий хүүхнүүдэд янз бүрийн адал явдлыг шөнөдөө эрэхээр гүйцгээхийг яаж саатуулахыг бидэнд хэлээрэй? гэцгээнэ.

	Гэнэт:

	— Сүмийн тахилч ирж явна! гэж хашхиралдацгаав. Уулиншпигель Помпилиуст ойртож очоод сугавчлан авч мөрөн дээрээ хаян явав. Бишрэлт бөөн олон хойноос нь залбиран сүсэглэж даган явна.

	Ёх, хүү минь загатнаж үхэх шахаж байна гэж хөөрхий хонхчин чихэнд нь хэлнэ.

	— Биеэ шулуун эгц байлга, модон баримал болсноо мартаа юу чи? гэж Уулиншпигель хариулав.

	— Тэр, хурдан алхалсаар хонхчныг их ламтныд авч ирэв. Ламтан биеэ хумсаараа цус гартал нь маажжээ.

	— Хонхчин, чи над шиг маажсан уу? гэж их ламтан хэлэв.

	— Үгүй, эрхэмсэг ламтаан.

	— Юм ярьсан уу, хөдөлсөн үү?

	— Үгүй, эрхэмсэг ламтаан.

	— За, өөрийнхөө арван таван дукатыг аваад яв. Тэгээд дураараа биеэ мааж гэв.

	
VIII

	Дараах өдөр нь Уулиншпигель, жагсаал ёслолын үеэр юу болсон тухайг бүгдэд ярьжээ. Ард олон ариун гэгээнд мөргөж сөгдөхийн оронд, дороо норгож алддаг, уйланхайд мөргүүлсэнд санал алджээ.

	Ингээд олонх улс тэрсүү болцгоож, байдаг хөрөнгө хогшлоо авч, хотоо орхин гарч хунтайжийн цэрэгт орцгоожээ.

	Уулиншпигель Льеж хотноо буцаж ирэв.

	Нэг удаа ой модонд ганцаархнаа, элдвийг бодож сууна. Тэр, цэлмэг тэнгэр өөд харж, өөрөө өөртөө ярьсан нь:

	«Дайн дажин л болж: испаничууд ард олныг зодож жанчин, тонон дээрэмдэж, эмэгтэйчүүд охидыг хүчирхийлж байна. Титмээ эрх мэдлийн шинэ хээгээр чимэглэхийг хүссэн гүрний хааны мэдэлт олиггүй муухай хүнээс өөр, хэнд ч тус нэмэргүйгээр бидний баялаг үрэн таран болж, бидний цус гол горхи шиг урсаж байна. Тэр цуст хээ, гал түймрийн хээг алдар гавьяа гэж үздэг. Хэрэв би, өөрийнхөө санаагаар болдог сон бол би чамайг батганы хоол л болгох сан ажээ».

	Ингэж бодож байхдаа дэргэдүүр нь гэнэт сүрэг буга согоо давхихыг харав. Энд есөн салаа эврээ бахархалтай авч яваа нүсэр том биетэй буга, зэргэлдээ нь бие хамгаалагч шиг хурц гэгчийн бяцхан эврээрээ дэмжихэд бэлэн байгаа мэт шүдлэн насны гоолиг бугууд давхилдана. Уулиншпигель, тэдгээрийг хаашаа давхиж байгааг нь мэдээгүй боловч байр хэвтэр тийшээ буцаж яваа байхаа гэж бодно.

	— Ээ, яая гэх вэ дээ, хөгшин бухан буга, залуу согоо та нар, зулзаган модны үндэс идэж, анхилуун сайхан үнэрээр амьсгалж, ой модны гүнд бахархалтай бөгөөд хөгжилтэйеэ давхилдана. Та нарын зандалчин анчин ирэх цаг хүртэл ахуй байдлаа эдлэн жаргацгаана. Бид ч гэсэн бас л ингэж амьдардаг юм аугаа гаралтай сайхан буга согоонуудаа!

	Тэгээд Клаасын чандруу Уулиншпигелийн цээжийг дэлдэнэ.

	
IX

	Шумуул хазахаа больдог есдүгээр сарын өдрүүдэд Дуугүй Вильгельм өөрийнх нь нэрийн өмнөөс галладаг хээрийн зургаан их буу, дөрвөн хүнд их буутай, арван дөрвөн мянган фламанд, валлон, германтай Санкт-Фейтийн орчим Рейн мөрнийг гаталжээ.

	Манай орныг өчнөөн удаан зовоож, манай боолчлолд орсны эхний тэмдэг болсон бургундийн яртай модон иштэй шар, улаан далбаа, тугийн дор цуст херцог Альбаар даргалуулсан хорин зургаан мянга таван зуун хүн явж, хээрийн арван долоон их буу, мөн есөн хүнд их буу өнхөрч явна.

	Гэвч Альба аян дайн тулалдаан хийхээс дургүйцэж байснаас Дуугүй Вильгельм тийм ч их амжилт олсонгүй.

	Ораны дүү Людвиг Фландрийн баярт хэдэн хот эзлэн аваад Рейн дэх олон хөлөг онгоцноос албан татвар авч Фрисландийн Эммингенийн дэргэд херцогийн хүүтэй байлдаж энд арван зургаан их буу, мянга таван зуун агт, хорин тугаа алдсан нь яг байлдааны өмнөхөн хөлс шаардсан, биеэ худалдсан хөлсний цэргийн үл бүтэх муу явдлаас болжээ.

	Энэ бут ниргэлтэд, энэ цус нулимс асгаралтад Уулиншпигель эх орноо аврахыг дэмий л хоосон горилжээ.

	Ингээд зандалчид нийт орон даяар гэмгүй номхон хэлмэгдэгсдийг дүүжлэн, толгойг нь авч шатаасаар байлаа.

	Тэдний өвийг хаантан авчээ.

	
X

	Уулиншпигель, Валлоны нутгаар аялан хэсэж явахдаа хунтайжтан энд ямар нэгэн тусламж авахыг горилох хэрэг алгаа гэж мэдэв. Ингэж явсаар Бульон хотын дүүрэгт хүрэв.

	Эндхийн зам дагуу янз бүрийн насны эр, эм баян хоосон улс дайралдана. Тэд цөм бөгтөр байв. Мөн тэд цөм том эрих барьцгаан их л бишрэлтэйгээр эргүүлнэ.

	Эдний мэгзэм бясалгах нь дулаахан үдэш, цөөрөмд мэлхий дуугарах лугаа адил сонсогдоно.

	Энд гар дээрээ тахир татуу хүүхэд тэвэрсэн бөгтөр эхүүд хүүхдийн зарим нь тэдний хормойноос зуурч явна. Бөгтрүүд толгод, тал газраар байна. Уулиншпигель, цэлмэг өдөр тод үзэгдэх бөгтрүүдийн цогцсыг газар сайгүй харна. Тэдний нэгд ойртон очоод:

	— Энэ хөөрхий зовлонд автагдсан эрэгтэй, эмэгтэйчүүд, хүүхдүүд хаашаа явж байгаа юм бэ? гэж асуув.

	— Бид ариун Ремаклийн бунханд очиж, бидний зүрх сэтгэлийн мөрөөдөл чухамхүү үнэнээр хэлбэл биднийг доромжилсон энэ муухай ачааг нуруун дээрээс минь зайлуулж өгөөч ээ гэж гуйхаар явцгааж байна гэв.

	— Ариун гэгээн Ремакль, миний сэтгэл зүрхний хүсэж байгаа нэг юм тухайлбал: яг хар тугалган бөх шиг ядуу хөөрхий хүй нэгдлүүдийн мөрөн дээр дарамт болсон цуст херцогийг, ивээл үзүүлэн зайлуулж хайрлахгүй байгаа даа! гэж Уулиншпигель асуулаа.

	— Ариун гэгээн Ремакльд ял зэмлэл болгож ноогдуулсан бөхийг авч зайлуулах тийм эрх үгүй билээ гэж мөргөлчин хариулав.

	— Бусдыг нь тэр аваад хаячихсан юм уу? гэж Уулиншпигель асуув.

	— Тийм ээ, хэрэв архагшаагүй байвал зайлуулдаг ажээ. Тэгэхэд анагаахын гайхамшгийг харсан бид бүх хотоороо хөгжөөнтэй баяр наадам хийдэг. Ингээд мөргөлчин, бүр эдгэрсэн хүнд мөнгөн зоос, заримдаа алтан флорин ч өгдөг. Ийнхүү гайхамшигтайгаар эдгэрсэн хүн өөрөө ариун гэгээн болон бусдын төлөө залбирсан мөргөл нь тэнгэрт хурдан хүрдэг юм гэв.

	—— Баян ноёнтон Ремакль чухам яагаад нэг муу эмийн санч шиг эмийнхээ үнийг авдаг юм бэ гэж Уулиншпигель асуув.

	— Бурхан номгүй тэнүүлч чамайг ингэж ам алдсанд чинь залхаана даа! гэж мөргөлчин бөгтөр нуруугаа сэгсчин ууртайяа хариулав.

	— Ёх! гэж Уулиншпигель жигтэйхэн бээцгэнэн ёолж, модон дор унав.

	— За, одоо үзэв үү, ариун гэгээн Ремакль залхаана гэвэл ширүүн залхаадаг юм шүү гэж мөргөлчин түүнийг ширтэн хэлэв.

	Уулиншпигель эргэлзэн тонгочиж, нуруугаа барьж ядан ёолон хэлсэн нь:

	— Ээ, алдарт гэгээнтэн та намайг өрөвдөж хайрлагтун! Энэ ёстой л үйлийн үрээ! Миний хоёр далны хооронд тэсэшгүй их өвдөж байна. Ёо, ёо ариун тэнгэр Ремакль минь намайгаа өршөөгөөч! Мөргөлчин яв, яв! Илд ганцаараа хоцорч буруугаа гэмшин, эцгээ алсан хүн шиг нүглээ залбиран наманчилж уйлан уухилах бололцоо өгнө үү! гэжээ.

	Гэтэл мөргөлчин тэндээс Бульон хотын Том талбай хүртэл гүйж очсонд тэнд бүх бөгтрүүд цугласан байжээ.

	Энд тэр айж сүрдсэндээ догдлон чичирсээр, хоолойгоо зангируулан:

	— Би, улиангар шиг гоолиг биетэй... мөргөлчинтэй... уулзсан чинь, тэр ариун гэгээнтэнд ам гарч тэрхэн даруй нуруун дээрээ хавдар бөхтэй ургаж... тэр нь маш өвчинтэй... гэж сандран түгдчин ярив.

	Энэ мэдээг сонсоод мөргөлчид:

	— Хэрэв ариун гэгээнтэн Ремакль бөхтэй болгодог юм бол, бас түүнийг зайлуулж чадах юм байна. Ариун гэгээн Ремакль бидний бөхийг арилгаж өгөөч! гэж өндөр дуугаар бархиралдана.

	Тэр завсар Уулиншпигель модон дороосоо зайлан явжээ. Нэг хүнгүй хоосон дүүргийн дэргэдүүр өнгөрч яваад нэгэн зуушны газрын үүдэнд Брабантад хиамны баярын өдөр гэж нэрлэдэг panch kermis-ийн тэмдэг болгон гахайн хоёр давсаг модонд өлгөөстэй байхыг харжээ.

	Уулиншпигель энэ давсгийн нэгийг авч, газар хэвтэж байсан хатсан халпинь загасны нурууг олж аваад, өөрийнхөө арьсыг огтлон, тэр давсаг руу цусаа урсган, үлээгээд амыг боож, дараа нь нуруундаа уяад түүндээ халпинь загасныхаа нурууг бэхэлжээ. Энэхүү чимэгтэйгээ бөгтөр нуруутай, толгой, хөлөө салгалуулан чичрүүлж, яг л хөгшин бөгтөр хүн шиг талбай дээр иржээ.

	Түүний унахыг харж байсан нөгөө гэрч мөргөлчин хараад

	— Бурхны өмнө ам алдсан хүн энэ! гэж хуруугаараа зааж хашхирсанд, тэр хөөрхий хүнийг харахаар бүгдээрээ гүйж ирэв.

	Уулиншпигель гаслантайяа толгойгоо сэгсрэн:

	— Энэ, би өршөөл ч үзэх заяагүй, өрөвдөж хайрлуулах ч заяагүй хүн. Намайг галзуу нохой шиг алчхаач... гэнэ.

	Ингээд бөгтрүүд баясгалантайяа гараа үрж:

	— Бидний эгнээнд хүн нэмэв! гэлцэнэ.

	— Санаа муут та нараас би хариугаа авна даа гэж Уулиншпигель шүд зуун шивнэх авч, гаднах байдлаараа ажиггүй юм шиг тэвчиж:

	— Миний бөх улам хатууравч, ариун гэгээн Ремакль энэ залхаасантайгаа адил намайг эдгээх хүртэл би юу ч идэж, уухгүй гэнэ.

	Энэ гайхамшгийн тухай гэсгүй ламын сонорт хүрчээ. Тэр бол бие томтой, их гэдэстэй, ихэмсэг байдалтай хүн ажээ. Тэр хамраа сөхөж хөлөг онгоц шиг бөөн олон бөгтрүүдийг ярж зайцуулж явна.

	Түүнд Уулиншпигелийг зааж өгсөнд түүн тийш хандан:

	— Ингээд элэгсэг хайрт минь, ариун гэгээн Ремаклийн ташуур чам дээр тусаа юм биз дээ? гэв.

	— Яг тийм ээ, гэсгүйтэн минь гэж Уулиншпигель хариулаад, чухам намайг, ингээд би өчүүхэн номхон мөргөлчний хувьд өршөөл үзүүлэх боломж байвал шинэхэн бөхийг минь арилгаж өгөөч гэж залбиран хүснэ гэв.

	Гэсгүйд, энэ үгэнд ямар нэгэн заль мэх байх шиг санагдаад:

	— Чиний бөхийг тэмтэрч үзье гэв.

	— Тэмтэрч үзээ, эрхэмсэг ламтан гэж Уулиншпигель хариулав.

	Гэсгүй тэмтэрч үзээд:

	— Энэ цоо шинэ бөх, бас чийгтэй байна. Гэвч ариун гэгээн Ремакль чамайг өршөөнө байхаа гэж итгэж байна. Миний хойноос яв гэжээ.

	Уулиншпигель гэсгүйн хойноос явж сүмд оров. Тэдний араас бөгтрүүд даган гүйцгээж:

	— Энэ байна, муухай амьтан! Бурхны өмнө ам алдсан хүн энэ байна! Чиний шинэ бөх чинь аль хэр хүнд юм бэ? Түүгээрээ зоос цуглуулах мөнгөний сав хий! Чи шулуухан байхдаа бүх насандаа биднийг доромжилж байсан! Одоо бидний ээлж болов. Ариун гэгээн Ремаклийн алдар нэр мандаг! гэж хашхиралдана.

	Уулиншпигель үг дуугүй, толгой унжуулан гэсгүйг даган явна. Тэд тод гантиг тагтай, гантиг авс байгаа бяцхан сүмд оров. Авс тэр сүмийн хананы хоорондох зай нь хоёр алга дармаас илүүгүй байв. Бөгтөр бөөн олон мөргөлчид бөхөө гантиг тагт шахан, авс, ханын хоорондох зайгаар цувж явна. Тэд, энэ аргаар бөхнөөсөө салж чадна гэж итгэж байсан болохоор бөхөөрөө гантигийг шөргөөж чадсан нь дараачийнхыгаа явуулахгүй саатуулна. Ингээд тэд зодолдох боловч чимээгүй байхыг хичээж ариун оронд байгаа учраас зөвхөн бие биеэ сэмхэн нудачна.

	Гэсгүй Уулиншпигелийг гантиг авсан дээр гарч, бүх мөргөлчин харахуйц зогс гэж тушаасанд Уулиншпигель:

	— Би ганцаараа чадахгүй шүү гэж хариулав.

	Гэсгүй түүнийг авсан дээр гаргаж, өөрөө зэрэгцэн зогсоод, өвдөг нугалан сөгд гэж тушаасанд Уулиншпигель ёсоор үйлдэж тэр байдлаараа толгой бөхийн сууна.

	Гэсгүй ламын сэтгэл хөгжүүн, цангинасан дуугаар номлол айлдаж;

	— Христос бурхны нэг мөргөлтөн хүүхэд, ах дүү нараа! Ариун гэгээн Ремаклийн залхаасан, бурхны өөдөөс ам алдсан адгийн муу этгээд миний хөлд байгааг та бүхэн харж байна.

	Ингэхэд нь Уулиншпигель цээжээ цохилж:

	— Confiteor!1 гэв.

	Цагтаа энэ хүн илдийн иш шиг шулуухан байхдаа түүгээрээ бахархдаг байжээ. Харин одоо тэнгэрийн хилэгнэлээр бөгтөр болжээ гэж гэсгүйг үргэлжлэн хэлэхэд

	— Confiteor! — намайг бөхөөс минь салгаж авраач!

	— Тийм ээ, тийм ээ, аугаа гайхамшигт хувилгаан, ариун гэгээн Ремакль, яруу алдарт эцэслэлээсээ хойш гучин есөн гайхамшгийг үзүүлсэн шигээ энэ хүнд дарамт болсон зовлонг мөрнөөс нь салгаач ээ. Ингэж эдгэрүүлсэнд тань ариун гэгээнтэн таныг үеийн үед, in saecula, saeuculorum! гэж магтан дуулж цуурайтуулах боломжийг олгоо! Газар дэлхий дээр номхон дуулгавартай байгаа бөгтрүүд амгалан тайван байг! гэхэд бөгтрүүд:

	— Тийм ээ, газар дэлхий дээр номхон дуулгавартай байгаа бөгтрүүд амгалан тайван байг! Бөгтрүүд амгалан тайван байг, эрэмдэг зэрэмдгээс амсхийж, доромжлолоос ангижраг! Ариун гэгээн Ремакль бидний бөхийг арилгаж өг! гэж өндөр дуугаар нэгэн зэрэг хашхиралдана.

	Гэсгүй Уулиншпигелийг авснаас буулгаад, бөхөө авсны ирмэгт үрэхийг тушаав.

	Уулиншпигель ёсоор гүйцэтгэж:

	— Mea culpa2, confiteor, бөхнөөс намайг ангижруулж хайрлаа! гэж үргэлж давтаж байв.

	Тэгээд тэр бүгдийн нүдэн дээр харсаар байтал бөхөөрөө үрж байв.

	— Бөхий нь хараач ээ, гав гарчихлаа. Харцгаа, зөөлөрч байна! Баруун талаасаа хайлж байна!.. үгүй, энэ чинь сөөргөө цээжиндээ орох нь ээ. Бөх хайлдаггүй юм. Анх гарсан дотор луугаа сөөргөө ордог юм.

	— Үгүй, энэ чинь ходоод руу татагдаж ороод наян өдрийн туршид хоол болж өгдөг юм... Тэр бол ариун гэгээнтнээс эдгэрэгсдэд хайрлаж байгаа хишиг юм... хуучин бөх нь хаачдаг юм болоо?

	Уулиншпигель авсны ирмэгт байдаг чадлаараа тулсан болохоор нөгөө давсаг тэсэрсэнд бөгтрүүд нэгэн зэрэг муухай хашхиралдав. Түүнд байсан цус цамцыг нь нэвтлэн, шалан дээр том томоороо дусална. Биеэ эгцлэн, гараа сунгаж, тэр:

	— Эдгэлээ! гэж бархирав.

	Харин бөгтрүүд цөм нэг зэрэг:

	— Ариун гэгээн Ремакль үүнийг адислан өршөөл хайраа үзүүлжээ. Бидэнд хатуу байна... За, гэгээнтэн минь биднийг энэ бөхөөс ангижруулж өгөөч!... Чамд тугалаа баръя!.. Би долоон хонь баръя! Би бүтэн жилийнхээ ангийн олзыг барья! Би гахайн давсалсан зургаан болсон гуя өгье! Би сүмд бяцхан байшингаа өргөе... Биднийг бөхнөөс ангижруулж өгөөч, ариун Ремакль минь! гэж хашхиралдана.

	Тэд цөм Уулиншпигель руу атаархан хүндэтгэж харцгаана. Тэдний нэг нь түүний хүрмэн дор юу байгааг барьж үзэх гэхэд гэсгүй:

	— Тэнд ил гаргаж болохгүй их шарх байгаа гэв.

	— Би та бүхний өмнөөс залбиран мөргөе гэж Уулиншпигель хэлэв.

	— Тэг тэг, мөргөлчин, тэг, бурхны авралаар дахин эгц шулуун болсон чи, чамайг доромжлон шоолж байсныг маань өршөөгөөрэй, бид үйлдэж байгаа юмаа мэддэггүй байв. Христос загалмай дээр өршөөсөн. Чи биднийг өршөө гэж бөгтрүүд нэг зэрэг ярив.

	— Өршөөе гэж Уулиншпигель энэрэнгүй маягтай хэлэв.

	— За, энэ патар ав, энэ флорин... таны шууд өршөөл юм ав, энэ реал, энэ дукат, гуалигхан та энэ курзат авч хайрла, энэ алтан зоосыг мутраараа авч хайрлагтун...

	— Та нар дукатаа авцгаа, юу гэвэл зүүн гар чинь баруун гараа юу хийж байгааг мэдэхгүйгээс тэрээ гэж Уулиншпигель аяархан хэлэв.

	Үүнийг бол тэр бөгтрүүдийн мөнгийг, алт мөнгийг ч ялгалгүй шунахайран харж байгаа гэсгүйгээс болж ингэж хэлжээ.

	— Өршөөлт хайрхан минь, чамд сайн сайхан бүхэн дэлгэрэг гэж бөгтрүүд Уулиншпигельд хэлнэ.

	Тэр, эд хувилгаантай гэгээн мэт тэдний бэлгийг сайрхах маягтай хүлээж авна. Зарим нарийн харамч нь ганц ч үг хэлэлгүй, дув дуугайхан бөхөө авсанд үрнэ.

	Уулиншпигель үдэш орой зуушны газар очиж тэнд сайн гэгч наргижээ.

	Ингээд унтахаар хэвтэхийн өмнө, нөгөө гэсгүй олсон олзныхоо бүгдийг эс боловч хувиа авахаар ирнэ байх гэж бодоод авсан юмаа тоолж үзсэнд гурван зуугаас доошгүй алтан зоос байсан бөгөөд мөнгөнөөсөө алтан зоос нь ч илүү байжээ. Цэцгийн саванд хатсан лаврын бут байгааг харж үндэс шороотой нь гаргаж аваад ёроолд нь бүх алтаа хийжээ. Харин хагас флорин, патар, жижиг зоосыг өмнөх ширээн дээгүүр тараан орхижээ.

	Гэсгүй нөгөө зуушны газар ирээд Уулиншпигель өөд өгсөж гарав. Ламтныг харангуут үсрэн босоод:

	— Эрхэм гэсгүй ламтан та өчүүхэн надад чухам юун тухай ингэж тааж хүрч ирэв? гэхэд, 

	— Ганцхан чиний сайн сайхны төлөө гэж гэсгүй хариулав.

	— Ёх та ширээн дээр байгаа тэр сайн сайхан юмны төлөө өгүүлж байна уу? гэж Уулиншпигель сүүрс алдан хэлэв.

	— Чухам тийм ээ гэж гэсгүй хариулаад, гараа сунган ширээн дээрх бүх мөнгийг түүнд зориулан авч ирсэн хүүдий рүүгээ хаман хийжээ.

	Гэвч юу ч болов нэг флорин авч Уулиншпигельд өгсөнд гаслан ёолох дүр үзүүлэн авлаа.

	Гэсгүй түүнээс энэ гайхамшгийг чухам ямар аргаар хийснийг асуужээ.

	Уулиншпигель гахайн давсаг, халпий загасны ясыг үзүүлж Бульоноос Дамме хүртэлх зам хөөрхий аз нь орхисон явган хүнд тун хол, замдаа өлсөж үхнэ байх гэж бас хэдэн юм өгөхийг гуйж байсан Уулиншпигелийн ёолж ёхлох дундуур гэсгүй цөмийг авчээ.

	Гэсгүй дув дуугүй гарч явжээ.

	Уулиншпигель ганцаараа үлдээд лаврын бутыг харж байгаад унтчихжээ.

	Үүрээр өөрийнхөө олзыг аваад Ораны хуаран руу шамдан яарч явав. Энд ирээд, байдаг мөнгөө хунтайжтанд өгөөд явсан паянгаа хэлж дайсанд ногдуулах байлдааны торгуулийн арга мөн гэж тайлбарлав.

	Хун тайж түүнд арван флорин өгөв.

	Харин халпий загасны нурууны тухайд бол түүнийг болор хайрцагт хийж Бульоны сүмийн шүтээний өргөөнд Христосын загалмайт дүрсийн дунд хэрд өлгөжээ.

	Хотын хүн бүр тэр загалмайт дүрсэнд бурхны өөдөөс ам гарч нүгэл хураагаад дараа нь эгц болсон хүний бөх энд байдгийг хэлнэ.

	
XI

	Дуугүй Вильгельм, Маас мөрнөөр гатлахыг бэлтгэж, будилуулсан, тойруу, шулуун замаар явж Альбын сонор сэрэмжийг алдуулахаар Льежийн хавь газар отрядуудаа нааш цааш хөдөлгөнө.

	Уулиншпигель цэргийнхээ үүргийг гүйцэтгэж аркебуз буугаа чадмаг ажиллуулж орчин тойрноо анхааралтайяа ажиглана.

	Хуаранд Дуугүй Вильгельмийн шадар офицерууд догь ихэмсэг ноёдтой эв санаа нэгтэй байсан Фламанд, Брабантын тайж нар иржээ.

	Удалгүй тус хуаранд бие биедээ үргэлж дайсагнасан хоёр нам бий болж зарим нь: «Хун тайжтан урван тэрслэгч» гэхэд нөгөө зарим нь үүнийг хэлж байгаа хүн гүтгэгч мөн болохоор түүний худалч амыг нь таглана гэцгээнэ. Үл итгэлцэх явдал тосон толбо шиг өсөж байв. Долоо, найм, арван хоёр хүн бөөгнөрч гардан тулалдахад хүрч заримдаа жинхэнэ буу зэвсэг хэрэглэж аркебузыг барихад хүрдэг байжээ.

	Нэг удаа шуугиан болоход хунтайжтан өөрөө ирээд дайсагнагчдын дундуур явж өнгөрөхөд, сум түүний сэлмийг авч хаяжээ. Тэр, тулалдахаа зогсох тушаал өгөөд:

	«Дуугүй Вильгельм алагдсан, дайн дарагдав!» гэж хэн ч хэлж чадахгүйгээр бүгдэд харагдахаар бүх хуаранг тойрч явав.

	Маргаашийн шөнө дунд нэгэн валлон хүүхэнд фламандын амрагийн аялгууг дуулж байсан байшингаасаа Уулиншпигель гарахаар завдтал гэнэт хөрш байшингийн үүдэнд гурван удаа дараалан хэрээ бархирахад гаднаас нэг хүн мөн түүн шиг гурав дахин бархирч харагдав. Тариачин бяцхан байшингаасаа гарав. Уулиншпигель зам дээр хүн алхлахыг сонсов.

	Испаниар ярьж байсан хоёр хүн нөгөө тариачин дээр хүрч очиход бас л энэ хэлээр:

	— За, та нар юу хийв?

	— Сайн үйлс бүтээсэн хааныхаа төлөө худал ярьсан. Бидний ажлын ачаар офицер цэргүүд хуарандаа юм бүхэнд итгэлгүй хандах болов. «Хун тайжтан гагцхүү хувиа хичээсэн олиггүй байдлаас хаантныг эсэргүүцэж байгаа юм. Тэр өөрөөсөө бүгдийг айдаг болгохыг хичээж байгаа бөгөөд тэгээд барьцаанд нь гартаа хот, мужуудыг барьж байна. Тэр эх орныхоо төлөө тулалдаж байгаа эрэлхэг тайж язгуураа таван зуун мянган флориноор орхиход бэлэн байна. Хэрвээ хаанд дахин дагаж захирагдвал Херцог түүнд бүрэн өршөөл үзүүлж бүх эзэмших, цэргийн нь дээд хэргэм цолыг буцааж өгнө гэж амлан тангараглажээ. Ораны хунтайжтан түүнтэй ганцаараа хэлэлцээ байгуулна» гэж хариулав.

	Харин Дуугүй Вильгельмийн талыг баримтлагчид сөрж:

	«Херцогийн санал бол урван тэрсэлсэн урхи, Тэр урхинд Эгмонт Горн хоёр шиг болгож Ораны хунтайж чамайг мэхлэн оруулахгүй. Хоёр хүнийг баривчлахад хамба ламтан Гранвелла Ромд: «Жараахайг бол барьдаг. Харин цурхайг бол алдаг юм «Ораны хунтайжтан чөлөөтэй яваа цагт юу ч хийхгүйг» тэд сайн мэднэ гэцгээнэ.

	— Хуаранд аль хэр их хагарал гарч байна даа гэж тариачин асуув.

	— Ихээ, өдөр ирэх тутам улам ихсэж байна. Захидлууд хаа байна вэ?

	Тэд дэнлүүн гэрэлтэй байшинд орцгоов. Тэр хоёр захиа задлаад тун шуналтайяа уншицгааж, зөгийн бал уугаад салах ёс гүйцэтгэж испаниар:

	— Хэрэв лагерь бутрах юм бол Ораны хунтайжтан бидний гарт орно. Сайн олз болно доо гээд яаран гарч холдохыг Уулиншпигель цонхоор харжээ.

	«За, энэ зандалчдыг эцэс болгож учрыг нь олох ёстой» гэж Уулиншпигель өөртөө хэлэв.

	Тэд битүү манан дундуур орж тариачны өгсөн дэнлүүг хэрхэн авч явахыг Уулиншпигель харжээ.

	Гэрэл үе үе сүүмэлзэж хар сүүдэрт байн байн халхлагдан явааг Уулиншпигель хараад тэднийг цувж явна гэсэн дүгнэлт хийлээ.

	Тэр аркебузаа сумлан хар дүрс рүү буудав. Дэнлүү дээш доош болж байхад нь, нэг нь унаж, нөгөө нь шархыг нь харж байна гэж бодов. Тэр буугаа дахин сумлав. Гэтэл дэнлүү найган ганхаж хуаран тийш хурдан холдож явав. Уулиншпигель дахин буудахад дэнлүү найган, унаж, унтран харанхуй боллоо.

	Уулиншпигель лагерь тийш гүйн очвол, бууны дуугаар сэрсэн зарлагч, бөөн цэрэгтэй дайралдав. Уулиншпигель тэдэнд хандаж:

	— Би анчин хүн. Ангийн олзыг явж авчирцгаа гэвэл

	— Хөгжүүн Фламанд, чи сайхан яриад зогсдоггүй, үйлч хүн юм аа гэж зарлагч хэлэв.

	— Үг бол хуй салхи шиг амнаас минь урсан гардаг. Харин тугалган хэл урван тэрслэгчийн биед үлддээг. Явцгаая.

	Дэнлүүний гэрлээр нөгөө хоёрын хэвтэж байгаа газар дагуулж ирэхэд нэг нь үхэж, нөгөө нь амь тавих гэж хэрчигнэн байв. Түүний цээжиндээ наалдаастай гараас нь эцсийн чармайлтаараа хумхиж атгасан захидлыг олжээ.

	Тэд, хүүрийг авч явахдаа, хувцсаар нь тайж язгуурт гэдгийг тодорхой таниад Фридрих Голленгаузен, Гессений марк гүнтэн зэрэг бусад ноёдтой зөвлөлдөн байсан хунтайжийн зөвлөгөөнийг тасалж дэнлүүгээр гэрэлтүүлэн очив.

	Хөлсний цэрэг, ногоон шар хантаазтай рейтерүүд дагуулан бөөн олноороо Ораны хунтайжийн асарт дөхөж очоод тэдний хэлэхийг сонсохыг шаардан хашхиралдав.

	Хун тайж гарч ирэв. Зарлагч Уулиншпигелийн эсрэг үг хэлж эхлэхээр хоолой засаж ханиасанд, тэр түүний дундуур нь орж:

	— Өршөөн ивээмүй, би хэрээ буудахаар шагайж байгаад танай шадар хоёр урван тэрслэгч тайжийг буудчихжээ гэв.

	Ингээд тэр үзсэн, дуулсан хийснээ хэлж өгөв.

	Ораны хунтайжтан ганц ч үг хэлсэнгүй. Ораны хунтайжтаны өмнө, Дуугүй Вильгельм, Фридрих Голленгаузен, Гессены марк-гүнтэн, Дитрих ван Схоненберг, гүн Альберт Нассауский Гоохстратен, Антуан де Лален, мужийн захирагч Мехельнскийн өмнө цэргүүд болон айж сүрдсэнээсээ бүх бие нь догдлон чичирч байгаа Ламме Гудзакийн өмнө хоёр хүүрийг нэгжив. Хунтайжийн ойр шадруудын дунд хэрүүл хагарал дэгдээж түүний хүчийг сулруулж бууж өгөхөд хүргэж, херцогт илчлэн өгч толгойг нь авхуулахаар тушааж зааварласан Гранвелла, Нуаркамм хоёрын бичиж тамга дарсан захидлыг алагдагсдаас олжээ. Тэр захидалд «Битүү тойруу дохио зэргээр цэргийн дунд Ораны хунтайж хувийн завшаан бодож херцогтой тусгай хэлэлцээ байгуулсан гэхээр сэтгэгдэл төрөхөөр тун болгоомжтой ажиллах ёстой. Тэгвэл түүний шадар цэргүүд нь санал алдаж, түүнийг өөрсдөө барьж авна. Түүний шанд олгохоор Антверпен дахь Фуггерынхнээр3 уламжлан хүн бүрд таван зуун дукат бодож гуйвуулжээ. Испаниас ирэхээр хүлээж байгаа дөрвөн зуун мянгыг Зеландад хүрч ирэхэд дараах мянгыг тэд саадгүй авна» гэжээ.

	Урван тэрсэлсэн нь ингэж ил болсонд хунтайж өөрт нь итгэдэггүй олон хүн байсан өөрийн шадрууд офицер, цэрэг рүү эргэж дуугүй хүүр тийш зааж зэмлэнгүй харав.

	Тэнд байгсад сэтгэл ихэд хөдлөн:

	— Ораны хунтайжтан мандтугай!

	Ораны хунтайжтан эх орондоо үнэнч! гэж талархан уухайлав.

	Тэд үзэн ядах сэтгэлд автан тэдгээр хүүрийг нохойд хаяж өгөх гэхэд хунтайжтан

	— Хүүрийг нохойд хаях биш харин ариун цэвэр үзэл санаанд үл итгэх явдлыг төрүүлдэг сул доройн сэтгэлийг нь хаях ёстой гэж хэлэхэд: Цэрэг, офицерууд:

	— Хунтайжтан мандтугай! Эх орны хань нөхө..... ны хунтайж мандтугай! гэж хашхирцгаав.

	Тэдний дуу шударга бусыг шүүрдэн цэвэрлэдэг аянга мэт сонсогдоно.

	Хун тайж хүүрийг зааж:

	— Эднийг Христос шашны ёсоор оршуулагтун! гэв.

	— Би яах вэ? Миний үнэнч ясан хэлхээг яах гэж байна вэ? Хэрэв би буруу юм хийсэн бол намайг жанчиг. Хэрэв би зөв зүйтэй юм хийсэн бол намайг шагнаг гэж Уулиншпигель хэлбэл Дуугүй Вильгельм:

	— Энэ бууч тушаал аваагүй байтлаа хоёр офицер алж сахилга зөрчсөндөө миний өмнө ногоон саваагаар тавин удаа жанчуулна. Дараа нь сайн харж, сайн сонссоныхоо төлөө гучин флорин шан авна гэв.

	— Эрхэм ноёнтоон, хэрэв надад урьдаар гучин флорин өгвөл би саваадахыг тэвчээртэй давах сан билээ гэж Уулиншпигель хариулав.

	— Тийм ээ, тийм. Эхлээд түүнд гучин флорин өгчих, тэгвэл бусдыг нь тэсвэртэй давна гэж Ламме Гудзак санаа алдаж хэлэв.

	— Ингээд миний сэтгэл санаа ариун цэвэр болохоор түүнийг бороохойгоор ч угааж, улиасаар ч зайлахын хэрэггүй гэж Уулиншпигель үргэлжлүүлэн хэлнэ.

	— Тийм ээ. Уулиншпигелийг бороохойгоор угааж, улиас модоор зайлсны хэрэггүй. Үүний сэтгэл санаа нь цэврээ. Ноён офицеруудаа битгий угаагаач, үүнийг битгий угаагаач ээ гэж Ламме Гудзак санаа алдан хэлэв.

	Уулиншпигель нөгөө гучин флорин авсны дараа зарлагч мод бороохойдогчид түүнийг жанчиж эхлэхийг тушаав.

	— Ноёдоо, ямар хөөрхийлөлтэй байгааг нь хараач! Миний найз Уулиншпигель ямар ч модонд дурладаггүй гэж Ламме бархирлаа.

	— Үгүй, би, шимт навчсаа наран өөд тэлэн дэлгэдэг яшил модонд дуртай боловч шүүснийхээ, цуснаас чийгтэй, навч мөчиргүй тун их хэрцгий ширүүний сэтгэгдэл төрүүлдэг зэрлэг маягтай тийм саваанд би тун дургүй, үзэн яддаг гэж Уулиншпигель хариулав.

	— Чи бэлэн үү? гэж зарлагч асуув.

	— Бэлэн гэнэ үү? гэж Уулиншпигель давтан хэлээд, — Юунд бэлэн байх юм бэ? Саваадуулахад уу? Үгүй, бэлэн биш. Ноён бороохойдогчоо, бэлэн болохыг ч хүсэхгүй байна. Та улаан шар сахалтай, ширүүн царайтай боловч сэтгэл зөөлөнтэй байх гэж итгэж байна. Та над шиг хөөрхий ядуу амьтныг эрэмдэг зэрэмдэг болгохыг төдий л дурладаггүй байх гэж бодно. Өөрийн тухай хэлбэл би ийм юм хийх ч, үзэх ч дургүй. Юу гэвэл Христосын шашинтан хүний нуруу бол бурхны агаарыг амьсгалдаг уушгийг тойрсон цээжтэй адил ариун сүм мөн билээ. Хэрэв та арга буюу хатуу цохилтоор намайг хэсэглэн жижиглэхэд хүрвэл, та юутай хэцүү сэтгэлийн зовлонд автагдах билээ!

	— Худал, худал гэж бороохойдогч хэлэв.

	— Ёх, юундаа ингэж яарсан юм бэ? Эрхэм их ноёнтоон гэж Уулиншпигель хунтайжтанд хандаж, 

	— Үнэхээр ингэж яараад яах юм бэ: эхлээд модоо сайн хатаах хэрэгтэй. Тэгэхгүй бол нойтон саваа амьд маханд нэвтрэхдээ үхлийн хорыг халдаадаг гэдээг. Эрхэм их ноёнтон та ийм адгийн муухай үхлээр намайг үхүүлэхийг хүсэж байна гэж үү дээ? Эрхэм ноёнтоон, тэртэй тэргүй миний нуруу танд үнэнч шударга албыг хаадаг билээ. Энэ нурууг туйвандах буюу сураар ороолгог. Энэ ногоон саваагаар л хэрэггүй. Танаас гуйя гэв.

	— Хунтайжтан та өрөвддөггүй гэж нэгэн зэрэг Гоохстратен Дитрих ван Схоненберг нар хэлэв. Бусад нь өрөвдөн хайрлах мэт мишээцгээнэ ээ.

	Ламме:

	— Эрхэм ноёнтоон, өршөөгтүн, ногоон мод — цэвэр хор шүү дээ гэв.

	— Өршөөе гэж хунтайж хэлэв.

	Ингээд Уулиншпигель олонтоо дэвхрэн цовхорч, Ламмегийн гэдсийг чичлэн бүжиглэхээр чирэн

	— Намайг ногоон саваанаас амийг минь аварсан сайн язгуурт хунтайжийг надтай магтан дуул гэнэ.

	Ламме бүжиглэхийг оролдовч гэдэс нь тулаад болсонгүй.

	Уулиншпигель түүнийг сайхан хоол ундаар зочлов.

	Херцог байлдахаас зайлсхийн Ораны хунтайжийг Юлих Маас хоёрын хооронд хөдөлгөж хүчийг нь барахыг үргэлж хичээж байв. Хунтайжийн тушаалаар Гондт, Мехельн, Эльсен, Меерсений хавьд хаяагүй голыг шалган үзэхэд ёроолыг нь энд тэндгүй шороор дүүргэж гатлахад хүн болон адууг шархдуулахаар байв.

	Стокемын гараа л чөлөөтэй байв. Хунтайж тэр голоор гатлахыг тушаажээ.

	Морин цэрэг Маасыг гатлаад нөгөө талд Льежийн хамба ламтны эзэмшлийн зүгээс усны гарцыг хаагаад байлдаанд бэлэн байдалтай байв. Дараа нь хоёр эргийн хооронд голыг хөндлөн, их бууч арван давхар эгнэн жагсааж голын урсгалыг саатуулан бооход тэдний дунд Уулиншпигель байв. Ус түүний ташаагаар татаж, хүчтэй долгион морьтой нь хамт түүнийг нэг удаа биш хөөргөн өргөж байв.

	Дарийнхаа савыг, бүрх малгай дээрээ бэлхэн аркебуз буугаа хөндий өргөсөн явган цэрэг түүний дэргэдүүр явна. Хойноос нь ачаа хөсөг, харуулын отрядууд, барилгачин цэргүүд, пуужинчид, давхар бөмбөг шидэгчид, фальконет их бага кулеврин, кулеврин-батард давхар кулеврин мортир, их буу, хаана ч үсрэн давхиж чадах эзэн хааны гар буу хэмээгчтэй адилхан хос морь хөллөсөн, магнай нь жирийн болон хос хөнгөн маягийн их буунууд явна. Их бууны хойноос арын цэрэг хөлсний цэрэг, фламандын морин цэрэг явна.

	Уулиншпигель дулаацуулдаг ундаан олж залгилах сан гэж бодно. Өмнөд Герман нутгийн, эцэнхий биетэй, догшин ширүүн нүсэр том герман бууч хүү Ризенкрафт, түүний дэргэд морин дээрээ хурхиран унтаж; архи ханхлуулахад Уулиншпигель түүнийг эрж, олоод хүзүүнээс нь өлгөөстэй байсан олсыг огтолж, хөгжилтэйеэ, тэр саванд нь байгаа юмыг амаараа шимсэнд, зэргэлдээ байгаа буучид:

	— Бидэнд өгөөч! гэж хашхиралдав.

	Тэр ёсоор болгов. Архины сав хоосроход нөгөө олсыг уяад цэргийн хүзүүнд дахин дүүжлэх гэтэл Ризенкрафтыг дэлсэн сэрээчихсэнд дадсан заншлаараа, үнээгээ саах гэж гараа сарвайгаад, сүүгүй болохоор нь ихэд уурлан:

	— Олиггүй муу амьтан, чи архийг минь яав? гэж хашхирав.

	— Уучихсан, нэвт норчихсон цэргүүдэд архи бол нийтийнх: Харамч хүн бол тэнэг муу нөхөр шүү гэж Уулиншпигель хариулав.

	— Маргааш мөргөлдөн тулалдахдаа чамайг хэсэгчлэн цавчина аа гэж Ризенкрафт хэлэв.

	— За тэгье. Бие биеийнхээ толгой, гар, хөл зэргийг цөмийг цавчицгаая. Царай чинь хачин муухай байх юм өтгөн чинь хатчихаагүй байгаа даа?

	— Тийм ээ, хатчихсан юм.

	— Тэгвэл зодолдохын оронд чи туулга уучихвал дээр юм биш үү.

	Тэд дараа өдөр нь бие биеийнхээ илүү өөхийг сэлмээр цавчихаар, ямар ч тулалдаан болоход морьтойгоо уулзахаар тохиролцжээ.

	Уулиншпигель сэлмийг шийдмээр солих зөвшөөрөл гуйгаад зөвшөөрүүлжээ.

	Энэ завсар цэргүүд голыг гатлаад дарга нарынхаа тушаалаар арван эгнээ буудагчид нөгөө эрэг рүү хөдөлжээ.

	Хун тайжтан:

	— Льеж рүү урагшаа давшаад! гэв.

	Ихэд баярласан Уулиншпигель Фламандчуудын хамт:

	— Ораны хунтайж мандтугай, Льеж өөд урагшаа давшаад! гэж хашхирлаа.

	Гэвч хөлсний цэргүүд, ялангуяа германчууд давшилтад ороход хэтэрхий норчихлоо гэнэ. Хунтайжтан лавтай ялалтад хүргэхээр явж байна. Хотынхон тэдний талд байгаа гэж хэчнээн итгүүлэхийг бодовч дэмий байжээ. Тэд үгэнд нь огт оролгүй, том түүдгүүд асаацгаан эмээлийг нь авсан морьдынхоо хамт түүнийг тойрон дулаацацгаана.

	Хотыг дайран довтлохоо маргааш болтол хойшлуулжээ. Альб голыг эрэлхгээр туулан гаталсанд цочин айжээ. Тэгтэл түүний тагнуулчид Дуугүй Вильгельмийн хөлсний цэргүүд довтолгоонд бэлэн биш байгааг мэдээлжээ.

	Ингэхлээр тэр, Льеж болон түүний орчим нутагт, хэрэв хунтайжийн талынхан хөдлөх төдийхөн болбол, бүгдийг гал мэсээр устгана гэж заналхийлжээ. Герард ван Грусбек, хамба ламтны гарын хүн, хөлснийхөө цэргүүдийг хунтайжийн эсрэг зэвсэглэжээ. Гэтэл Дуугүй Вильгельм өмднийхөө чийгээс айсан хөлсний герман цэргүүдээс болж, хотод хэтэрхий оройтон очжээ.

	Уулиншпигель Ризенкрафт хоёрын зуучлан туслагчид, эсрэг тэсрэг тал явган тулалдах бөгөөд гэхдээ ялагчийн шаардлагаар үхтлээ тулалдана гэж Ризенкрафт шаардсан юм санжээ.

	Тулалдахаар бяцхан талбайг сонгон авчээ.

	Ризенкрафт, бүр өглөөнөөс буудлагынхаа хэрэгслийг зүүжээ. Тэр, ханцуйгүй гархин хуяг дуулга өмсжээ. Навтас болтол ноорч урагдсан цамцаа хэрэгцээтэй цагтаа шарх боохоор дуулгандаа чихжээ. Арденны сайн модоор хийсэн өөрөө бууддаг буу, гучин сумтай саадаг, урт чинжаал хутга аваад, буучдын ердийн зэвсэг, хоёр гарын илдийг авсангүй. Тэр байлдааны эмээл тохож морины дух шиг хуяглаж, шувууны өдөөр чимсэн гүүгээ унаад иржээ.

	Уулиншпигелийн зэвсэглэл бол хар бор ажээ .Тэр, илжгэн дээр залран: Завхай хүүхний банзлыг эмээл болгон тохоод илжигнийхээ хоншоорт бургасны мөчир сүлжин углажээ. Илжигний цээжинд хуягийн оронд хэрчим өөх4 зүүжээ.

	Тэгээд Уулиншпигелийн тайлбарласнаар төмөр үнэтэй, ган бүр ч үнэтэй, харин зэс сүүлийн үед их буунд маш хэрэгтэй байгаа учир туулайд зориулсан зэвсэг давтах юмгүй байна гэжээ. Дуулганы оронд эмгэн хумс хорхой тамтаглан идэж амжаагүй салаат ногооны навчаар5 саравчилсан ажээ. Дунд нь тэр, хун шувууны өд хатгасан нь хэрэв муу юм болбол эцсийн дуу дуулахад зориулжээ.

	Урт, бүдүүн нарсан шургаагаар нарийн хөнгөн сэлэм болгож үзүүрт нь мөнхүү модны мөчрөөр саглайлган шүүр уяжээ. Эмээлийн зүүн талд нь модон хутга өлгөөстэй, баруун талд нь шийдэм: өмхий ховлын ишинд шар манжин хатгажээ. Мөн нооронхой навтсаар хуяглажээ.

	Ийм гоёлтой тулалдааны газар хүрч ирсэнд Ризенкрафтын гэрчүүд бөөн инээдэм болцгоосон боловч тэр өөрөө баргар царайлан ярвагар дүртэй байлаа.

	Уулиншпигелийн зуучлан туслагчид, Уулиншпигель навтас даавуунаас өөр юмгүй учир ган хуягаа тайлахыг германаас шаардав. Ризенкрафт зөвшөөрчээ. Тэгэхлээр түүний зуучлан туслагчид Уулиншпигель яагаад шүүрээр зэвсэглэснийг лавлан асуув.

	— Шийдэм та нар надад өөрснөө зөвшөөрсөн болохоор ногоогоор чимэглэж болдог юм биз дээ.

	— Мэддэгээрээ л бол гэж дөрвөн зуучлан туслагч хэлжээ.

	Ризенкрафт ганц ч үг дуугарсангүй жанжуу хүйлсний нарийн мөчрийг сэлмийн богино богино цохилтоор засна.

	Зуучлан туслагчид сэлмээ, мөн Уулиншпигель шиг шүүрээр солихыг шаардсанд, тэр:

	— Хэрэв энэ шалдан гуйлгачин дураараа ийм хачин зэвсэг сонгож авснаас цааш амиа хамгаална гэж итгэж байгаа байлгүй дээ гэж хариулав.

	Уулиншпигель өөрийн зүгээс, өөрт нь шүүр хангалттай болно гэж давтан хэлсэнд зуучлан туслагчид цөм ёсоор боллоо гэж зарлав.

	Эсрэг тэсрэг хоёр этгээд өөд өөдөөсөө харан зогсоцгоосон нь, Ризенкрафт ган болдоор хуяглаж, морьтойгоо Уулиншпигель цээжинд нь хэрчим өөх зүүсэн илжигтэйгээ байв.

	Уулиншпигель ойн зурвасын голд гарч шүүрээ жад шиг хөндлөн тэнцүүлж аваад:

	— Эрэлхэг, сайн сайхан нөхдийн хуаранд, хямсгар царай, хорон санаат хоншоороо газар сайгүй шургуулж явахаас өөр юм мэддэггүй, тахал уяман үхлээс илүү бузар булай, минийхээр бол хүүрийн үнэр ханхлуулсан бузар амьтан. Ийм бузар амьтан үзэгдсэн газар инээд ч байхгүй, дууны ая ч гарахгүй болно. Ийм бузар булай амьтан хэзээ нэгэн цагт хэн хүнтэй зодолдох буюу уурлалцдаг учраас эх орныхоо төлөө шударга тулалдаантай зэрэгцүүлэхэд арми эвдрэн нурж, дайсныг баясгадаг тийм өрсөлдөгчид өдүүлдээг. Энд, миний өмнө зогсож байгаа Ризенкрафт шал дэмий үгийн төлөө хорин нэгэн хүнийг хороосноос биш нэг удаагийн байлдаан, тулалдаанд хэзээ ч эрэлхгээ нотлоогүй, ганц ч шагнал аваагүй хүн юмаа. Иймд өнөөдөр энэ хамуутай нохойн халцарсан үс ноосыг сөөрөг нь эргүүлэн маажихад над таатай байна гэв.

	Ризенкраф хариулсан нь:

	— Энэ архичин, өрсөлдөөн бол зугаа юм гэж боджээ. Үүний гавалд сүрлээс өөр юу ч байхгүй хэн хүн хараг гэж би түүнийг баяртайяа хагална.

	Зуучлан туслагчдын тушаалаар, хоёулаа түргэлсэнд Уулиншпигелийн толгойноос салатны навч унатал илжиг нь шүүрэн идчихжээ. Гагцхүү нэг зуучлан туслагч нь хөлөөрөө илжгийг өшиглөж тэрхэн талбайн хашааны гадаа хөөж, илжгийг хорьжээ. Мөн түүн шиг морийг хөтлөн гаргахад тэр хоёр нь ногоо зулгааж явна.

	Дараа нь шүүртэй зуучлан туслагчид тэр бол Уулиншпигелийн зуучлан туслагчид. Сэлэмтэй зуучлан туслагчид бол Ризенкрафтын зуучлан туслагчид бөгөөд тулалдаанд орох дохиог исгэрч өгчээ.

	Тэгээд Резинкрафт Уулиншпигель хоёр бие биеийнхээ өөдөөс жигтэйхэн хилэнтэйгээр довтолцгоожээ. Ризенкрафт бүх суманд тангараглан хараана. Уулиншпигель талбайгаар хөндлөн уртаашаа, ийш тийш давхин гүйж, эргэлдэн зайлж Ризенкрафт тийш хэлээ гарган, нүүр амаа янз бүр болгон элдэвчлэхэд нөгөөдхийн нь амьсгаа давхцан, сэлмээр галзуу юм шиг агаарт хий эргүүлнэ. Гэнэт тэр Уулиншпигельд бүр ойрхон гүйж ирэхэд нь тэр, дорхноо эргээд байдаг хүчээрээ хамар луу нь шүүрээрээ ёворсонд Ризенкрафт үхэж байгаа мэлхий шиг гар хөлөө саван газарт хөсөр унажээ.

	Уулиншпигель түүн тийш үсэрч очоод ямар ч хайр найргүй шүүрээрээ нүүрийг нь өөд уруугүй савж:

	— Өршөөл гуй. Үгүй бол шүүрээ бүгдийг идүүлнэ гэж давтана.

	Тэр, эцэж цуцалтгүй үрчин үрчсээр байхад цуглагсад ихэд хөхрөлдөхөд:

	— Буруугаа хүлээ. Үгүй бол шүүрийг бүгдийг идэх болно шүү гэж давтана.

	Гэтэл Ризенкрафт юу ч хариулахгүй байсан нь хар ууртаа үхсэн байжээ.

	— Хөөрхий муухай аашит чиний сүнсийг чинь бурхан тайвшруулаг! гэж Уулиншпигель хэлээд сэтгэл зовуурьтай явав.

	Аравдугаар сар шувтарч байлаа. Хунтайжийн мөнгө дуусаж, цэрэг нь өлсөж зовно. Цэргүүд дургүйцэх авч хунтайж херцогтой тулалдахыг хичээн Францын тийш чиглэн явснаа зайлсхийнэ.

	Тэр Кенуа-ле Контоос гарч Камбрэзийн замаар явж байгаад Альба херцогийн хүү дон Руфеле Генрицисийн командалсан герман арван суман, мөн Испанийн найм, хөнгөн морин гурван суман цэргээс бүрдсэн отрядтай тулгарч тулалдаан болоход яг ширүүн үед дон Руфеле:

	— Цохь цохь! Хайр найргүй цохь! Аав минь мандтугай! гэж испаниар хашхирав.

	Тэр үед Уулиншпигелийн даргалж явсан салаа цэрэг дайсны буучдын отрядын эсрэг агшин зуур гарч ирэхэд тэр хүмүүстэйгээ тэднийг дайрлаа. Тэгэхэд Уулиншпигель даргадаа:

	— Энэ зандалчны хэлийг тас татъя гэсэнд, 

	— Тас тат гэж хариулжээ.

	Ингээд Уулиншпигель мэргэн сумаараа Херцогийн хүү дон Руфелегийн эрүүг зад цохиж хэлийг нь тас татжээ.

	Дараа нь Их тайж Дальмаресын хүүг эмээлээс нь ховх татжээ.

	Морьт, явган сумангууд ялагджээ.

	Энэ ялалтын дараа Уулиншпигель найз Ламмегаа бүхэл хуарангаар эрсэн боловч олсонгүй.

	— Яадаг билээ та минь ээ, миний бүдүүн найз Ламме алга болчихжээ! Бодвол дайчны эрэлхэг зүтгэлээр гүзээнийхээ хүндийг умартан зугтаж байгаа испаничуудыг мөрдөн хөөсөн бололтой. Ингээд бодвол амьсгаадан зам дээр шуудай шиг унасанд нь тэд баривчлан золиодос Христосын мөргөлтний өөхөн золиодос болгон аваад явсан бололтой. Найз Ламме минь чи хаашаа алга болчхов оо? Бүдүүн хонгор минь чи хаана байна аа? гэв.

	Уулиншпигель түүнийгээ газар сайгүй эрсэн боловч олоогүйдээ гашуудна.

	
XV

	Цас шуурганы арван нэгдүгээр сард хунтайж Уулиншпигелийг дуудав. Дуугүй Вильгельм хөө хуягийн оосрыг мэрж сууна.

	— Сонсоод цээжил гэж тэр хэлэв.

	— Миний чих харанхуй гяндангийн хаалга шиг бөгөөд ороход хялбар, гарахад бэрхтэй гэж Уулиншпигель хариулав.

	Дуугүй Вильгельм

	— Фландр, Геннегау, Умарт Брабант, Антверпен, Өмнөд Брабант, Намюр, Гельдерн, Овериссель болон Умарт Голландаар яваад, явсан газар бүрийд хэрэв бидний Христосын мөргөлтний ариун үйлсийн хувь заяа хуурай газар өөрчлөгдвөл хорт муухай хүчирхийлэлтэй хийх тэмцэл тэнгис дээр үргэлжилнэ. Бурхны өршөөл аврал, бидний аугаа их үйлстэй хамт бөгөөд түүний урагштай, урагшгүй, явдалд байдаг гэж хэлж яваарай. Амстердамд хүрч очоод миний үнэнч найз хань Пауль Бейсд чухам чи юу ярьсан хийснээ бүгдийг тайлагнаж өгөөрэй. Альбагийн өөрийн нь үсэг зурсан гурван паспорт энэ байна. Эдгээрийг Кенуа-ле-Контын дэргэд алуулагдагсдын хүүрээс олжээ. Миний нарийн бичгийн дарга түүнд нэр оруулж бичсэн юм. Чи зам зуураа итгэж болмоор замын ханийг олж магадгүй. Алтан гургалдайн жиргэлтэд азарган тахианы дайчин бархиралтаар бархирсан тэр хүн бидний үнэнч холбоотон мөн гэдгийг санаж яваарай. Май энэ тавин флорин ав. Эр зоригтой, хатуужилтай байгаарай гэж хэлэв.

	— Чандруу миний зүрхийг дэлдэж байна гэж Уулиншпигель хариулаад аян замдаа гарлаа.

	
XVI

	Хаан болон херцогийн нэрийн өмнөөс өгсөн нэвтрэх бичиг биедээ ямар ч зэвсэг зүүх эрх олгосон байв. Тэр сайн аркебуз буу, хуурай дарь сум авчээ. Дараа нь уранхай цув элэгдтэл нь өмссөн хантааз, испани гадартай өмд өмсөж, өдтэй бүрх малгай духдуулж сэлэм бүсэлжээ. Ийнхүү тэр өөрийнхөө цэргийг францын хил дээр орхиод Маастрихт руу чиглэв.

	Хүйтнийг зөгнөгч халгайн эрвээхэй орон сууцыг тойрон дэгдэж оруулж хоргодуулахыг хүсэх мэт. Цас гурав дахь өдрөө үргэлжлэн оров.

	Уулиншпигель паспортоо олонтоо үзүүлэх хэрэгтэй байв. Түүнийг нэвтрүүлнэ. Ингэж тэр Льежийг чиглэн явж байв.

	Удалгүй тэр ихээхэн өргөн, уудам тэгш газар хүрэхэд малгайлсан цас нүүр нүдгүй шавхуурдана. Өмнө нь гялбам цагаан тэгш газар цэлийн дээгүүр нь хуйнд хөөгдсөн цасан шуурга эргэлдэнэ. Гурван чоно араас нь яг мөрдөн дагахад нэгийг нь буудан унагахад бусад нь шархтай руугаа дайраад тасчин, хэсэг мах авч ой мод руу давхин оров.

	Чононуудаас ангижраад, хээр талд бас дахин сүрэг явж магадгүй гэж ийш тийш ширтэнэ. Ард нь тэртээ тал газарт цасан шуурганд толбо шиг хөдөлж байсан цавдсан бор дүрс, ард нь морьтой улсын дүрс харагдлаа. Тэр, модонд авирлаа.

	Алсаас гунигтай дуу чимээ салхиар сонсогдов.

	«Энэ цагаан нөмрөгтэй мөргөлчид байж магадгүй. Учир нь би тэдний дүрсийг цаснаас арай чарай ялгана» гэж тэр бодов.

	Гэтэл нэг хартал, тэр бол шалдан хүмүүс гүйлдэж, араас нь өндөр, өндөр морьтой, хар зэвсэгтэй хөлсний хоёр цэрэг райтер, хөөрхий тэр бөөн олныг жигтэйхэн ташуурдан тууж явааг хараад аркебуз буугаа цэнэглэжээ.

	Хөөрхий тэр зовлонт хүмүүсийн дунд залуус, өвгөд чармай нүцгэн даарч бээрээд цэргүүдийн ташуур дор биеэ хураан, ташуураас нь зайлах гэж урагшаа гүйнэ. Дулаан хувцастай, архинд царай нь улайсан цатгалан рейтерүүд нүцгэн шалдан улсыг тууж ташуурдан яваагаа зугаа болгоно.

	— Клаасын чандруу, чиний өшөөг би авч байна гэж Уулиншпигель хэлээд нэг рейтрийг буудсанд нүдэнд нь сум тусч, мориноосоо унав. Нөгөө нь, чухам хаанаас энэ гэнэтийн сум хүрч ирснийг ойлголгүй, ихэд айн, ой модонд дайсан тосон сууж байна гэж бодов. Тэр, хамт явсан ханийнхаа морийг авч зугтан амь гарахыг бодон мориноосоо бууж хазаарыг шүүрэн аваад шилээр нь туссан хоёр дахь суманд үхэтхийн уналаа.

	Шалдан хүмүүс тэнгэр бурхад тэдэнд заяаж, туслахаар мэргэн онодог буудагчийн дүрээр ирж хэмээн бодоцгоож, өвдөг сөхрөн унажээ. Уулиншпигель модноос бууж ирэхэд хунтайжийн армид түүнтэй хамт алба хааж байсан хөөрхий зовлонт амьтны зарим нь түүнийг таньжээ. Тэдний тайлбарлан ярьсан нь:

	— Уулиншпигель чи харж байна уу, бид Францаас явж байна, төлөөс төлж чадаагүйгээс биднийг ийм аймшигтайгаар үймээн дэгдээгчид цэргийн олзныхон мэт Маастрих руу явуулсан юм. Тэнд херцог одоо ирэх ёстой. Бид хулгайч гэмт хэрэгтэн мэт эрүү шүүлтэд тамлагдаж, цаазлагдаж, хааны хөлөг онгоцонд алба ажил хийхээр явж байгаа улсаа гэв.

	Уулиншпигель олны дундах ахлагчид нь цуваа өгч:

	— Би та нарыг Мезьерт аваачиж өгье, явцгаая. Юуны өмнө энэ цэргүүдэд байгаа бүх юмыг авч, морьдыг барих хэрэгтэй гэв.

	Цэргүүдийн хантааз, цамц, өмд, савхин гутал, малгай хөө хуягийг тайлж аваад хамгийн сул дорой өвчтэйд нь өгөөд Уулиншпигель:

	— Ой мод руу хөдөлнө. Тэнд салхигүй, дулаан. Гүйгээд, ах дүү нар минь гэв.

	Гэнэт бөөн олны дундаас нэг нь:

	— Хүйтэн байна.! Өлсөж байна! Өлсөж байна! Ромын пап лам газар дэлхий дээрх Христос бурхны эсрэг юм гэж бурханд хэлэхээр явлаа гэж бархиран унаж нас барав. Бүгдээрээ түүнийг Христосын мөргөлтний ёсоор газар оршуулан нутаглуулахаар авч явъя гэж шийджээ.

	Тэд их замаар урагшлан явахдаа битүү бүхээг тэрэгтэй тариачинтай уулзахад, тэр нь шалдан нүцгэн улсыг өрөвдөн тэргэндээ суулгажээ. Тэргэнд нь бас өвсийг хонхойлон сууцгааж, хоосон шуудайгаар нь биеэ хучицгаажээ. Тэр улс дулаацаад, бурхны өршөөл хэмээн бурханд залбирцгаана. Уулиншпигель олзныхоо морины нэгийг унаж нөгөөг хөтлөн зэрэгцэж явна.

	Тэр Мезьерд буудалласанд, халуун шөл, шар айраг, талх, бяслаг, өвгөд эмэгтэйчүүдэд мах өгчээ. Тэднийг халамжлан хүлээж аваад нэгдлийн зардлаар хувцас, шинэ зэвсэг олгожээ. Цөм Уулиншпигелийг ерөөж үнссэн энхрийлэн таалсанд ихэд баярлажээ.

	Рейтерүүдийн морийг тэр дөчин найман флориноор худалдаад гучийг нь францчуудад өгчээ.

	Тэгээд цааш ганцаараа тэнүүчлэн явахдаа дотроо:

	— «Одоо би нус нулимс, цус, гамшиг зовлон дундуур яваа боловч юу ч олсонгүй. Бодвол шулмууд намайг мэхэлжээ. Ламме хаана байна? Неле хаана байна? Долоо хаана байна?» гэж бодно.

	Тэгтэл

	— Нулимс, үхэл, галын дунд ир... гэх сэвшээтэй адил дуу гарахыг сонсов. Ингээд тэр цааш явлаа.

	
XVII

	Уулиншпигель Намюрт гуравдугаар сард ирэв. Энд тэр Маас голын загас ялангуяа хулд загасанд их дуртай хүн болчхоод завь хөлслөн аваад нэгдлийн зөвшөөрлөөр загас барьдаг болсон Ламмег харав. Гэвч тэр үүнийхээ тулд загасчны холбоонд тавин флорин төлжээ.

	Ламме өөрийн найз нөхөр нь Маасын эргээр явж, нөгөө талын хотод гаталж хүрэх арга эрж явааг хараад ихэд баярлан, эрэгт сэлүүрдэж очоод өөд авиран амьсгаадаж Уулиншпигель рүү зүтгэн баярласнаа ээрэн:

	— Яамай даа, хүү минь, миний бурхнаас заяасан хүү минь, миний тархины шанаа чам шиг хоёрыг багтааж чадах учир бид хоёр дахин учирч, чи надтай байна. Одоо чи хаашаа явна вэ? Чамд юу хэрэгтэй байна вэ? Чи минь амьд байх шив дээ? Эхнэрийг минь хараагүй биз? Маас голын загас идэх үү? Энэ чинь зовлонт орны эрхэм дээд хоол, анд найз минь, их сайхан цуу хийдэг юм. Чи тулалдааны дөлд алтлагдсан мэт юутай эрхэмсэг сайхан дүртэй болоов. За яамай даа. Хүү минь. Найз минь, хайрт Уулиншпигель минь, хөгжилтэй тэнүүлчин минь, чи энд байна! гэж өндөр дуугаар хэлээд цааш нь намуухнаар ярьсан нь, — Хэчнээн испанийг чи унагав даа? Янхан хүүхнүүдтэй тэдний нэг тэргэнд нь эхнэртэй минь уулзаагүй биз дээ? Чи Маасын дарс уучих, өтгөн нь хаагддаг хүнд тун сайн юм. Хүү минь чи шархадсан уу? Чи энд үлдээд, удахгүй залуу бүргэд шиг эрүүл чийрэг, таатай сайхан болно. Мөн замгийн ямар ч үнэргүй могой загасыг цадталаа иднэ! Үнс намайг гүзээхэн минь. Яамай бурхан минь, би хэчнээн баяртай байна вэ?

	Тэгээд Ламме дэвхрэн цовхорч, амьсгаадан, тургин бүжиглэж, Уулиншпигелийг угзчин, сэгсчинэ.

	Дараа нь тэр хоёр хот руу явав. Намюрын хаалганд Уулиншпигель херцогийн гарын үсэгтэй паспортоо үзүүлээд, Ламме түүнийг өөрийндөө дагуулж очив.

	Хоол хийж байх зуураа түүний адал явдлын тухай сонсож өөрийнхийгөө ярив. Тэр нэг хүүхнийг эхнэрээ гэж бодоод, хойноос нь дагаж, цэргээ орхин, Намюр хүртэл явжээ.

	— Чи түүнийг хараагүй биз? гэж Ламме, Уулиншпигелиэс үргэлж шална.

	— Харсаан. Өөр, тун аятайхныг харсаан. Ялангуяа тэд бүгдээрээ янаг амрагийг эрхэмлэсэн энэ хотод олон тийм эмэгтэйчүүдийг үзсэн гэж Уулиншпигель хариулав.

	— Тийм ээ, үнэхээр ч тийм байх. Намайг энд зуу дахин оролдож уриалсан боловч би үнэнч хэвээр. Яая гэх вэ! Гуньж мөрөөдсөн миний зүрх ганцхан дуртгалаар л дүүрэн гэж Ламме хэлэв.

	—— Янз бүрийн хоолоор гүзээгээ дүүргэж байгаа шигээ юу:

	— Би гуниглан уйтгарлахдаа юм идэж байх ёстой.

	— Чиний зовлон чинь амсхийдэггүй, амрахыг ч мэддэггүй юм уу?

	— Яая гэх вэ? гэж Ламме хариулаад тогооноосоо хулд загас гаргаж:

	— Хараач, хэчнээн сайхан яасан тарган бэ. Мах нь миний эхнэрийн бие шиг ягаан юм. Маргааш өглөө Намюраас гарч явъя. Надад тампуу дүүрэн флорин бий. Нэг нэг илжиг авч унаад Фландрид буцаж очъё гэж үргэлжлэн ярив.

	— Их үнэтэй болно доо гэж Уулиншпигель хэлэв.

	— Тэр онц биш ээ. Сэтгэл минь намайг Дамме руу чангаагаад байна. Тэнд, тэр надад тун их хайртай амраглан байсан юм. Буцаад очсон байж юу магад.

	— За яах вэ. Чи хүсээд байвал маргааш өглөө явъя гэв.

	Дараах өглөө нь тэр хоёр өөр өөрийн илжгийг унаад зэрэгцэн шогшино.

	
XVIII

	Ширүүн салхи салхилж, өглөөнөөс баясгалант залуу нас шиг гялалзан байсан наран бүүдийж цайран гунигт залуу нас шиг барайв. Мөндөртэй бороо шавшин шавхуурдана.

	Бороо намдахад Уулиншпигель биеэ сэгсэрч:

	— Тэнгэр төчнөөн их манан шингээдэг болохоор заримдаа бас түүнийгээ хөнгөлөх хэрэгтэй байдааг гэв. Дахин урьдахаас арай томхон мөндөртэй бороо цутгаж, явуулынхныг хайр найргүй шавшин шавхуурдана. Ламме:

	— Биднийг их сайн угаасан байтлаа, дахин булхахын хэрэг юун билээ гэж гунгинан хэлэв.

	Наран дахин гарч тэд цаашаа хөгжилтэйеэ шогшуулжээ.

	Бороо мөндөр хоёр гурав дахь удаагаа улам хүчтэй цутгаж модны хуурай мөчрийг хурц хутгаар огтолсон мэт хяргана.

	— Ээ, оронтой бол зүгээр сэн! Хөөрхий эхнэр минь! Халуун ханз, амтлан үнсэлцэх хайрт бүсгүй, тостой сайхан шөл минь хаана байна? гэж Ламме гуншгинана.

	Тэгээд хөөрхий тэр бүдүүн, уйлж уухилна.

	Гэвч Уулиншпигель:

	— Гомдож гуниглахын хэрэггүй. Бүх зовлон гамшгийн гэмтэн нь хэзээд бид өөрсдөө байдааг. Бороо бидний дээрээс цутгаж байвч энэ арван хоёрдугаар сарын бороо тавдугаар сард сайхан ногоо өгнө шүү дээ. Тэгэхэд үнээнүүд баярласандаа мөөрөлдөнө. Толгой хоргодох оронгүй бид яагаад гэрлэдэггүй бил ээ? Өөрөөр хэлбэл би өөрийнхөө тухай мөн одоо махтай вандуйн амттай, сайхан үнэр ханхалсан шөл чанаад өгөх байсан бяцхан Нелегийн тухай ярьж байна. Бидэн дээр хурмастын ус цутгасаар байтал бид цанган зовж байна. Гэтэл бид яагаад нэг мэргэжилтэй байгаагүй юм бэ? Тэвчээртэй байгсад одоо цехийн мастер болчихсон, тэд баяжиж зооринд нь торх торх шар айргаар дүүрэн байна гэж Уулиншпигель хариулав.

	Клаасын чандруу түүний зүрхийг дэлдэж тэнгэр цэлмэж наран гийсэнд Уулиншпигель:

	— Гэрэлт сайхан наран биднийг дулаацуулсанд чинь их гялайлаа. Мөн миний зүрхийг дулаацуулж, эх орноо чөлөөлөх гэж яваа тэнүүлчид өршөөл хүртэгчид гэж үргэлж сануулж байдагт чинь Клаасын чандруу чамд бас гялайлаа гэж Уулиншпигель хэлэв.

	— Гэдэс өлсөж байна гэж Ламме гуншгинав.

	
XIX

	Тэд буудалд ороход нь зочдын өндөр өрөөнд өдрийн хоол өгчээ. Уулиншпигель цонхыг онгойлгон цэцэрлэг руу харахад нэлээн тарган, том мээмтэй, алтан шар үстэй хүүхэн зугаацан явна. Тэр дан банзалтай, цагаан ёрог даавуун цамцтай, сиймхий эдээр захалсан, хатгамалт хар хормогчтой ажээ.

	Цамц эмэгтэй хүний дотуур хувцас хэц дээр хатаахаар тохоостой байна. Хүүхэн цамцнуудыг олсноос нэг авч, дахин өлгөж, нааш цааш эргүүлж Уулиншпигель рүү инээмсэглэн харж байснаа татаастай нэг олсон дээр суугаад дүүжин даажин хийв.

	Зэргэлдээ азарган тахиа орилж хүүхэд асрагч эмэгтэй хүүхэдтэй тоглож, түүний өмнө зогсож байгаа эрэгтэй хүн тийш нүүрийг нь эргүүлнэ.

	— Боолкин, аавдаа инээдээ гэхэд хүүхэд чарлав.

	Хөөрхөн хүүхэн цэцэрлэг дотор явж дотуур хувцас хурааж өлгөнө.

	— Энэ чинь тагнуулч хүүхэн гэж Ламме хэлэв.

	Хүүхэн нүдээ гараараа таглаад инээд алдан хурууныхаа завсраар Уулиншпигель өөд харна.

	Дараа нь хүүхэн хоёр гараараа хөхөө өргөснөө доош гулсуулаад, хөлөө газар хүргэлгүй дахин дүүжин даажин хийв. Тэр, олсон дээр ээрүүл шиг эргэлдэхэд банзал нь дэрвэн хийсэхэд мөрөндөө хүртэл ил, тарган цагаан гар нь наранд гялалзахыг Уулиншпигель харна.

	Тэр, эргэлдэн, инээж түүн тийш ширтэнэ. Уулиншпигель түүнтэй уулзахаар гарав. Ламме хойноос нь дагаж цэцэрлэгийн сүлжмэл хашаанд орох нүх сүв эрээд олсонгүй.

	Хүүхэн, өөрийг нь эрж байгааг хараад, хурууныхаа завсраар инээд алдан харав.

	Уулиншпигель сүлжмэл хашаанд шургаж орохыг оролдсон боловч Ламме:

	— Битгий яв, энэ чинь тагнуулч, бид түүдэг галд шарагдах болно шүү гэж түүнийг хориглоно.

	Хүүхэн цэцэрлэгээрээ зугаалж, нүүрээ хормогчоороо халхлан, түүний сиймхий захаар ширтэж тохиолдлын найзаа ирж яваа эсэхийг харна.

	Уулиншпигель сүлжмэл хашаан дээгүүр үсрэн гарч байхад Ламме хөлөөс нь шүүрэн аваад, тавилгүй буулгаж:

	— Цаазын талбай, сүх, дүүжлүүр, энэ чинь тагнуулчин, тийшээ битгий оч гэв.

	Уулиншпигель Ламметай ноцолдон газар сууж байтал тэр хүүхэн сүлжмэл хашааны цаанаас толгойгоо цухуйлган:

	— Ноёнтон баяртай! Таны янаг амрагийн чармайлтыг дараагийн нэг тохиол болтол Амур бурхан хадгалаг гэв.

	Сүлжмэл хашааны цаанаас түүний ёжтойхон инээд сонсогдоно.

	— Ээ, яая даа, чухам багц зүү шиг чихэнд минь шигдэв гэж Уулиншпигель хэлэв.

	Хаалга нүргээнтэйгээр тасхийж хаагдав, Уулиншпигелийн царай барайж байхад, Ламме түүнийг хориглон саатуулж:

	— Чи өөртөө хүртээгүй түүний булбарай сайханд шунаж байна. Гэтэл тэр чинь тагнуулч. Энэ чинь хэчнээн гунигтай боловч чамд л сайн юмаа.

	Уулиншпигель нэг ч үг хариулсангүй, тэд илжгээ унаж явцгаалаа.

	
XX

	Тэд илжгээ хөлөөрөө баруун зүүн талаас нь давирсаар урагш явна.

	Ламме өдрийнхөө хоолыг шингээж боловсруулан цэвэр агаараар ундална. Гэнэт Уулиншпигель ташуураа далайж байдаг чадлаараа түүний бөгс рүү ташуурдсанд тэр нь эмээл дээрээ өндөсхийж

	— Чи яаж байна? гэж Ламме гунигтайяа бархирав.

	— Яагаа вэ?

	— Ташуурдлаа шүү дээ!

	— Хэн ташуурдаа вэ?

	— Чи ташуурдлаа!

	— Зүүн талаас уу?

	— Тийм ээ. Миний бөгсөн дээр зүүн талаас ташуурдлаа. Золгүй муу тэнүүлчин чи яагаад зодож байгаа юм бэ?

	— Мэдсэнгүй болоод. Ташуур гэдэг юуг би их сайн мэднэ. Мөн эмээл дээр гоолиг бөгс ямар байдгийг би бас сайн мэднэ. Гэтэл би энэ бүдүүн, өргөн цогцос бие эмээл дээр илүү гарч байхыг хараад: «Хуруугаар чимхэж болохгүй юм, хэрэв чимхвэл ташуур ч түүнийг онохгүй байх» гэж би дотроо бодсон юм аа. Тэгвэл би эндүүрчээ.

	Ламме, ингэж бодсоныг нь сонсоод инээд алджээ.

	Гэвч, юм мэдэхгүй байж нүгэл хийсэн хүн, би ганцаараа биш ээ гэж Уулиншпигель үргэлжлэн хэлээд, 

	— Үүнд, өөхөө эмээл дээгүүр илүү гаргаж халиасан нэг биш маанаг жишээ болох байжээ. Хэрэв миний ташуур чиний бөгсний өмнө нүгэл хийсэн бол намайг цэцэрлэгээсээ дуудан даллаад байсан хүүхэнд, хашаан дээгүүр давахад саад болсноороо миний хөлийн өмнө чи нүгэл хийжээ.

	— Олхиогүй амьтан минь өшөөгөө авсан хэрэг үү! гэж Ламме дуугарав.

	— Гэмгүйгээр өшөө авсан хэргээ гэж Уулиншпигель хариулав.

	
XXI

	Хүйтэн шуламд дурласан хайраа дуудан гаслах Катлинагийн дэргэд Неле ганцаардмал гунигтайяа сууна. Гэвч нөгөө шулам нь ирэхгүй ажээ.

	— Ээ, хайрт Гансик минь чи баян. Миний долоон зуун алтан зоосыг буцааж өгч чадах байсаан. Тэгвэл Сооткин тамаас амьд эргэж ирж, Клаас тэнгэрт баярлах сан ажээ. Чи чадна! Галаа зайлуул. Сүнс минь гадагшаа тэмүүлж байна. Нүх гарга, сүнс минь гадагшаа тэмүүлж байна! хэмээн сүүрс алдан хэлнэ.

	Ингээд толгой дээрээ олс түлж хуйхалсан хэсэг газрыг заана.

	Катлина маш ядуу байсан болохоор айл хөрш нь түүнд вандуй, талх, мах юу байдгаараа тусална. Нэгдэл нь бага зэргийн мөнгө тусална. Неле хотын баячуудын юм оёж, дотуур хувцас индүүдээд, долоо хоногт флорин олдог байжээ.

	Катлина үргэлж:

	— Нүх гарган сүнсийг минь тавиач! Сүнс минь дэлдэж байна. Нээгээч! Тэр долоон зуун алтан зоос авч ирнэ гэж домоглоно.

	Ингэхэд нь Неле түүнийг сонсоод уйлна.

	
XXII

	Тэр завсар зохих ёсны паспорттой Уулиншпигель Ламме хоёр Самбара голын эрэг дэх энд тэндээ армаг тармаг модтой хаданд налсан нэг буудлын газар очлоо. Хаяг нь «Марлэрын зуушны газар» гэсэн байв.

	Бургоных шиг амттай, Маасын дарс хэдэн лонхыг уугаад яах ч аргагүй, пап ламтны талын үзэлтэй зуушны газрын эзэнтэй яриа үүсгэжээ. Тэр газрын эзэн нүдээ хортойхон анивчин, архи хэтрүүлчихсэн учир шаазгай шиг шулганан илүү дэмий юм чалчина. Уулиншпигель анивчихын нь цаана нэг л юм нуугдаж байна гэж сэжиглээд, архи нэмэн нэмэн уулгасаар л байв. Тэгтэл зуушны газрын эзэн, инээж хөхөрсөөр түдэлгүй дэвхцэн бүжиглэснээ ширээнээ дахин суугаад:

	— Сайн сайхан католикууд, та нарын эрүүл мэндийн төлөө гэж хэлэв.

	— Таны! гэж Уулиншпигель Ламме хоёр хариуллаа.

	— Ямарваа нэгэн тэрсүү бодлого гаргах тахлыг үндсээр нь арилгахын төлөө!

	— Үүний төлөө ч ууя! гэж Уулиншпигель Ламме хоёр хариулаад> шилэн аяга дүүрэн байгаа эсэхийг харж чадахаа байсан эзний хундаганд сэлбэсээр л байв.

	— Та нар сайн хүүхдүүд байна. Та нарын өгөөмөр сэтгэлийн төлөө ууя, учир юу гэвэл би одоо бидний хамт ууж байгаа архиар л олз олж байгаа юм аа. Та нарын паспорт чинь хаана байна.

	— Энэ байна гэж Уулиншпигель хэлэв.

	— Херцог гарын үсгээ зуржээ. Херцогийн эрүүл мэндийн төлөө! гэхэд нь

	— Херцогийн эрүүл мэндийн төлөө! гэж Ламме Уулиншпигель хоёр хариулав. Эзэн цааш нь:

	— Үхэр оготно, хулгана сохор номиныг юугаар барьдаг вэ? Хулганын занга, оготнын занга, хавхаар барьдаг. Бүх юмыг нураадаг сохор номин гэгч хэн бэ? Тэр бол агуу их тэрсүү, тэр Ораны хунтайж-тамын тал шиг улаан шар амьтан бий. Бурхан биднийг өршөөг! Тэр ирнэ ээ. Ха, ха! Ууя! Хий! Би халж, би шатаж байна! Ууя! Алдарт хонгор сайхан шинэчлэгчдийн номлогчдоо!.. Алдарт эрэлхэгхэн цэргүүд ээ, шийдэм чинь бат бэх болтугай... Ууя! Эдэнтэй гол тэрсүүгийн лагерьд нэвтрэх гэж байгаа юм уу? Түүний өөрийн нь гарын үсэгтэй паспортууд над бий... Тэнд харж болно оо... гэж үргэлжлүүлэн ярилаа.

	— Сайн байна. Бид ч хуаранд очъё гэж Уулиншпигель хэлбэл

	— Тэнд тэд ёстой учрыг нь олно доо. Шөнө учир тохиолдвол, нөгөө эзэн исгэрэн, нэг хүн нөгөөгөө яаж алж байгааг харуулж, ган салхи нассаусын хөөндэйд6 дуугаа дуулахыг нь саатуулна. Одоо ууцгаая, тийм үү?

	— Чи эхнэртэй ч гэсэн хөгжилтэй хүн юм л даа гэж Уулиншпигель хэлэв.

	— Эхнэргүй, эхнэртэй болох ч үгүй гэж эзэн сөрж хэлээд, — Би улсын нууцыг хадгалдаг юм шүү. Ууцгаая! Эхнэр бол тэр нууцыг минь орон дотор мэдэж авчхаад намайг дүүжлүүлж ертөнцийн жамаар болоогүй байхад бэлэвсрэх шүү дээ. Бурхан өршөө! Тэд ирнэ ээ... Миний шинэ паспортууд хаана байна? Миний Христос зүрхэнд минь бий! Ууцгаая! Тэд тэр байна. Марш-ле дамын тэнд, эндээс замаар гурван зуун алхам яваад л байна. Тэднийг харж байна уу? Уух уу?

	— Уу, уу! Би хааны төлөө, Херцогийн төлөө, номлогчдын төлөө, «ган салхины» төлөө ууж байна. Миний эрүүл мэндийн төлөө, чиний эрүүл мэндийн төлөө, дарсны төлөө, лонхны төлөө ууж байна! Чи ер нь огт уухгүй байна уу? гэж Уулиншпигель хэлэв.

	Ерөөл тавих бүрдээ Уулиншпигель эзний шилэн аягыг дүүргэхэд, ганцхан амьсгаагаар хөнтөрчихдөг байлаа.

	Уулиншпигель хэсэг зуур түүнийг ширтэж байснаа босож:

	— Унтчихжээ! Явъя, Ламме гэв.

	Замд гараад тэр:

	— Биднийг илчлэх эхнэр түүнд байхгүй юм... удахгүй шөнө болно... энэ олиггүй амьтны хэлснийг чи дуулаа биз, номлогчид гэдэг нь юун улс болохыг чи мэдэх үү? гэв.

	— Мэднэ гэж Ламме хариулав.

	— Тэд Марш-ле-Дамаас Маасын эргээр явж байгааг мэдэж байгаа биз дээ, «ган салхи» салхилахаас нь урьдаар тэднийг замаас нь шүүрэх хэрэгтэй биз дээ?

	— Тийм ээ.

	— Хунтайжийн амийг аврах хэрэгтэй.

	— Тийм ээ.

	— Миний аркебуз буу аваад хавцал хадан дундах бутан дотор суу. Хоёр сумаар цэнэглээд, намайг хэрээ шиг бархирах дохиогоор буудаарай.

	— За, тэгье гэж Ламме хэлэв.

	— Ингээд тэр бутны дунд орж далд ороход Уулиншпигель бууны замаг дуугарахыг сонсов.

	— Ирж явна, харж байна уу? гэж тэр асуув.

	— Тийм ээ, харж байна. Гурвуул юм. Цэрэг шиг хөлөө нийлүүлж явна. Нэг нь бусдаасаа бүтэн толгойгоор өндөр юм.

	Уулиншпигель хөлөө жийж, замын дэргэд гуйлгачин шиг сууж эрихээ эргүүлэн ном уншина. Түүний бүрх өвдөг дээр нь байна.

	Тэгээд гурван номлогчид дэргэдүүр нь өнгөрөхөд тэр малгайтай гараа сарвайхад нөгөөдүүл нь юу ч өгсөнгүй.

	Тэгэхлээр нь тэр өндийн босож гунигтайхан гэгчээр:

	— Буянтан минь ээ, чулуу буталдаг газрын ёроолд бяц унасан. Ажилчин хүнд өчүүхэн зоос хайрлана уу, 

	— Миний зовлонг хөнгөвчилж хэн ч юм хайрлахгүй. Тэндхийн улс хатуу ширүүн сэтгэлтэй юм. Ээ та минь ээ ганц зоос хайрлаач. Та нарын төлөө бурханд залбирна шүү. Бурхан та нарт урт удаан баясгалант амьдрал заяан соёрхоно шүү. Буянтан минь ээ!

	— Үр минь ээ, пап ламтан, шашны шүүх энэ газар дэлхий дээр ноёрхож байгаа цагт баяр баясгалан бидэнд байхгүй гэж өндөр өргөн цээжтэй номлогчийн нэг хэлэхэд Уулиншпигель сүүрс алдаж:

	— Ээ, юу ярьж байна аа, буянт минь? Би гуйя аяархан яриач! Ядуу надад нэг зоос хайрлаач гэв.

	— Үр минь бид, ядуу зүдүү тэнүүлчид. Замдаа л дөнгөн данган хүрэх мөнгөтэй гэж эрэмгий дайчин царайтай намхан номлогч хэлэхэд Уулиншпигель өвдөг сөхрөөд, 

	— Надад адис хайрлагтун гэв.

	Гурван номлогч Уулиншпигелийн толгойд адис тавихаар гараа сунгасан боловч ямар ч сүсэг бишрэл төрүүлмээр намбатай биш ажээ.

	Тэд эцэнхий туранхай боловч цүдгэр гэдэстэй байхыг анзаарсан Уулиншпигель эвгүй гишгэсэн байдал үзүүлэн босохдоо өндөр номлогчийн гэдэс рүү нь мөргөсөнд зоос харшилдах сайхан дуу хангинан дуугарчээ.

	Тэгэхлээр нь цэх болж сэлмээ сугалан

	— Эрхэм сайхан эцгүүд минь, гадаа хүйтэн байна. Та нар сайн хувцастай, би муу хувцастай байна. Та нар ноосон хувцсаа над өгч хайрлагтун. Би нөмрөг хийж өмсье. Би гуйлгачин, өөрөөр хэлбэл гёз. Гёз мандтугай! гэв.

	— Том хамарт гёз чи хамраа хэт их сөхөж байна, арга буюу бид тас цавчъя гэж өндөр номлогч хэлэв.

	— Цавчихаа! гэж Уулиншпигель хашхираад «гэдрэг алхсанаа Ган сайхан мэдээрэй, «ган салхи» хунтайжаас урьдаж та нарыг сульдуулна шүү. Би гёз, гёз мандтугай! гэв.

	Гайхшаа барсан номлогчид хоорондоо:

	— Энэ ер нь хаанаас мэдээв? Биднийг илчилжээ.! Цохь! үүнийг! Пап ламтан мандтугай! гэж ярилцав.

	Тэгээд тэд хувцсан дороосоо гялгар шор төмөр гаргацгаав.

	Гэтэл Уулиншпигель тэднийг хүлээж байсангүй, Ламмегийн нуугдаж байсан бут руу гүйн очоод номлогчдыг яг буу тусах газар ойртоход нь: хэрээнүүд, хар хэрээнүүд, ган биш, хар тугалган салхи салхилна. Хойд мөрий чинь хөтлөх ном аялна! гэж хэрээ шиг бархирав.

	Бутан дундаас буу тас хийж; өндөр нь дорхноо унав. Хоёр дахь сум нөгөөдхийг нь өнхрүүлэв.

	Уулиншпигель бутан дунд Ламмегийн цайлган царай, аркебуз буугаа яаралтай цэнэглэж байгаа өргөсөн гарыг харав.

	Хар бутан дээгүүр хөхөвтөр утаа суунаглана. Гурав дахь номлогч уурлаж, ихэд эрэмгийлэн Уулиншпигель руу давшлахад нь тэр:

	— Олиггүй алуурчин! Ган салхи ч юм уу, тугалга нь ч юм уу, аль нэг нь чамайг нөгөө ертөнцөд тонилгоно доо гэж хэлээд дайсны өөдөөс дайрлаа.

	Зам дээр хөндөлдөн бие биеийн эсрэг харж зогсоод нүд салгалгүй ширтэж нэг нэгээ цохин няцаана. Уулиншпигелийн эсрэг этгээд чадамгай байлдагч байсан тул хөл толгойг нь шархдуулан тэр аяар нь цус болчихсон байвч арслан шиг давшлан биеэ хамгаална. Толгойн шархны цус нүдийг бүрхэж харааг нь саатуулна. Уулиншпигель амсхийхээр хажуу тийшээ холби үсэрч, зүүн гараараа цусаа арчив. Гэвч биеэ суларч доройтож байгааг мэдрэв. Хэрэв Ламме дахин буудаж дайсныг өнхрүүлээгүй бол тэр алуулчихсан байх сан ажээ.

	Уулиншпигель, нөгөө хүн цусаар хахан цацаж, хараал зүхэл тавьж, үхлийн хөөс цахруулан байгааг харж, сонсоно.

	Тэгтэл харанхуй ойн дээгүүр дэгдсэн хөхөвтөр утаан дунд Ламмегийн цайлган царай дахин харагдав.

	— Дуусав уу? гэж тэр асуув.

	— Тийм ээ, хүү минь, хүрээд ир гэж Уулиншпигель хариулав.

	Ламме бүгж байсан газраасаа гараад, нил цус болчихсон Уулиншпигелийг харжээ. Тэр хүүрийн дунд газар суугаа Уулиншпигель руу том гэдэстэй мөртөө буга шиг хурдан харайн очлоо.

	— Хонгор найз минь шархаджээ. Энэ олиггүй амьтан шархдуулжээ гэж Ламме дуу алдаад ойр байгаа номлогчийн шүдийг өсгийгөөрөө цөм цохиод: — Чи дуугүй байна аа, Уулиншпигель ээ! Амь тавьж байгаа юм биш биз дээ? Хөхөх эм (бальзам) хаана байна? Аа, тийм хиамны дор, богцонд бий. Уулиншпигель чи, миний үгийг дуулж байна уу? Шархыг чинь угаах бүлээн ус ч байхгүй байна, олох ч газар алга аа. Гэвч Самбарагийн ус ч болно доо. Үг хэлж дуугараач ээ, хонгор найз минь! Тийм ч хүнд шархдаагүй биз дээ? За, ус-хүйтэн ус, тийм биз? Өө, сэхээ оров. Би байна хүү минь, чиний найз. Цөм алагдсан, цөм. Ёрог даавуу, шарх боох ёрог даавуу хэрэгтэй санжээ. Байдаггүй, за, миний цамц болно доо гээд цамцаа тайлж, цааш нь: — Цамцаа хэсэглэн урчихъя. Цус нь зогсов. Миний найз үхэхгүй. Энэ хүйтэн нүцгэн нуруу яасан их даарах юм бэ! Хурдхан хувцаслая. Үхэхгүй, үгүй. Энэ чинь би байна, Уулиншпигель ээ, чиний найз Ламме! Инээнэ. Алуурчдыг тоноё. Эдний гэдэс алтаар дүүрээн. Алтан гэдэс-алтан зоос, флорин, дукат, талер. Мөн-захидлууд. Өө, одоо бид баяжсаан. Гурван зуу гаруй алтан зоос. Мөнгийг ч, бууг ч авна. «ган салхи» хунтайжийг хөндөхгүй гэж үргэлжлүүлэн хэлнэ.

	Уулиншпигель даарч, чичрэн босож ирэв.

	— За, чи одоо хөл дээрээ бослоо гэж Ламме хэлэв.

	— Хөхөх тосны л ачдаа гэж Уулиншпигель хариулав. Ингээд, тэр гурван номлогчийн хүүрийг нэг нэгээр нь хувцас буутай нь хадны ангал руу шидэлж гагцхүү нөмрөгийг авлаа.

	Тэднийг тойрон улай мэдэрсэн хэрээнүүд тэнгэрт бархирна.

	Самбра гол бүүдгэр тэнгэрийн дор ган болд шиг алсыг зорин урсана.

	Цас орж цусыг угаана.

	Гэлээ ч гэсэн тэр хоёр хоёулаа сэтгэл зовуурьтай л байжээ.

	— Надад хүн алснаас тахиа алсан нь амар аа гэж Ламме хэлэв.

	Тэгээд тэр хоёр илжгэн дээрээ мордоцгоов.

	Гюийн хаалганд хүрэхэд Уулиншпигелийн цус гоожсоор л байв. Тэр хоёр хуурамчаар хэрүүл үүсгэсэн болж илжигнээсээ бууж, мөн хуурамчаар уурлалцан хилэгнэж, сэлмээр зодолдож байгаа дүр үзүүлжээ.

	Дараа нь тулалдахаа зогсоцгоож илжгээ унаж хотын хаалганы тэнд паспортоо үзүүлээд хот оров.

	Эмэгтэйчүүд, Уулиншпигелийн цустай шарх, мөн илжгэн дээрээ ялалт хийсэн маягтай ихэмсэг яваа Ламмег хараад ялагдсаныг хөөрхийлөн хайрлаж, Ламме өөд нударгаа зангидан занаж:

	— Энэ муу санаатай амьтан найзыгаа зөндөө шархдуулжээ гэцгээнэ.

	Харин Ламме тэдний дунд эхнэрээ байхгүй байгаа даа гэж сэтгэл түгшин хайна.

	Гэвч дэмий горьдлого байсан тул уйтгарлана.

	
XXIII

	— Одоо хаачих вэ? гэж Ламме асуувал Уулиншпигель

	— Маастрихтад очно гэв.

	— Гэвч хүү минь, тэнд чинь эргэн тойрон Альбын цэргүүд, тэр өөрөө ч гэсэн хотод байгаа гэлцэнэ. Бидний паспортууд хангалтгүй л болно доо. Хэрэв испани цэргүүд биднийг нэвтрүүлбэл бас хотод биднийг саатуулан асууж байцааж магадгүй. Тэнд бас номлогчдын амь үрэгдсэн тухай мэдээ хүрч ч магадгүй. Мэдээ хүрвэл бид сүйрнэ гэсэн үг ээ.

	— Хэрээ, бөг баатар, элээнүүд тэдний хүүрийг удахгүй тоншицгооно. Тэдний нүүр бараг танигдахгүй болсон байх аа. Бидний паспорт муугүй ч гэсэн чиний зөв бололтой яагаад гэвэл алуулсан тэдний тухай мэдвэл биднийг оролдоно шүү. Юу ч болов Ланден, Маастрихтээр дамжин очих хэрэгтэй.

	— Биднийг дүүжилнэ гэж Ламме хэлэв.

	— Дайрч гарна гэж Уулиншпигель хариулав.

	Ингэж ярилцсаар тэр хоёр «Шаазгай» гэдэг зуушны газар хүрч сайхан хооллож, асрамжлуулан хоноглож, илжгэндээ тэжээл өгчээ.

	Өглөөгүүр тэр хоёр Ланден хүрэхээр гарцгаав.

	Хотын дэргэдэх нэгэн том хашаанд ойртоод, Уулиншпигель болжмор шиг жиргэсэнд, тэр даруй азарган тахианы дайчин дуугаар хариулжээ. Цайлган царайтай тэр фермийн эзэн хашааныхаа хаалган дээр гарч ирээд:

	— Та нар, чөлөөтэй найз хань нөхөд болохоор гёз мандтугай! Орцгоо гэж хэлэв.

	— Энэ хэн бэ? гэж Ламме асуув.

	— Эрэлхэг шинэтгэгч Томас Утенгове гэж Уулиншпигель хариулаад, — Үүний ажилтан нар өөрийн нь адил нинжин сэтгэлт эрх чөлөөний төлөө тэмцэцгээдэг юм аа гэв.

	— Та нар хунтайжтанаас явна уу? Идэж, ууцгаа! гэж Утенгове хэлэв.

	Ингээд хайруул таваг дээр гахайн мах, хиам шажигнан: дарсаар хундага дүүргэнэ. Лам-ме дарсыг хуурай элс шиг л шингээж мөн ёроолгүй юм шиг хоол зална.

	Тэр айлын эр эм зарц нар хаалганы завсраар хамраа цухуйлган, түүний эрүү яаж ажиллаж байгааг ширтэнэ. Тэдгээр ажилчид ингэж хөдөлмөрлөхөөс буцахгүй сэн ажээ гэж атаархан ярьцгаана.

	Томас Утенгове зочдыгоо хооллуулаад:

	— Энэ долоо хоногт манай нутгийн зуун тариачин Брюггед далан засах нэрийдлээр явцгаана. Тэд тав зургаан хүнтэйгээр хэсэг хэсэг болж, янз янзын замаар тарж явна. Брюггед тэднийг тэнгисээр Эмденд хүргэх хөлөг онгоц хүлээж байна гэжээ.

	— Тэдэнд мөнгө зэвсэг байх юм уу? гэж Уулиншпигель асуув.

	— Хүн бүрд арав арван флорин том хутгатай байна.

	— Бурхан, хунтайжтан танд хишиг шан хүртээнэ гэж Уулиншпигель хэлэв.

	— Хишиг шагналын тухай ер бодохгүй байна гэж Томас Утенгове хариулав.

	— Энэ ер нь яаж хийхээр ийм болж байна гээд Ламме бүдүүн цусан хиам зажлангуутаа сайхан зант эзэнтэн минь та яаж үүнийг хийдэг вэ? Яагаад танай энэ хиам ийм шүүслэг сайхан үнэртэй, зөөлхөн болдог юм бэ? гэв.

	— Энэ бол, бид майорана шанц хийж амталдаг юм хэмээн эзэн хариулаад Уулиншпигельд хандаж:

	— Фрисландийн гүнтэн Эдзар хунтайжтанд хань нөхөр хэвээрээ байна уу? гэж асуув.

	— Тэр түүнийгээ ил харуулахгүй боловч Эмдендэд хунтайжийн хөлөг онгоцыг нууж байгаа гэж Уулиншпигель хариулаад: — Би Маастрихтийг дайрах хэрэгтэй байна гэвэл

	— Тэр болохгүй, Херцогийн цэрэг хотын өмнө, хавь орчинд нь байгаа гэж эзэн хэлэв.

	Эзэн тэднийг байшингийн дээврийн хөндийд дагуулан очоод талд алсад явж байгаа явган ба морин цэргийн туг далбаа тэмдгүүдийг харуулав.

	— Хэрэв надад гэрлэх зөвшөөрөл олж өгвөл би нэвтэрч чадна. Эхнэр болох бүсгүй маань үзэсгэлэн, гоо эелдэг зөөлөн сайхан зантай байхын дээр мөн бүрмөсөн биш ч гэсэн наад зах нь долоо хоногоор миний эхнэр болж хадамд очих хүслэнтэй байх ёстой гэж Уулиншпигель хариулав.

	— Миний хүү тийм юм битгий хий гэж Ламме сүүрс алдан хэлээд, — Тэр чамайг орхиод явчихвал, янаг амрагийн дөлийг хатаана. Чиний хэчнээн сайхан нойроо авч, ханатал аятайхан унтдаг ор дэр чинь намуухан тэр сайхан нойрноос чинь салгаж, өргөстэй юм шиг хатуу ширүүн хэвтэр болно.

	— Би ямар ч байсан гэрлэнэ гэж Уулиншпигель хэлэв.

	Ламме, ширээн дээр дахин юу ч байхгүйг хараад гуниглаж, санаагаар унасан боловч удалгүй цар тавагт ямар нэгэн боов байхыг авч царайгаа барайлган идэв.

	— Ингээд, ууя. Та надад баян ч юм уу, ядуу ч юм уу эхнэр олж өг. Би түүнтэй сүмд очиж гэрлэх ёслол гүйцэтгэе. Тэр бидэнд, пап ламтны шашны шүүгч тул гэрлэлтийн гэрчилгээ олгож өгөх нь ямар ч ач холбогдолгүй болно. Түүнд бид хоёр бол журамтай сайн Христосын мөргөлтөн бөгөөд апостоль - гэгээн мэргэдийн журам ёсоор хүүхдээ амьдаар нь галдан шатаадаг учраас ромын пап Ламтан — бидний ариун эцэг, газар ертөнц болон тэнгэрийн цэрэг, гэсгүй лам, хар лам, санваартан лам, хөлснийхөн, тагнуулчин зэрэг олиггүй муусайн шаар хаягдлын адисыг хүртэх ёстой. Ромын сүм мөргөлийн зүйн дагуу нүглээ наманчлан залбирч байсан гэж бичсэн байна. Тэр гэрчилгээг аваад бид хуримынхаа аялалд гарна гэж Уулиншпигель Томас Утенговед хэлэв.

	— Харин бэр хаа байна? гэж Томас Утенгове асуув.

	— Та л бэр олж өгнө. Ингээд би гачуур, улаан жимст өмнө зүгийн өргөст мод болон цаасан цэцгээр ороолгосон хоёр бүхээг тэрэг аваад чиний хунтайжид очуулах гэсэн хүмүүсийг чинь суулгаад явна.

	— Гэтэл бэр яах вэ?

	— Бодвол тэр эндээс олдоно байх аа. Ингээд би нэг бүхээгтэй тэргэнд нь чиний хоёр морийг хөллөөд, нөгөөд нь манай илжигнүүдийг хөллөнө. Эхнийхэд нь би эхнэртэйгээ, найз Ламме, гэрчүүдийн хамт сууна. Нөгөөд нь бүрээчин, ам бишгүүрчин, бөмбөрчин сууна. Тэгээд дуу бөмбөрийн аялгуу. хөгжилтэйеэ намирсан, хуримын далбааны дунд архи, ундтайгаар бид Galgen-Veld дүүжингийн талбай буюу эсвэл эрх чөлөөнд чиглэсэн дардан их замаар давхина.

	— Чамд туслахыг л хичээе. Гэвч эхнэр, охид, эрчүүдтэй явж өгөх юм бол уу даа? гэж Томас Утенгове хэлэв.

	— Заавал явна гэж хөөрхөн хүүхэн хаалгаар толгойгоо цухуйлган ярианд хөндлөнгөөс оров.

	— Хэрэв хэрэгтэй бол бүхээгтэй дөрвөн тэрэг ч цуглуулж болно. Тэгвэл бид хорин таваас илүү ч хүнийг явуулчихна шүү гэж Томас Утенгове хэлэв.

	— Альбаг тэгвэл бид араар нь тавьчихна шүү! гэж Уулиншпигель дуу алдан хэлэв.

	— Харин хунтайжийн усан цэрэг илүү хэдэн сайн дайчидтай болно гэж Томас Утенгове хэлэв.

	Тэгээд тэр, хонх дэлдэн хөлсний ажилчид, зарц залуу хүүхнүүдийг дуудан, тэдэнд хандаж:

	— Зеланд, эх оронтой, эрэгтэй, эмэгтэйчүүдээ, сонсоцгоо. Та бүхэнтэй хамт хуримын цуваа тэргэнд, херцогийн цэргийн дундуур нэвтрэн явах гэж байгаа фламанд хүн Уулиншпигелийг та нар харж байна гэв.

	Эрэгтэй эмэгтэй зеландчууд нэгэн зэрэг:

	— Бид бэлэн! Бид айхгүй! гэж хашхиралдав. Эрэгтэйчүүд хоорондоо санаа нийлэн ярилцахдаа:

	— Харин ч баяртай хэргээ: Бид боолчлолын газрыг эрх чөлөөний тэнгисээр солино. Хэрэв бурхан бидний төлөө бол, бидний эсрэг хэн байх бил ээ? гэцгээнэ.

	Мөн эмэгтэйчүүд, хүүхнүүд:

	— Эр нөхөр, сэтгэлтэй хонгор найзуудаа дагаж явна. Зеланд бидний төрөлх эх орон, биднийгээ орогнуулна гэлцэнэ.

	Уулиншпигель нэг залуухан, сэтгэлд таатайхан хүүхнийг анзаарч, тоглоом тохуугаар

	— Чи миний эхнэр болох уу? гэхэд нь царайгаа улайлгаж:

	— Болно. Ганцхан сүмд очиж гэрлэлтийн ёслол хийнэ гэж хариулав.

	Эмэгтэйчүүд инээлдэж:

	— Үүний сэтгэл нь эзний хүү Ганс Утенговед татагдаж байна. Бодвол тэр бас явж байгаа юм байх даа? гэцгээнэ.

	— Явна гэж Ганс хэлэв.

	— Яваа гэж эцэг нь хэлэв.

	Эрэгтэйчүүд баярынхаа хувцас өмсөцгөөж, хамба хилэн, богино дээл, өмд дээрээс нь урт нөмрөг, нар борооноос хамгаалах өргөн саравчтай малгай өмсжээ. Эмэгтэйчүүд ноосон хар оймс, мөнгөн гохтой хилэн шагайч гутал өмсөцгөөж, духан дээрээ угалзан том хээтэй алтан гоёлыг охид бол зүүн талдаа, эхнэр бол баруун талдаа зүүжээ. Үүнээс гадна захаа тойруулан сиймгэр гоёл, алт, гал улаан утсаар хатгаж хийсэн элгэвч, хамба хилэн өргөн хадмалтай хар цэмбэн банзалтай ажээ.

	Дараа нь Томс Утенгове сүмд очиж ламтай уулзаад хоёр рейксдалер тэр дор нь атгуулж Клаасын хүү Тильберт, өөрөөр хэлбэл Уулиншпигелийг Питерсын Таннекентэй гэрлэх ёслолыг гүйцэтгэж өгнө үү гэж гуйсанд тэр Лам зөвшөөрчээ.

	Ингээд Уулиншпигель тэр цуваагаа манлайлан сүмд очиж гоолиг, хээнцэр хөөрхөн хонгор, мариатай Таннекентэй гэрлэх ёслол гүйцэтгээд түүнийхээ хацарт нь шүдээ шигтгэн улаан лууль шиг шимэхэд бэлэн байжээ. Тэр, түүний үзэсгэлэнтэй, нинжин сайханд нь шүтэж, тэгж чадахгүй байна гэж шивнэхэд хүүхэн уруулаа цорвойлгон:

	— Намайг битгий оролд, Гансын харц таныг алахад ч бэлэн байх шиг байна гэж хариулав.

	Тэгтэл атаархсан нэг хүүхэн:

	— Холхон хайгаач: Өөрийнхөө хонгор найзаас айж байгааг харахгүй байна уу? гэж шивнэв.

	— Лүд, чамд, ганцаарт чинь, бүгдээрээ ноогдохгүй гэж Ламме: гараа үрчин хашхирна.

	Гэхдээ сэтгэл нь тун хангалуун байв.

	Уулиншпигель өөрийнхөө хэрэг бүтсэнгүйд тэвчээртэй өнгөрөөж хуримынхаа цуваатай нөгөө айлынхаа хашаанд буцаж ирэв. Эндээ тэр дулаан, нэрмэл ууж хөгжин найрлаж атаархаг хүүхний эрүүл мэндийн төлөө ууна. Тэр нь Гансад тун таатай байвч Таннекенд, атаархуу хүүхний болзоот хар хүүд тийм ч таатай биш байв.

	Үд дундын орчим, нарны саруул сайхан туяа сэвэлзэх салхинд далбаануудаа намируулан хүн бүр аман хуур, бишгүүр цоор бүрээний хөгжөөнт эгшгийн дор цэцэг навч болсон бүхээг тэргэнд сууцгааж аян замд гарав. 

	Альбагийн хуаранд өөр баяр болж байсан нь: тагнуулчид харуулынхан түргэн жагсаалын дохио бүрээдэж, нэг нэгнийхээ хойноос дараалан ирж: «Дайсан айсуй, бид бөмбөрийн дуу, бишгүүрийн исгэрэлтийг сонсож, туг далбааг харсан. Морин цэргийн хүчтэй отряд биднийг занганд оруулахаар ойртож явна. Гол хүчин нь бодвол арайхан алс байгаа биз гэж мэдээлнэ.

	Херцог цэргээ нэн даруй байлдааны байдалтай болгож, хайгуулын отрядууд гаргах тухай тушаал өгөөд уул мэдээг анги бүрийн дарга нарт явуулжээ.

	Гэнэт буучдын шугам дээр дөрвөн бүхээгт тэрэг гарч ирэв. Тэр тэргэнд яваа эрэгтэй эмэгтэй олон хүн бүжиглэн дэвхэрч, шилтэй архи дарсаараа даллан бүрээ үлээн, бөмбөр цохиж, цоор хуур болно.

	Нөгөө хуримын цуваа зогсож, Альба өөрөө шуугиан сонсоод гарч, дөрвөн бүхээгт тэрэгний нэгэнд нь шинэ бэр сууж, дэргэд нь цэцгээр чимэглэсэн, түүний нөхөр Уулиншпигель байхыг харав. Эрэгтэй эмэгтэй тариачид тэрэгнээсээ бууцгаагаад бүжиглэн дэвхцэж цэргүүдийг архиар зочилно.

	Альба дагалдагсдынхаа хамт эргэн тойрон тулалдаан болохыг хүлээж байхад бүжиглэн дэвхцэж, хөгжилдөн байх тариачны гэнэн тэнэгийг гайхацгаана.

	Хуримын цувааныхан өөрсдөдөө байсан дарсыг цэргүүдэд өгцгөөхөд тэд баяр хүргэцгээж ерөөнө.

	Уух архи дуусмагц эрэгтэй эмэгтэй тариачид дахин бүхээгтэй тэргэндээ сууцгааж төмөр, бүрээ, аман хуурын аялгуу дундуур ямар ч саадгүй явцгаав.

	Чингээд цэргүүд шинэ гэрлэгчдэд аркебуз буу буудан баяр хүргэсээр хөгжүүн үджээ.

	Ийнхүү тэд Маастрихтэд хүрч Уулиншпигель Ораны хунтайжийн хөлөг онгоцонд зэвсэг их буу хүргэх тухай шинэчлэгчдийн итгэмжлэгдсэн хүмүүстэй харилцав.

	Тэд Ланденд мөн ингэжээ.

	Ингэж тэд тариачны хувцастайгаар газар сайгүй явжээ.

	Херцог, эдний ийм явдлын тухайг мэджээ. Энэ бүхний тухай дуу зохиогоод дор заасан дахилттайгаар түүнд илгээсэн нь.

	 

	Цуст Альба, херцог Маанаг, 

	Цуут хуримын цувааг үзсэн үү чи?

	 

	Тэгээд түүнийг ямар нэгэн алдаа гаргах бүрд цэргүүд 

	 

	Андуу ташаа бэр харсан

	Альба солиорчээ, яадаг билээ!

	 

	гэж дуулна.

	
XXIV

	Харин хаан Филипп хачин жигтэй хилэгнэн уйтгар гунигт автагдан байв. Тэр чадалгүй атлаа алдар нэрд шунасан хүсэлдээ английг ялах, францыг байлдан дагуулах, Милан, Генуя Венецийг эзлэн авч далай тэнгисийг эзэгнэж, бүх Европыг хаанчлах хүч чадал хайрлахыг бурханд залбирна.

	Харин тэр тийм баясгалант явдлын тухай бодохдоо ч мишээх үгүй ажээ.

	Тэр, үргэлж хөрж дагжин: дарс ч, задгай галд үргэлж түлдэг үнэртэн модны дөл ч, юу ч түүнийг үл дулаацуулна. Тэр, зуун торхыг ч дүүргэж болом, өдий төдий бичиг захидлын дунд цаг үргэлж өргөөндөө сууна. Филипп, ромын эзэн хаадын адил бүх дэлхийн эзэн болохыг мөрөөдөн цөхрөлтгүй бичнэ. Төрсөн хүү дон Карлост атаархан жөтөөрхөж зүрх сэтгэл нь шимширнэ. Дон Карлос херцог Альбагийн халааг Нидерландад авч дараа нь засгийн эрхийг булаан авахыг бодсон нь мэдээж билээ. Ингээд үзэшгүй муухай, эрэмдэг зэрэмдэг, солиотой уур хилэнгээр дүүрсэн, галзуу солиотой хүүгийнхээ дүрийг хараад үзэн ядах сэтгэл улам бадарна. Гэвч тэр, энэ тухайг хэнд ч дурссангүй.

	Хаан Филипп, түүний хүү Карлост алба хааж байгаа ойр шадар хүмүүс зарц нар луугаа үсрэн давшилж очоод нүүрийг самардан цус гаргадаг гавшгай алуурчин хүүгээс нь эсвэл зөвхөн хүний л гараар зоддог бөгөөд шилүүс мэт хүүр харж сэтгэл нь ханадаг, хорон санаатай, аймтгай эцгээс нь үү хэнээс нь илүү их айдгаа мэддэггүй байжээ.

	Зарц нар нь, тэр хоёрын хэн хэн нь нэгийгээ эргэн тойрч байхыг хараад айн догдолно. Ингээд, Эскориалд удахгүй талийгаач болно гэж зарц нар ярьцгаана.

	Тэгээд тэд, төрд урвасан хэрэгт яллагдсан дон Карлос харанхуй гянданд хаягдав гэж төдхөн сонсов.

	Бас тэд, түүний сэтгэлийг хар уйтгар гуниг эзэмдэж мөн харанхуй нүхнээс зугтахаар, гяндангийн сараалжин дундуур гарах гэж оролдон нүүрээ сараачин гэмтээснийг хараад эх францын Изабелла нь нус нулимс асгаруулахад хаан Филипп уйлаагүйг мэджээ.

	Дон Карлост түүхий инжир өгсний улмаас маргааш нь яг л унтсан юм шиг байсаар байгаад нас баржээ гэсэн цуу таржээ. Эмч нар тэр инжир, идсэний дараа зүрх нь цохихоо байж, байгалиас шаарддаг бүх хөдөлгөөн нь зогссон гэж тодорхойлжээ. Нулимж ч чадахгүй огиулан бөөлжиж ч чадахгүй, гэдэс нь дүүрсээр тэр нас баржээ.

	Хаан Филипп, дон Карлосын хойчийг даатгах мөргөлд оролцоод, түүнийг хааны шилтгээний харуулын шовгорт оршуулж, хавтангаар таглахыг тушаасан авч уйлаагүй ажээ.

	Ингээд хунтайжийн булшин дээрх бичиглэлийг зарц нар нь урвуулан:

	 

	Түүхий ногоон инжир идээд, 

	Түвдэх өвчингүй-амьсгал хураасан талийгаач энд нойрсоно.

	A qui jaze gui en para desit verdad, 

	Morio s’in infirmidad7

	 

	гэж ярилцана.

	Хаан Филипп эр нөхөртэй байсан, гүнж Эболийг тачаангуйлан гөлөрч амрагаа болгох гээд арга мэхэндээ оруулжээ.

	Сонсвол хааны хатан Изабелла Нидерландад эрх мэдэл булаан авах гэсэн дон Карлосын бодлыг сайшаан талархаж байсандаа одоо санаагаар унаж хатаж зовж гүйцжээ. Үс нь туг тугаар унана. Олонтоо огиулан бөөлжиж гар хөлийн нь хумс мултарч тэр нас баржээ.

	Филипп бас л уйлсангүй.

	Хун тайж Эболийн үс мөн л унажээ. Тэр үргэлж усан нүдэлж уйтгарлан гар хөлийн нь хумс мултарчээ.

	Тэгээд хаан Филипп түүнийг оршуулах зарлиг буулгав.

	Тэр, бэлэвсэн авгайн гунигийн сэтгэлийг тайтгаруулж уйлах ч үгүй байв.

	
XXV

	Хаврын сайхан өдрүүдэд Дамме хотын охид, хүүхнүүд Нелегийнд ирж «тавдугаар сарын бэр» болж, түүнд олж өгсөн болзоот залуутай бутанд нуугдах үгүй юу. Бүх Дамме болон хавь нутагт түүнтэй гэрлэхдээ баярлахгүй ганц ч залуу хүн үгүй. Юу гэвэл, тэр хэзээд эелдэг зөөлөн, залуу сайхан хэвээр, мөн ухаалаг гэж атаархаж энэ бүхэн увдист авгайн өгсөн байсан нь мэдээж билээ гэлцэнэ.

	— Найз авгайнуудаа, надтай гэрлэхийг хүссэн залуучуудад Нелегийн зүрх энд биш, харин эх орноо чөлөөлөхөөр тэнүүчлэн яваа түүнтэй хамт гэж хэлээрэй. Та нарын ярьдгаар, би залуу сайхан байгаа маань, увдисын ач биш, миний эрүүлийн ач юм гэж Неле хариулав.

	— Юу ч гэсэн Катлина сэжиглэгдсээр л байгаа шүү гэж найз авгай нар хариулав.

	— Хортой, дэмий ярианд битгий итгэцгээ. Катлинад увдис байхгүй. Шүүхийн ноёд, толгой дээр нь олс шатааснаас бурхан түүнийг солиотой болгосон юм гэж Неле сөрөн хариулав.

	Ингэхэд нь Катлина биеэ хурааж тэртээ буланд сууж толгойгоо дохиж:

	— Галаа зайлуул; Миний хонгор Гансик минь одоо удахгүй эргэж ирнэ гэнэ.

	Гансик гэдэг нь хэн бэ гэж авгай нар асуухад Неле:

	— Тэр бол Клаасын хүү, нэг эхийн сүү хөхсөн ах минь; энэнийг бурхан ухаангүй болгочихсоноос хойш, түүнийг алдсан гэж өөрөө боджээ гэж хариулав.

	Эмэгтэйчүүд цайлган сайхан санаагаар хэдэн мөнгөн зоос Катлинад өгчээ. Гэтэл Катлина хэнд ч харагдахгүй байгаа тэр хүнд шинэ мөнгөн зоосоо харуулж:

	— Би баян, миний мөнгө гялалзаж байна. Хонгор Гансик минь хүрээд ир, чиний хайр сэтгэлийн чинь төлөө би мөнгө төлнө гэж үглэнэ.

	Найз хүүхнүүдээ явсан хойно Неле ганцаараа байшиндаа уйллаа. Тэр өөрөөс нь алс хол, хаа нэгэн газар тэнэж яваа, хамт байж болохгүй байгаа Уулиншпигелийн тухай, мөн «Галаа зайлуул!» гэж уухилан гасалж хоёр гараараа цээжээ дараад бүх бие, толгойд нь галзуугийн дөл дүрэлзэж байгааг харна уу гэж байдаг Катлинагийн тухай бодно.

	Гэтэл тэр завсар «тавдугаар сарын бэр» болзоот залуугийнхаа хамт бутан дунд нуугдан эр эмийн аль түрүүлж олсон нь баяр наадмын хаан буюу хатан хаан болдог ажээ. 

	Бутат ганганд нуугдаж байсан «тавдугаар сарын бэр»-ийг олсон залуу охид хөвгүүдийн баясгалантай дууг чагнана.

	Неле, хонгор найз Уулиншпигельтэйгээ тэр бэрийг эрдэг байсан, таатай сайхан цагаа дурсан санаад уйлж унжина.

	
XXVI

	Энэ үед Уулиншпигель Ламмегийн хамт илжгэн дээрээ баруун зүүн хөлөө хавируулан явна.

	— Ламме сонсооч, Нидерландын тайж нар Дуугүй Вильгельмд атаархан жөтөөрхөж; холбоотны хэрэгт урван тэрсэлж эх орноо аврах гэж байгуулсан ариун эвлэл, нэр төрийн хэлэлцээрт урван тэрсэлжээ. Эгмонт Гори хоёр мөн урвагч болсон ч тэр нь тэдэнд ашиг болсонгүй; Бредероде нас баржээ. Тэгэхээр шударга жолоодогчдоо хүлээж байгаа Фландрийн Брабантын ядуугаас өөр энэ дайныг үргэлжлүүлэх хүнгүй болжээ. Тийм ээ, хүү минь, цаашид бас Зеланд арлууд, бас хунтайжийн захирч байгаа умарт Голланд; цаашилбал тэнгис дээр, — Эдзар, Эмден болон Дорнод Фрисландийн гүн байна гэж Уулиншпигель хэлэв.

	— Ээ халаг, бид түүдэг гал, олс, цаазын газрын хооронд эргэлдэн, өлсөж, өлбөрөн үхэж, цанган зовж байхын зэрэгцээ амар тайван амрах ямар ч найдлагагүй байгааг би тов тодорхой харж байна гэж Ламме хэлэв.

	— Энэ ч зөвхөн эхлэлт шүү. Энэ бүхэн бидэнд чухам юу ч биш гэдгийг таатайхан бодол санаандаа хүлээж ав. Юу гэвэл: Бидний дайсныг бид цохиж байгаа биш үү, тэднийг бид доромжилж байгаа биш үү, одоо бидний мөнгөний сав алтан зоосоор дүүрэн биш үү, бид мах, шар айраг, архи, дарсаар ханаж цадаад байгаа биш үү? Чамд бас юу хэрэгтэй вэ. Чи яасан ханадаггүй цүдгэр вэ? Ер нь илжигнүүдээ зарж, морь авах юм биш үү? гэж Уулиншпигель хариулав.

	— Хүү минь, морины хатир над шиг бүдүүн хүнд арай л хатуудах бол уу гэж Ламме хариулав.

	— За тэгвэл тариачин харчуул шиг илжгээ л унаж яв. Тариачин шиг хувцастай, илдээр биш, харин шорон үзүүртэй бороохойгоор зэвсэглэн яваа цагт чинь хэн ч чамаар даажигнахгүй.

	— Хүү минь энэ жаахан нутагт бидний паспорт хангалттай гэж итгэж байна уу? гэж Ламме хэлэв.

	— Надад бас тослог цаасан хоёр сүүлнээс дүүжилсэн улаан лацтай сүмийн том тамга дарсан гэрлэлтийн гэрчилгээ, мөн нүглээ залбирч наманчилсан тухай гэрчилгээ зэхээстэй бий. Дээд зэргээр зэвсэглэсэн хоёр сайн эрийг херцогийн цэргүүд, тагнуулчид яаж ч чадахгүй. Бидний наймаалж байгаа хар эрихийг юу гэж бодно оо? Бид хоёул хөлсний цэрэг: чи Фламанд, би герман цэрэг, херцогийн тусгай зарлигаар мөргөлийн ариун эд агуурсыг тарааж тэрсүү нарыг католигийн ариун мөргөлд татаж оруулахаар тус орноор хэсэж яваа билээ. Ийнхүү бид хоёр алдар нэртэй ноёд, тарган ширээт лам нар хааяагүй нэвтрэн орж, орсон газар бүхэндээ сэтгэлчлэн зочлуулна. Ингээд бид тэдний нууцыг олж мэднэ. Миний нинжин санаат найз минь уруулаа долоо.

	— Хүү минь, тэгвэл бид чинь тагнуул хийж яваа хэрэг үү? гэж Ламме хэлэв.

	— Хууль болон дайны ёс жамаар гэж Уулиншпигель хариулав.

	— Хэрэв тэр гурван номлогчийн тухай түүх паян энд хүрч ирсэн байвал бид сайнаа үзэхгүй шүү гэж Ламме хэлэв.

	Уулиншпигель түүний хариуд:

	 

	«Амьдарна» гэж туг дээрээ би бичсэн юм. 

	Алтан нарнаас би хагацна гэж үү дээ. 

	Эхлээд миний арьс, арьс л байсаан, 

	Эцэстээ одоо ган болд болсоон!

	 

	гэж дуулав.

	Гэтэл Ламме гаслан:

	— Өө, миний арьс чинжаал ялимгүй хүрэхэд л ярагдахаар нимгэн. Ер нь алтан гадарт тарган хөөндэй зооглодог, хамба хилэн өмдтэй ихэмсэг догь ноёдод алба хааж, хот хөдөөгүй хааяагүй хэсэж явснаас ямар нэг тустай ажил эрхэлбэл дээр санж. Ингэлээ гээд бид өшиглүүлэн, аюул занал учирч тулалдан байлдаж бороо, мөндөр цасанд цохиулж яваад тэнүүлчийн усан шөл л ноогдоно... Гэтэл тэд хиам, тарган агталсан тахиа, сайхан үнэрт болжмор шүүслэг тэжээвэр сувай тарган тахиа зооглоцгооно... гэвэл

	— Хонгор найз минь шүлс чинь гоожоод байна уу? гэж Уулиншпигель асуув.

	— Шинэхэн сайхан жигнэмэг, алтан шаргал бялуу, цөцгий, зөөлөн сайхан нарийн боов хаана байна? Эхнэр минь чи хаана байна.

	— Чандруу миний зүрхийг дэлдэн тулалдаанд дуудаж байна. Номхон хурга чи, чиний эцэг эхийн үхсэний төлөө, хайртынхаа гаслан зовлон эдэлж яваагийн төлөө, чиний өөрийн чинь ядуу хоосны төлөө өшөөг авах ёсгүй. Хэрэв чи дайны аймшигт явдлаас сүрдэж байгаа бол миний чиглэн яваа тэр зам руу л намайг тавь.

	— Ганцаарыг чинь үү? гэж Ламме асуув.

	Ингээд Ламме гэнэт илжгээ зогсооход замын хажуугийн зангуунаас зулгаав. Уулиншпигелийн илжиг ч зогсон мөн ногоог идэв.

	— Ганцаарыг гэнэ? гэж Ламме давтаад, — Гэвч чи намайг ганцаарыг орхихгүй биз дээ, тэгвэл ч сүрхий хатуу хэрэг болно шүү. Би эхнэрээ бүр алдчихсан, одоо найзыгаа алдвал дэндэх юм биш үү. Би дахиж гомдол ер гаргахгүй чамд андгайлъя. Хэрэв аргагүй тиймд хүрч байгаа бол, би ч суман мөндөр дор орохоор явна. Тиймээ! Бас сэлмийн цавчилтын гүнд ч орохоор явна. Тийм ээ! Чоно шиг цус сорогч муусайн хөлснийхөнтэй улаан нүүрээрээ уулзана. Хэрэв хэзээ нэгэн цагт би үхлийн шарх аваад цусаа урсган хөлд чинь унавал, намайг оршуулаарай. Харин эхнэртэй минь уулзвал энэ хорвоод намайг хайр дурлалгүй амьдарч чадахгүй байсан гэж хэлээрэй! Үгүй, би ингэж чадахгүй. Уулиншпигель хүү минь ээ? гээд эрэлхгээр толгойгоо өргөлөө.

	Ингээд Ламме уйлсанд, Уулиншпигель, түүний биеэ хайрладаггүйд нь сэтгэл уярав.

	
XXVII

	Энэ үед Альба цэргээ хоёр хувааж, нэгийг нь Люксембургийн херцогийн нутагт, нөгөөг Намюр гүнгийн нутаг руу хөдөлгөжээ.

	— Энд надад үл ойлгогдох стратегийн ямар нэгэн бодол байгаа бололтой, гэвч би ямар ч байсан Маастрихтэд орно гэж Уулиншпигель хэлэв.

	Тэд Маас голын эргээр хотод ойртож очиход Уулиншпигель голоор явж байгаа бүх хөлөг онгоцыг анхааралтай харж байгаад гэнэт хамар дээрээ лус савдгийн дүрстэй нэгэн хөлөг онгоцон дээр хараагаа төвлөрүүлэхийг Ламме анзаарав. Тэр лус савдгийн гар дахь бамбайн хар зах дээр бидний бурхан Есүс Христосын нэрийн эхний Г. И. X үсгийг алтаар бичсэн нь тодорхой харагдана.

	Уулиншпигель Ламме өөд харж, зогс хэмээн гараараа даллаад хөгжилтэй гэгч нь болжмор шиг жиргэж исгэрэв.

	Хөлөг онгоцны тавцан дээр нэг хүн гарч ирээд азарган тахиа шиг бархирав. Чингэхэд Уулиншпигель түүнд нэг дохио өгөөд эрэг дээр бужигнан байсан олон хүн тийш зааж илжиг мэт бархирав. Тэр нь мөн илжиг шиг тун чанга: и-а! гэж бархиран хариулав. Уулиншпигель Ламме хоёрын илжиг ч чихээ сэртийлгэн тэрхүү чихэнд чийр болсон дотно чимээнд байдаг чадлаараа нийлэв.

	Эмэгтэйчүүд өнгөрч явна. Мөн хөлөг онгоц чирч явсан морьтой эрэгтэйчүүд өнгөрч байхад Уулиншпигель Ламмед хандаж

	— Энэ хөлөг онгоцоч биднийг, мөн манай илжигнүүдийг доромжилж шоолж байна. Түүнийг ачааны онгоцон дээр нь зодчихвол яана? гэв.

	— Яах вэ өөрөө хүрээд ирвэл дээр гэж Ламме хариулав.

	— Хэрэв та нар гар хөлөө хугалуулж, нүүр амаа зэмдэглүүлээд буцах гээгүй бол энэ Стерке пирийг8 орхицгоо. Тэр хэчнээн л бархирвал бархираг гэж дэргэдүүр нь өнгөрч явсан нэг эмэгтэй зөвлөжээ.

	— И-а, и-а и-а! гэж хөлөг онгоцоч бархирна.

	— Орилж л байг гэж эмэгтэй хэлээд, — Саяхан тэр бидний харсаар байтал шар айргийн хүнд торх ачсан тэргийг өргөж бүдүүн том морь хөллөсөн өөр нэг тэргийг зогсоосон. Тэртээ байгаа «хөх цамхаг» гэдэг зуушны газрыг зааж, энэ хорин алхам зайтай газраас хутгаа шидээд арван хоёр ямх зузаан царс модон банзыг нэвт цохисон билээ гэв.

	— И-а, и-а, и-а! гэж хөлөг онгоцоч бархирч байхад онгоцны тавцан дээр гарч ирсэн арван хоёр настай жаал хүү түүнийг дагаж бархирна.

	— Бид чиний Хүчит Петрээс айхгүй. Энэ Стерке пир тийм нэртэй л байг! Бид түүнээс илүү хүчтэй, Хар даа чиний өмнө байгаа миний найз Ламме түүн шиг хоёрыг зажлахгүй залгичхаж чадна.

	— Юу ярьж байгаа юм бэ, хүү минь ээ? гэж Ламме хэлэв.

	— Байгаа л юмаа ярьж байна. Даруу зан гаргаж надтай битгий сөрөөд бай. Тийм ээ, сайн санаат хүмүүсээ, гар нь загатнаад ирэхэд танай алдарт Стерке Пирийг яаж болгоохыг удахгүй харна.

	— Дуугүй байгаа ч дээ гэж Ламме хэлбэл

	— Чиний бяр хүчтэйг мэднэ, нуугаад яах юм бэ гэж Уулиншпигель хэлэв.

	— И-а! гэж хөлөг онгоцоч орилно.

	— И-а! гэж жаал хүү дагаж давтана.

	Гэтэл Уулиншпигель болжмор шиг жиргэн исгэрэхэд, эр эмгүй, мөн ажилтан нар ийм тэнгэрийн дуулал дуулахыг чи хаана сурсан юм бэ гэж шагшин гайхаж бие биеэсээ асууна, 

	— Диваажиндаа сурсан юм. Би шууд тэндээс ирлээ гэж тэр хариулав.

	Тэгээд зогсолтгүй бархирч шоолон ёжлон, хуруугаараа зааж байсан хөлөг онгоцчид хандаж:

	— Унхиагүй амьтан, чи ачааныхаа онгоцон дээр юу хийгээд сууж байгаа юм бэ? Бодвол газар дээр биднийг шоолж дооглох зүрхгүйдээ тэр биз ээ! гэж бархирав.

	— Нээрээ, зүрхлэхгүй байна гэж Ламме дагалдан хэлэв.

	— И-а. и-а. Ноён илжигнүүд илжигнийхээ хамт наашаа хүрээд ир! гэж тэр бархирна.

	— Намайг дуурайгаад байгаарай гэж Уулиншпигель Ламмед шивнээд, хөлөг онгоцчид хандаж:

	— Хэрэв чи Стерке Пир бол, би Тиль Уулиншпигель. Харин эд бол манай Иеф, Ян гэдэг илжигнүүд. Илжиг шиг орилохдоо эдний төрөлх хэл нь болохоор чамаас дээр орилно. Харин бид чиний тэр муу салбагар завин дээр чинь очихгүй. Тэр чинь эхний долгионд л хөрвөн онхолдож дивранз шиг хажуугаараа хөвдөг хуучирсан тэвш гэж бархирав.

	— Тийм ээ, тэвш, яг тийм шүү гэж Ламме бархирна.

	— Чи тэнд шүднийхээ завсраар юу үглээд байгаа юм бэ? Бөөн өөхөө? гэж хөлөг онгоцоч Ламме өөд хашхирав.

	Тэгтэл Ламме ихэд хилэгнэж

	— Миний өвчнөөр намайг зэмлэж байгаа болохоор чи муу Христосын мөргөлтөн юм, гэвч энэ өөх бол миний өөх, миний сайн хоолны өөх. Гэтэл чи хөгшин, зэвтэй хадаас энэ насаараа гашилсан, давстай май загас, лааны гол, сагамхай загасны арьс идэж амьдарсныг өмдний чинь цоорхойгоор харагдах эцэнхий үдээр харуулж байна.

	— Ээ дээ мөн сүрхий зодоон болно байх даа гэж баярлан сониучлагч зорчигчид ярилцана.

	И-а, и-а! гэж ачааны онгоцон дээрээс бархирцгаана.

	Ламме илжигнээсээ бууж чулуу цуглуулаад хөлөг онгоц руу шидэх гэхэд

	— Чулуу шидэж болохгүй шүү гэж Уулиншпигель хэлэв.

	Хөлөг онгоцоч өөртэй нь хамт илжиг шиг бархирч байсан жаал хүүгийн чихэнд нэг юм шивнэв. Жаал ачааны хөлөг онгоцноос завь тайлж аваад урт модоор тун чадмаг сэлж эрэг рүү чиглэн бүр ойртож ирээд, ихэмсгээр цэх болж

	— Та нараас миний эзэн хөлөг онгоцон дээр ирж гар хөлөөрөө тулалдаж, хүчээ сорилцохыг зүрхлэх үү, үгүй юу гэж асууж байна. Энд байгаа эр эм бүгд гэрч болно гэв.

	— Бид бэлэн байна гэж Уулиншпигель догь ихэмсэг хэлэв.

	— Бид тулалдахад бэлэн гэж Ламме ихэмсэг давтав.

	Үдийн хоолны цаг байв. Далан, онгоц хийх газрын ажилчид гудамж тэгшлэгчид эр нөхөртөө хоол авчирсан эмэгтэйчүүд, эцгүүдээ вандуй, махан хоол яаж идэхийг харахаар ирсэн хүүхэд цөм инээлдэж, энэ болж магадгүй хүч сорилтод аль нэг бөхийн толгой нь хага цохигдох буюу бүгдийн тааламжид зохицож, голын усанд унаж магадгүй гэсэн таатай найдлагыг санан бодохдоо бүгдээрээ алга ташин хөхрөлдөнө.

	— Хүү минь, энэ бүгдийг усанд хаячихна байх аа, гэж Ламме аяархан хэлэв.

	— Харин чи битгий өртөгд л дөө гэж Уулиншпигель хариулав.

	— Бүдүүн хулчийжээ гэж ажилчид ярилцана.

	Илжигнээсээ буугаагүй Ламме тэдэн тийш эргэж тун ууртай харсанд нөгөөдүүл нь ёжлон инээлдэнэ.

	— Ачааны онгоцон дээр очъё. Би хулчийж уу, үгүй юу тэд үзэг гэж Ламме хэлэв.

	Энэ үгийн хариуд дахин ёжлон тас тас хөхрөлдөв. Ингээд Уулиншпигель:

	— Явъя гэв.

	Тэд илжигнээсээ бууж дэлдэн борыг энхрийлэн илж байгаа жаалд цулбуураа өгөхөд тэр нь илжигнүүдийг зангуутай газар хөтлөн аваачжээ.

	Уулиншпигель чагттай тулгуур авч завинд Ламмег орохыг хүлээж байгаад түүнийг ирмэгц онгоц руу явуулаад амьсгаа нь давхацсан, хөлөрсөн Ламмегийн хойноос онгоцны тавцан дээр олсоор асаж гарав.

	Онгоцны тавцан дээр гарахтайгаа зэрэг Уулиншпигель гутлынхаа үдээсийг уях гэж байгаа юм шиг бөхийж, онгоцчид хэдэн үг шивнэсэнд тэр нь Ламме өөд хөгжилтэй харав. Дараа нь тэр түүний ажилгүй, залхуу жигшүүртэй өөхөлж хавдсан, шоронгийн хадаас papeter—ховдог гэх зэрэг мянга, мянган доромжлолын үг урсгалаа.

	— Хэрэв чиний судсыг ярчихвал, халим загас чамаас хэчнээн торх тос гарах бол?

	Тэгтэл Ламме ганц ч үгийн хариугүй, улангассан үхэр шиг давшлан ороод энд тэндээс нь өөд уруугүй байдаг чадлаараа балбаж гарав. Тэр тарган болохоор сул тул өвдтөл жанчиж чадахгүй байжээ. Онгоцоч эсэргүүцэж байгаа дүр үзүүлэн тайвнаар зөндөө балбуулан зодуулжээ.

	Уулиншпигель ингэхэд нь:

	— Энэ тэнүүлч бидэнд дарс тавина гэвэл

	Эрэг дээрээс харцгааж байсан эмэгтэйчүүд, хүүхэд, ажилчид

	— Энэ бүдүүнийг ийм сүрхий гэж хэн бодох билээ! гэцгээнэ.

	Сонирхогч олон алга ташихад Ламме дүлий мэт балбахад нөгөөх нь нүүрээ л халхлахыг хичээнэ. Ламме Стерке Пирийн цээжийг өвдөглөөд нэг гараараа багалзуурдаж, нөгөөгөөрөө далайж байхыг бүгдээрээ гэнэт харав.

	— Өршөөл гуй, үгүй бол чи, энэ муу тэвшнийхээ нөхөөсөөр бөлт цохиулна шүү хэмээн тэр ууртайгаар бархирав.

	Стерке Пир ярьж чадахгүйгээ харуулах гэж бархираад гараа зангаж өршөөхийг гуйжээ.

	Ламме их сэтгэл гаргаж дайснаа босгов. Тэр босоод үзэгчид тийш араараа эргэн Уулиншпигель өөд хэлээ бултгануулав. Ламме саравчгүй малгайныхаа өдийг сэгсгэнүүлэн хөлөг онгоцны тавцан дээгүүр нааш цааш ихэмсэг, эрэлхгээр алхлахыг хараад Уулиншпигель галзуу юм шиг элгээ хөштөл инээжээ.

	Эрэг дээр байгаа эр, хөвгүүд охид тэнхээ мэдэн алга ташицгааж:

	— Стерке Пирийг ялагчийн алдар мандтугай! Энэ бол ёстой хүдэр эр байна. Түүнийг хэрхэн нударгадаж толгойгоороо мөргөж нуруугаар нь унагааж байхыг та нар хараа биз дээ? Одоо тэд найрамдах гэж ууцгаана. Стерке Пир онгоцныхоо доод давхар луу орчихлоо. Одоохон дарс хиам аваад ирнэ гэж хашхиралдана.

	Үнэхээр ч Стерке Пир хоёр шилэн аяга, Маасын цагаан дарс том хул аягаар авчрав. Ламме түүнтэй найрамдав. Ламме ялж дийлсэндээ болон дарс хиаманд ихэд баясан, онгоцны тавцангийн бөөн хар утаа баагиулах төмөр янданг заагаад, энэ хөндийд ямар хуурга хайрч байгаа юм бэ гэж Стерке Пирээс асуув.

	— Дайчин зууш гэж инээд алдан хариулав.

	Хурсан ажилчин, эмэгтэйчүүд хүүхэд тарцгааж, гэртээ харих нь харьцгааж, ажилдаа явах нь явцгаан удалгүй энд илжиг унасан бяцхан мөргөлчин дагуулсан бүдүүн эр явж байна. Тэр Самсоноос хүч бяраар илүү тул хайрлан хамгаалах хэрэгтэй гэсэн яриа ам амнаас дамжин таржээ.

	Ламме уух зуураа ялгуусан дүрээр онгоцчийг харна.

	— Та нарын илжиг эрэг дээр уйдаж байна гэж гэнэт тэр хэлэв. Тэгээд ачааныхаа Самсон онгоцоо эрэгт ойртуулаад өөрөө бууж нэг илжгийг урд хойд хөлөөс нь авч, хурга үүрч яваа мэт онгоцны тавцан дээр өргөж аваачив. Огт амьсгаадалгүйгээр нөгөө илжгийг түүн шигээ авчраад

	— Ууцгаая гэв.

	Бяцхан хүү онгоцны тавцан дээр үсрэн гарлаа. Ингээд тэд ууцгаав. Ламме хэлгүй юм шиг дув дуугүй байж Даммегийн Ламме Гудзак өөрөө, энэ хүчтэнийг дийлсэн гэж үү хэмээн бодоод, бодоод ухаарч чадахгүй байжээ. Тэр нөгөө ялагчийн дүртэй биш, харин сүрдэн болгоомжлох байдалтайгаар гэнэт тэр өөрийг нь илжиг шиг аваад, дийлдсэнийхээ өшөөг авах гэж Маас голд шидчихвэл яана гэж болгоомжлон сэмхэн харна.

	Харин Стерке Пир хөгжүүнээр түүнийг зочлоход Ламме айж сүрдэхээ больж, дахин бардам итгэлтэй харна.

	Стерке Пир Уулиншпигель хоёр инээж хөхрөлдөнө.

	Энэ завсар адууны байртай огт адилгүй, шалан дээр зогсож байгаа илжигнүүд чихээ буулгаж айж эвгүйцэн ус ч уухгүй байхад нь Стерке Пир, хөлөг онгоц чирдэг моринд зориулан уул морьдын эзэд өртөг мөнгө авахаас хэтэрхий болгоомжлон урьдаас худалдан авч зэхсэн хоёр шуудай овьёос авчрав.

	Овьёостой хошуувч хүүдийг харсан илжигнүүд, орилох дүр үзүүлээд онгоцны тавцанг гунигтайхан харцгааж унахаасаа айж ганц ч алхам урагшилсангүй.

	— Одоо гал тогоо руу оръё гэж онгоцоч, Уулиншпигель Ламме хоёрт хэлээд, — Үнэндээ гал тогооны газар дайчин боловч намайг дийлэгч чи минь тэнд айлтгүй орж болно гэв.

	— Би айхгүй. Чиний хойноос явъя гэж Ламме хэлэв. Жаал хүү онгоцоо жолоодов.

	Тэд доош буумагц тариа будаа, вандуй, улаан манжин зэрэг хоолны аливаа ногоотой шуудай энд тэндгүй байхыг харав.

	Дараа нь онгоцоч төмрийн дархны газрын бяцхан хаалгыг нээгээд:

	— Та бүхэн зоригтой улс, эрх чөлөөт болжморын жиргэлт азарган тахианы дайчин бархиралт, ажилсаг номхон илжигний орилохыг мэддэг зоригт улс болохоор чинь би дайчин гал тогоогоо харуулъя. Ийм бяцхан төмрийн дархны газар Маас голоор хөвж яваа бүх онгоцонд байдаг. Энэ онгоц засахад хэрэгтэй байдаг болохоор хэнд ч сэжиг төрүүлдэггүй. Харин миний онгоцны хөндийд зэхэж хадгалсан хүнсний сайхан ногоо онгоц бүрд байдаггүй.

	Ингээд онгоцны хөндийн шал дахь хэдэн чулууг зайцуулаад, шалны нэг модыг өргөөд бялтат бууны гол төмрийн бөөн баглааг шувууны өд шиг өөд нь өргөж гаргаад дахин сөөрөг нь хийгээд тэдэнд жад, зэв, дарийн сав, сумны дайз харуулав.

	— Гёз мандтугай! гэж тэр хашхиран хэлээд, — Вандуй, түүнд хийх шүүс энэ байна. Бидний буу бөгс хонины гуя, шанцай бол зэв, бууны гол төмөр бол чөлөөлөлтийн шөлтэй хоолны үхрийн хавиргаа. Гёз мандтугай!

	Хүнсний энэ зүйлийг хаана хүргэх вэ? гэж тэр Уулиншпигелиэс асуув.

	— Нимвегенд хүргээд тэндээс чи бас Этсен, Стефансверт, Руремондын тариачдын авч ирэх хүнсний ёстой ногоо авна. Тэд бас эрх чөлөөт болжмор болон жиргэж, азарган тахианы дайчин бархиралтаар хариулна. Чи Ньюве-Ваалемын дэргэд суудаг эмч Понтусынд орж хотод ногоотой ирсэн боловч халуунаас айгаад байна гэж хэлээрэй. Тариачид зах зээлийн газар очиж ногоогоо өндөр үнэтэй худалддаг хэн ч худалдаж авахгүй гэж тэр хэлнэ. Тэгээд зэвсгээ яахыг чинь хэлж өгнө. Хэчнээн аюултай боловч тэр чамайг Вааль, Маас, Рейн мөрнөөр явж, болжморын жиргээг мэддэг олон далайчин цэрэгтэй гарлингены загас барьдаг онгоцныхонтой нягт ойр холбоо байгуулахаар хүнснийхээ ногоог тороор солихыг тушаана байхаа гэж бодно. Цаашид Лауэрзее булан хүртэлх эргийн дагуу гүехэн газраар хөвж яваад тороо төмөр, тугалгаар сольж тариачдаа Маркен, Флиланд, Амеланд арлуудын ууган нутгийн хүн болж харагдахаар хувцаслаж, тэднээр эрэг дагуу загас бариулж, загасыг нь худалдалгүй давсалж хадгалах бөгөөд учир нь «Архи уухад - шинэ загас, дайнд - давстай загас» гэдэг үг эртний ёс билээ.

	— Тэгвэл уух уу даа гэж онгоцоч хэлэв.

	Ингээд тэд хөлөг онгоцны тавцан дээр гарав.

	Гэвч Ламме гунигтай байж байгаад гэнэт:

	— Танай төмрийн дархны газрын халуун галд ястай хуурга их сайн хуурч болох юм. Миний хоолой усан шөлөнд зумарч гүйцлээ гэв.

	— Би одоохон таатай болгож өгье хэмээн онгоцоч хэлэв.

	Тэгээд зузаан гэгчийн давсалсан махтай тослог шөл өмнө нь тавив.

	Гэвч Ламме хэдэн халбага шөл уугаад:

	— Хоолой минь холцорч, хэл минь түлэгдэж байна. Шинэ махаар хийсэн ястай хуургатай огт адилгүй юм гэв.

	— Бид, «архи уухад шинэ загас, дайнд давстай загас» гэж хэлсэн шүү дээ хэмээн Уулиншпигель тайтгаруулна.

	Онгоцоч шилэн аягуудыг дахин дүүргэн өргөж:

	— Эрх чөлөөний шувуу болжморын төлөө ууя! гэв.

	— Дайчин бүрээч, азарган тахианы төлөө ууя! гэж Уулиншпигель хэлэв.

	— Би эхнэрийнхээ төлөө ууж байна. Хайрт минь хэзээ ч битгий цангаж яваасай гэж Ламме хэлэв.

	— Чи Умарт тэнгисээр Эмденд очно: Тэр бол бидний хоргодох орон гэж Уулиншпигель онгоцчид хэлэв.

	— Тэнгис агуу их шүү дээ гэж тэр хариулбал

	— Тулалдаанд агуу их ээ.

	— Бурхан бидэнтэй хамт гэж онгоцоч хэлэв.

	— Тэгвэл бидний эсрэг хэн бэ! гэж Уулиншпигель өлгөн хэлэв.

	— Та нар хэдийд явах вэ? гэж онгоцоч асуувал

	— Одоо явна.

	— Аян замдаа өлзийтэй сайн яваарай. Май дарь, сум гэв.

	Тэгээд тэр хүн, Ламме Уулиншпигель хоёртой тэврэлдэн үнсэлцэж, хоёр илжгийг нь хурга мэт үүрч газар буулгаад үдэж явуулав.

	Тэд илжгээ унаад, Льежийг чиглэн одов.

	— Хүү минь ээ. Тэр их бяртай хүн яагаад надад тэгж зодуулав аа? гэж Ламме замдаа асуув.

	— Энэ нь бидний очих газар бүр чамаас хэзээд айж байх болохоор тэгсэн юм. Тэр бол хөлсний хорин цэргээс илүү биднийг хамгаална. Илжигнүүдийг хурга мэт өргөөд, шар айргийн торхтой тэргийг мөрөөрөө өргөдөг Стерке Пир, хүчит Петрийг олны өмнө амбан шар шиг ганц цохилтоор унагадаг Ламме—Мундаг бяртай, ялгуусан Ламмед халдаж хэн зүрхлэх бил ээ? Энд бол чамайг хүн бүхэн мэднэ. Чи — Догшин сүртэй Ламме, чи — ялгуусан Ламме, ингээд би чиний хамгааллын сүүдэрт яваа хүн. Биднийг замын хүн бүр мэдэх болж, чамайг хэн ч хялайж зүрхлэхгүй, чиний аймшигт нударганы догшин ширүүнээс сүрдэж чи хүн төрөлхтний нийтийн эрэлхгийн ачаар явсан газар бүхэндээ найр хүндэтгэл, талархал, үг дуугүй номхон хүндэтгэлийг хүлээнэ.

	— Чи сайхан ярих юм аа гээд Ламме эмээл дээрээ цэх суулаа.

	— Би чин үнэнийг хэлж байна. Тосгоны эхний байшингуудаас сониуч зантай, саваагүй хүмүүс нүүрээ цухуйлган, догшин ширүүн ялагч Ламме өөд заацгаахыг харав уу. Аймхай хулчгар эрс чам өөд атаархан чиний өмнө малгай аван ёсолж байхыг харж байна уу? Хариуд нь толгой дохиж ёсол Ламме, чадалгүй олон түмнийг битгий жигшээ. Хүүхдүүд чиний нэрийг мэдээд сүрдэн айж нэрийг чинь давтана.

	Чингээд Ламме хаан лугаа адил ихэмсэг зантайгаар зүүн, баруун тийшээ толгой дохин бардам явна. Түүний эрэлхэг зоригийн тухай дуу гацаанаас гацаанд, хотоос хотод Льеж, Шокье, Невилль, Везэн, Намюр хүртэл таржээ. Гэтэл тэд гурван номлогчоос болж түүгээр орсонгүй.

	Ингэж тэд гол мөрөн, суваг салаа урсгалын дагуу аялан явав. Явсан газар бүхэнд азарган тахианы бархираан, болжморын жиргээнд хариулна. Газар сайгүй эрх чөлөөний тэмцэлд зориулсан зэвсгийг ирлэж, давтаж, цутган, дэргэдүүр нь яваа хөлөг онгоцонд ачна.

	Гаалийн хяналтаас түүнийгээ торх авдар, сагсанд далдална.

	Бурхны тогтоосон тэр цаг хүртэл буу зэвсгийг дарь сумын хамт найдвартай газар нуун хадгалдаг сайн хүмүүс хааяагүй байдаг байжээ.

	Ламме ч Уулиншпигельтэйгээ хамт явахад, түүний ялагдашгүйн тухай алдар цуу хаа ч явсан тарсан байв. Тийнхүү тэр өөрөө ч мундаг бяртайдаа итгэж ихэмсэг зантай, эрэлхэг дайчин болж сахал тавьжээ. Уулиншпигель түүнийг Арслан Ламме гэх болов.

	Гэвч Ламме санасандаа хүрсэнгүй, сахал нь хатгаад байхлаар дөрөв хоноод үсчинд очиж хусуулан Уулиншпигелийн өмнө дугариг нар шиг дув дуугүй, гялалзан хүрч ирэв.

	Тэд ийнхүү Стокемд хүрч ирэв.

	
XXVIII

	Шөнө болмогц тэд илжигнүүдээ Стокемд үлдээгээд Антверпен оров.

	Энд Уулиншпигель Ламмед хандаж:

	— Хорвоо ертөнц эрдэнэс баялгаа төвлөрүүлсэн энэ асар том хотыг хар. Энд бол алт, мөнгө, хамба хилэн ноос, торго; энд шош буурцаг, тариа будаа, мах, гурил, арьс шир; энд лувен намюр, люксембург, льежийн зэрэг газар газрын дарс Брюссель, Арсхотын жирийн дарс, Намюрын хаалганд тулсан усан үзмийн тариалантай Бюлегийн дарс, рейн, испани, португал, арсхотын «ландолиум» гэж нэрлэдэг үзмээр нэрсэн дарс, бургон Мальвазын зэрэг янз бүрийн дарс байна. Голын эрэг туждаа барааны агуулахаар дүүрчээ. Энэхүү газар дэлхий, хүний хөдөлмөрийн баялаг хорвоогийн хамаг гоё сайхан, завхай хүүхнүүдийг татаж ирүүлдэг байна гэв.

	— Чи мөрөөдөлд автжээ дээ гэж Ламме хэлбэл

	— Тэдний дундаас би Долоог олно доо гэж Уулиншпигель хариулаад:

	 

	Сүйрэл, нулимсан дунд

	Сайх долоог ол...

	 

	гэсэн байдаг юм гэв. Нулимсны гол уурхай завхай хүүхнүүд биш бол, хэн байх бил ээ? Янаг амрагийн дурлал сэтгэлээ дүрэлзүүлсэн эрчүүд жингэнэсэн дуутай алтан зоосоо, үнэт эрдэнэс гинж бөгжөө эдэнд л өгдөг биш үү? тэд, цамцаа хүртэл тайлан өгч, новш ноорог болтол нүцгэрээд эргэж ирдэг биш үү? Тэдний судсаар урсах шингэн улаан цус нь хаачаа вэ? Саримстай шөл болчихсон. Тэдний булбарай зөөлөн торгомсог биеийг нь эзэмдэх гэж эрчүүд хоорондоо зэр зэвсэг, хутга шөвөг барьж хайр найргүй зодолддог. Ийм тулалдааны дараа цус нөж болсон амьсгалгүй хүүр янаг амрагийн дурлалаас ухаан алдсан галзуунуудын хүүрийг аваачдаг байна. Эцэг хүн царайгаа барайлган ямар нэг хүнийг зүхэн занаж, буурал үс нь улам цайж, хуурай нүдэнд нь буцаж ирэхгүй болж амь үрэгдсэн хүүгээ бодож уйтгарласан гуниг дүүрч, нулимс ч гарахаа больсон байхад, зэвхий цагаан үхээнц царайтай, ноомой эх хүн, газар дэлхий дээр хэчнээн их гаслан зовлон байгааг харахгүй байгаа мэт уухилан уйлах энэ бүхэнд хэн буруутай вэ? гэвэл өөрийнхөө алтан бүсэндээ бодож сэтгэдэг, хөдөлж ажилладаг гүн ухаантны ертөнцийг уяад гагцхүү мөнгөнд шунадаг нөгөө завхай хүүхнүүд мөн билээ. Тийм ээ, миний олох ёстой тэр долоо тэнд л нуугдаж байна. Ламме, Завхай хүүхнүүд дээр очъё. Бид тэндээс чиний эхнэрийг ч олж магадгүй. Тэгвэл давхар олзтой болно.

	Туулайн бөөр модны навчис наранд улайдаг, шувууд жиргэж, дулаан ногоонд асдаг хамгийн бяцхан жижиг цох хорхой шавж ч хүртэл цэнгэн таалж хүнгэнэх зуны сүүл байв.

	Антверпены гудамжаар нүсэр том байшин шиг биеэ арай ядан авч яваа Ламме толгойгоо ганзагалан Уулиншпигельтэй зэрэгцэн тэнүүчилнэ.

	— Ламме, — чи үргэлж муу оёгтой байх юм. Чамд үүнээс илүү хортой юм огт байхгүйг мэдэхгүй гэж үү? Хэрэв энэ янзаар байвал арьс чинь гуужиж навтас болоод ирэхэд чи: Халцархай Ламме гэдэг хочтой болно шүү дээ гэж Уулиншпигель хэлэв.

	— Би өлсөж байна.

	— Явж юм идье л дээ.

	Тэд «хуучин эргэцэг» гэдэг зуушны газар очиж хайрсан бин идэж, хатуу шар айраг ханатлаа ууцгаажээ.

	Ламмегийн оёг намдав.

	— Чиний сэтгэлийг хөгжөөсөн дарс таатайяа. Инээд чинь хүрч, гүзээ чинь хүлхэлзэнэ. Гэдэс дотроо баярлуулан хөгжөөхөд би дуртай гэж Уулиншпигель хэлэв.

	— Хүү минь, хэрэв би аз болж эхнэрээ олбол гэдэс минь үүнээс ч илүү баясах байсан гэж Ламме хариулав.

	— За яах вэ явж эрье л дээ.

	Ийнхүү тэд доод Шельдед байдаг хотын нэг хэсэгт хүрч ирэв.

	— Муруй жаазтай, жижиг шилэн цонхтой модон байшинг харж байна уу? гэж Уулиншпигель хэлээд, — Тэр шар хөшиг, улаан дэнлүүг хар. Энд хүү минь, янз бүрийн шар айраг, амбуазын дарстай дөрвөн торхны дунд тавь гаруй насны, эелдэгхэн зантай эзэгтэй залран сууж жил бүр өөхөн давхар нь нэмэгддэг ажээ. Торхон дээр лаа асаж байшингийн шувуун нуруунаас дэнлүү дүүжлээстэй, тэнд харанхуй бөгөөд гэгээтэй, дурлалцаж байхад харанхуй, өртөг төлөхөд гэгээтэй байдааг.

	— Тэгвэл энэ чөтгөрийн эм сахилтны сүм юм шив дээ, түүний эзэгтэй авгайн ширээт, — Чавганц юм уу?

	— Тийм ээ, ноён Вельзевулийн төлөө энэ авгай энэ хайр дурлалаар амьдран хооллож, хоргодох орон авдаг боловч арга буюу нойрсож унталгүй явдаг арван таван хөөрхөн царайлаг дурлал тачаал ихтэй охидыг шалиг самууны замаар хөтөлж явна.

	— Чи энэ сүмд орж байсан уу?

	— Би тэнд эхнэрийг чинь эрэх санаатай байна. Явъя!

	— Үгүй, би болилоо, явахгүй.

	— Энэ Астартуудын дунд найзыгаа ганцаарыг орхих гэж үү дээ?

	— Тэгвэл тэр, тийшээ очихын хэрэггүй гэж Ламме хэлэв.

	— Хэрэв тэр тэндээс Долоог болон эхнэрийг чинь олох ёстой бол яах вэ?

	— Над бол унтсан нь дээр байна гэж Ламме хариулав.

	— Орооч дээ гээд Уулиншпигель хаалга нээж Ламмег түлхэн оруулаад, — Хоёр лааны дунд торхныхоо дэргэд эзэгтэй авгай сууж байгааг хар. Тасалгаа нь тас хар болчихсон царсан адартай, яс мод нь утаанд дарагджээ. Вандан сандал, дагуулж тавьсан ганхсан ширээн дээр шилэн аяга, сэнжтэй аяга, том жижиг хундага, аяга, лонх зэрэг олон сав суулга өрөөтэй байна. Дундах ширээ сандал дээр оройвч, алтан бүс, хилэн шаахай, аман хуур, үлээвэр хөгжим замбараагүй тавьсан байна. Тэртээ буланд дээшээ гарах шат байна. Шилэн хөлтэйн улмаас хөг дуу нь доргилдог баян хуур дээр бяцхан биетэй, халцархай бөгтөр хүн тоглож байна. Бүдүүн минь бүжиглэ. Чиний өмнө арван таван идэрхэн сайхан хүүхнүүд: зарим нь ширээн дээр, зарим нь сандал унаж, зарим нь бөхийж, зарим нь шанаа тулан, зарим нь нуруугаараа буюу хажуулан, цагаан улаан хувцастай, гар, мөр нь нүцгэн, бэлхүүсээ хүртэл нүцгэн цээжтэй байна... Энд олон янзын эмс байгаа дуртайгаа сонгож ав! Лааны гэрэл өнгөт үсийг таалан эрхлүүлж, хөх цэнхэр нүдийг сүүдэрлэсэн нь тормолзон харагдана. Зарим нь нүдээ адар өөд эргүүлж, пийпаа хөгжмийн аялгуунд ямар нэгэн герман дууль үглэн аялна. Бас зарим нь махлаг, бөөрөнхий, бараан үстэй, ичгүүргүй эмс мөрөө хүртэл нүцгэн гар, алиман бөөрөнхий мээм нь цухуйсан задгай дан дээлээ харуулж амбуазын дарсыг шилэн аягаар ууж өчүүхэн ч аягүйрхэлгүй, байдаг хоолойгоороо нэг нэгийгээ дагаж, эсвэл бүгдээрээ бархиралдана. Тэднийг сонс гэв.

	— Өнөөдөр мөнгөний хэрэггүй. Бид өнөөдөр янагийн дурлалыг хүснэ. Өөрсдөө шилсэн янагийн дурлалыг хүснэ. Өнөөдөр бид сэтгэлдээ таатай хөвгүүдтэй амраглана. Хөлс төлбөргүй шүү. Бурхны төлөө, бидний төлөө байгалиас бяр хүч хайрласан эрчүүд өнөөдөр ирэг. Бид амрагийн сэтгэлээ тэдэнд өгнө... Өчигдөр олзны өдөр байсан. Өнөөдөр янаг амрагийн өдрөө... Хундаганд дүрж норсон бидний уруулаас хэн шимэх вэ?... Дарс озолдох — юутай сайхан наргиан зугаа вэ? Ганц ганцаараа унтдаг бэлэвсэн авгай нарыг чөтгөр аваг! Өнөөдөр сайн үйл буян хийх өдрөө: идэр залуу, бяр хүч төгөлдөр гуа сайхан эрчүүдийг бид энхрийлэн тэвэрнэ! Ууцгаая охидоо!.. Энэхүү янаг амрагийн тулалдаанд чиний зүрх догдолж цохилж байна уу, жаал минь? Догь цохилтоо! Озолдох цаг болсон! Сэтгэл зүрх дүүрэн, мөнгөний сав нь хоосон тэр хүмүүс хэдийд ирэх вэ? Амтат таатай сайхан цагийг урьдаас зөгнөж байна уу? Залуухан ноорхой гёз мөнгөний тулам гүн хоёрын хооронд ямар ялгаатай вэ? Гүн алт төлдөг бол залуу гёз үнсэлтээрээ төлдөг. Гёз мандтугай! Булшинд байгаа үхэгсэд сэрэхээр манаруулна.

	Ингэж өөрсдийгөө янаг амрагийн үйлсэд зориулсан гал дөл шиг хөгжилтэй, хөхиүн, сайн санаат охидын зарим нь ярилцана.

	Гэвч тэдний дунд: өөрсдийнхөө биеэр жижиглэн худалдаалах дэлгүүр болгочхоод эцэнхий туранхай махныхаа орлогыг зоос зоосоор нь хурааж хуримталдаг ясан хэлхээ мөртэй, урвайсан царайтай хүүхнүүд байжээ. Тэдний санаа сэтгэл нь ханахгүй:

	— Бидний ядаргаатай мэргэжилд тачаангуй охидын толгойд ордог санаандгүй тэнэг, элдэв бодлоос болж хөлс авахаас татгалзвал мөн ч тэнэг хэргээ. Галзуурвал галзуурч л байг. Харин бид өтөлсөн хойноо эзэн шиг новш навтас болж шуудуунд хэвтэхийг хүсэхгүй. Бид биеэ худалддаг болохоор хөлс авахыг хүснэ. Хөлсгүй, зүгээр юмыг шулам аваг! Бүх эрчүүл эрэмдэг зэрэмдэг, ховдог, хомхой, өмхий, хэнхгүүд, эмсийн аль муу дутагдал эднээс л болдог. Ганцхан эднээс болдог гэж үглэцгээнэ.

	Гэтэл залуухан, арай царайлаг нь тэдний хэлснийг тоох ч үгүй, идэж уух зуураа:

	— Сүмийн хонхны, хүн оршуулах ёслолын цохилтыг сонсоцгоож байна уу?Бид амьд л байна! Үхэгсдийг булшинд нь сэрээнэ дээ! гэцгээнэ.

	Ламме, шар, хар үстэй залуу, хижээл өдий төдий эмэгтэйг нэг мөсөн үзчихээд ичингүйрэн уруу харж:

	— Уулиншпигель ээ, чи хаана байна? гэж хашхирав.

	— Чиний найз аль хэзээний нас барчихсан шүү дээ гээд нэг бүдүүн эмэгтэй түүний гарыг шүүрэн авч хариулбал

	— Хэдийд? гэж Ламме асуув.

	— Гурван зуун жилийн өмнө, Яков де Костер Ван Маарланддын9 зиндааныхантай хамт

	— Болиоч, намайг битгий чангаагаад бай. Уулиншпигель чи хаана байна? Найздаа ирж туслаач ээ. Хэрэв та нар больцгоохгүй бол би одоохон явна.

	— Чи явахгүй гэж тэд хариулав.

	— Уулиншпигель ээ!

	— Хаана байна аа, миний хүү?Хонгор минь, намайгаа битгий үсдээч ээ. Хиймэл үс биш ээ гэж танд хэлье: Авраач ээ! Цус гартал нь үрээд байхад чинь чих минь төдий л улайсангүй гэж үү? За, бас өөр нэг зовоогч гарлаа. Өвдөж байна. Нүүрийг минь юугаар будаж байгаа юм бэ, ээ, яадаг бил ээ? Толиор яах юм бэ? Би хөө шиг харлажээ. Та нарыг болихгүй бол би уурлалаа шүү. Хүнийг ингэж зовоох нь муухай шүү дээ. За больцгоо! Намайг тал бүрээс зулгааж, өмднөөс минь зүг зүг тийш угзчин нэхмэлийн дамар шиг ийш тийш нь шидлээд яах вэ, ингэлээ гээд та нар таргалах уу даа? За, больцгоо, нээрээ уурлалаа шүү гэж Ламме хөөрхийлөлтэй ярина.

	— Энэ уурлах гэнээ. Уурлах гэнээ гэж даажигнацгаан хонгор бүдүүн уурлах гэнээ. За, битгий уурла л даа харин янаг амрагийн нэг дуу дуулчих, эсвэл инээвэл дээрээ.

	— Хүсээд байвал мунын тухай дуулж өгье. Надад л битгий гар хүрцгээ.

	— Чи бидний хэнд нь дурлаж байна вэ?

	— Хэнд нь ч үгүй; чамд ч үгүй. Чамд ч — бас үгүй. Би дарга нарт чинь гомдлоо мэдүүлнэ. Та нарыг бургасдуулна шүү.

	— Аа, тийм үү, бургасдана гэнэ ээ? Түүнээс өмнө чамайг бид хүчээр үнсчихвэл яах вэ?

	— Намайг уу?

	— Чамайг! гэж бүгдээрээ бархираад гоё сайхан, эрэмдэг муухай, залуу, хөгшин, шар үстэй, хар үстэй янз бүрийн авгайчуул нэгэн зэрэг түүн тийш дайран малгайг нь өөд шидэж, нөмрөгийг нь авч хажуу тийш чулуудаад, өөрийг нь илэн таалж, хацар, хамар нуруугүй шимэн, үнсэцгээнэ. Эзэгтэй авгай хоёр лааны дунд инээд алдан сууна.

	— Туслаач ээ! Туслаач ээ! Уулиншпигель ээ, энэ золигийн авгай нарыг зайлуулаач. Зайлцгаа! Та нарт үнсүүлэхийн хэрэг надад алга аа. Бурхны авралаар би эхнэртэй хүн болохоор өөрийгөө эхнэртээ хадгалдаг гэж Ламме бархирна.

	— Эхнэртэй гэнээ? хэмээн тэд хашхиралдан, — Гэвч чи бүдүүн болохоор эхнэрт чинь багагүй юм үлдэнэ. Бидэнд хэсгийг нь өгөө. Үнэнч авгай бол тэр сайн хэрэг, харин үнэнч эр нөхөр агталсан тахиа гэсэн үг. Бүү үзэгд, бурхан минь! Шилж ав, үгүй бол бид чамайг бургасдана аа.

	— Дур хүрэхгүй байна

	— Шилж ав!

	— Үгүй!

	— Над дургүй байна уу? Чи хар л даа, би сайхан санаатай. Над хайртай хүнд би хэчнээн хайртай гээч гэж цагаан үстэй, гоо үзэсгэлэнт хүүхэн хэлэв.

	— Зайлаач зайл!

	— Над дургүй байна уу? гэж хар үстэй, бор царайтай, хар нүдтэй заяач бурхад зорсон юм шиг биетэй хөөрхөн бүсгүй асуув.

	— Хөх арвайн боовонд дургүй.

	— Бас над дургүй байна уу? гэж өтгөн хөмсөгтэй, том цэнхэр нүдтэй, могой загас мэт зузаан, гал улаан уруултай, улаан нүүр, хүзүүтэй, мөн нил үстэй улаан цээж, духтай, махлаг биетэй нэг хүүхэн асуувал

	— Улайсгасан тоосгонд дургүй гэвэл

	— Намайг ав л даа гэж хэрэм шиг царайтай арван зургаа орчим насны нэгэн охин харайн ирэв.

	— Самар бяцлагчид дургүй

	— Жанч, үүнийг жанч! гэж бархиралдав.

	— Юугаар? Сайн гэгчийн ташуураар. Хуурай сураар. Тэр л юм болгоно. Ямар ч зузаан арьс ч тэсэхгүй. Морин тэрэгчнийх шиг арван удаа огцом ширүүн ташуур хүртэг.

	— Уулиншпигель, авраач! гэж Ламме гаслан дуудна. Гэвч Уулиншпигелийн хариу чимээ гарсангүй.

	— Чи муу хүн гээд найз Ламмегаа хааяагүй эрнэ.

	Ташуур авчрав. Хоёр хүүхэн Ламмегийн хүрмийг тайлж эхлэв.

	— Яана даа, хөөрхий муу өөх минь, би чамайг их л зовж хураасандаа. Гэтэл эд ташуураар дорхноо алга болгочихно доо. Хайр найргүй авгай нараа, миний өөх та нарт ямар ч хэрэггүй. Хоолны шүүсэнд ч хэрэг болохгүй гэж гаслан хэлнээ.

	— Түүгээр чинь лаа цутгана. Үнэгүй гэрэл гэдэг ч бас ч муу биш ээ. Хэзээ нэгэн цагт ташуураар яаж лаа хийснээ бид дурсан санана байх. Тэгэхэд биднийг галзуу гэх байх шүү. Харин бид үхтлээ мөрий тавьсан ч хожихдоо л хожно. Бургасыг цуунд дэвтээ! Ингээд хүрмийг тайл! Ариун Яковын цаг цохиж байна. Есөн цаг болжээ. Хэрэв сүүлчийн цохилтоор шилж авахгүй бол, бид эхэлнэ гэж тэд хашхиралдана.

	Айж догдолсон Ламме:

	— Намайг өршөөгөөч дээ би гуйя. Эхнэртээ үнэнч байна гэж андгайлсан юм. Тэр намайг хаяад явсан муу бүсгүй боловч би амлалтаа биелүүлнэ. Хүү минь намайг авраач, Уулиншпигель ээ туслаач! гэж гуйна.

	Гэвч Уулиншпигель үзэгдсэнгүй.

	— Би та нарын өлмий дор байна. Үүнээс илүү номой байж болох уу? гэж Ламме завхай хүүхнүүдэд хэлээд, 

	— Би та нарыг ариун гэгээн мэт хүндэтгэн үзэж, та нарыг болон та нарын аугаа их сайхныг хүндэтгэж байгаа минь хангалттай биш үү? Та бүхний гоо сайхнаар цэнгэх эхнэргүй ганц бие хүн азтай юм аа! Энэ бол ёстой л диваажингийн жаргал. Гэвч би гуйя, намайг битгий зодооч гэв.

	Гэнэт хоёр лааны дунд сууж байсан эзэгтэй авгайн чанга ширүүн дуу сонсогдож:

	— Хүүхнүүдээ! Хэрэв та нар энэ хүнийг, элэгсэг зөөлөн, нинжин сайхан аашаараа сайн үйлст, өөрөөр хэлбэл орондоо аваачихгүй бол би та нарыг бургасдах шөнийн манаач нарыг дуудна гэж шулмын нэрийг барьж тангараглая. Дэнлүүнээс өөр юу ч байхгүй дэнгийн эрвээхэй эр эрвээхэйгээ татдаг шиг чөлөөтэй, хэл, тачаангуй гар, эрчүүдийн сэтгэлийг татах ёстой гялалзсан нүд огт хэрэгцээгүй байгаа бол завхай хүүхнүүдийн нэрийг зүүсний хэрэггүй. Та нарыг одоо тэнэгийн чинь төлөө хайр найргүй шавхуурдана гэсэнд, 

	Хүүхнүүд айн догдолж, харин Ламме хөгжилтэй болов.

	— За, найз бүсгүйчүүд минь, та нарын ташуурын тухай одоо юу гэж дуулцгаах вэ? Би өөрөө шөнийн харуулыг дуудна. Тэр харуул үүргээ гүйцэтгэхэд би тусална. Гэхдээ бас сэтгэл их хангамжтай тусална шүү гэж хэлэв.

	Гэтэл арван тав орчим насны нэг хөөрхөн охин Ламмегийн өмнө өвдөг сөхрөн:

	— Ээ, ноён минь, одоо би, таны өмнө дуулгавартай байна. Хэрэв та өршөөл үзүүлж бидний нэгийг шилж хайрлахгүй бол таны буруугаар намайг жанчих нь байна шүү. Ингээд эзэгтэй авгай намайг туурганаас нь ус дусалдаг Шельда мөрний газар доорх бохир байранд хорьж, хар талх идүүлэх нь ээ.

	— Хатан эзэгтэй авгай, надаас болж, энэ охиныг жанчих гэдэг нь үнэн үү? гэж Ламме асуув.

	— Цус нөжийг нь гоожтол гэж тэр хариулав.

	Тэгтэл Ламме охиныг ширтэн

	— Чи залуухан, анхилуун сайхан үнэртэй гэдгийг чинь харж байна. Чиний мөр чинь цагаан саргай цэцгийн дэлбээ шиг плаажнаасаа цухуйна. Ингээд би залуу хүний цус гүйж байгаа чиний сайхан арьсыг ташуурдуулахыг хүсэхгүй, зодуулж өвдөхдөө идрийн цог бадруулсан, тунгалаг сайхан нүдийг чинь усан хулгана болгохыг хүсэхгүй, хайр дурлалын дагинын бие, чиний биеийг гяндангийн хүйтэнд догдолгон чичрүүлэхийг хүсэхгүй. Иймээс чамайг зодуулж байгаа гэж мэдэхийн оронд чамтай хамт явсан нь дээр байна... гэж хэлэв.

	Хүүхэн гэртээ дагуулан харив. Ингээд тэр, бүх насаараа сайн сайхан санаанаасаа болж нүгэл хийдэг байсан шигээ нүгэл үйлдэв.

	Гэтэл энэ хооронд Уулиншпигель, долгиолсон хар үстэй, том сайхан хүүхэн хоёр өөд өөдөөсөө харж зогсоно. Хүүхэн дув дуугүй зогсоод Уулиншпигэлийг ойшоохгүй байгаа юм шиг мөртөө урдаас нь сээтгэнэн харна.

	Над дурлаач гэж тэр хэлбэл

	Найртай найз минь чамд дурлана гэнэ ээ? Чи чинь хүссэнээрээ л дурладаг шүү дээ.

	— Толгой дээгүүр чинь ниссэн шувуу дуугаа жиргээд л өнгөрдөг шиг би ч гэсэн тийм шүү дээ хонгор охин минь. Хоёулаа дуулъя.

	— Инээсэн, уйлсны дуу юу? Тэгье! гээд хүүхэн хүзүүгээр нь тэврэн авлаа.

	Хоёр найз эмэгтэй, найзуудтайгаа тэврэлдээд жаргалын туйлыг эдлэн байх зуур Антверпенд meesevanger гэгддэг шувуу баригчдын аман бүрээ, цан зэргийг цохисон бөөн олон хөгжилтэй хүмүүс тэр байшинд гэнэт орж ирэв. Тэд бие биеэ түлхэлцэн багтаж ядсаар, дуу дуулан исгэрч хашхиралдан хараацгаана. Тэдний сагс, торонд нь цөцгий шувуу барихдаа ашигладаг ууль нь гэрэл хараад алтан шар нүдээ бүлтийлгэн эргэлдүүлнэ.

	Шувуу баригч тэдгээр арваад хүн цөм архи, шар айраг ууснаас нүүр нь хавантаж, толгой нь салгалж, хөл нь туйвах ажээ. Тэд сөөнгө бүдүүн хоолойгоор бүдүүлэг муухай бархирахад гайхаш тасарсан хүүхнүүдэд өөрийнхөө гэрт биш, ой модон дунд араатан амьтны дэргэд байх шиг санагджээ.

	Гэвч хүүхнүүд цөм бие биедээ: «Би сэтгэлдээ таатай хүнийг л авна... дурласан хүндээ биеэ өгнө... Маргааш — их мөнгөөр, өнөөдөр хайр дурлалаар» гэж шургуу давтацгаана.

	Шувуу баригчид агсам тавьж:

	— Бидэнд мөнгө ч бий, хайр дурлал ч бий. Ингэхлээр хөгжилтэй хүүхэн та нар биднийхээ! Ухарсан хүн агталсан тахиа гэсэн үг. Агнасан шувуу энэ байна, анчин нь бид байна. Ура! Урагшаа! Сайн язгуурт херцогийн газар нутаг, Брабант мандтугай! гэнэ.

	Гэвч хүүхнүүд дооглон өөр хоорондоо:

	— Энэ үзэшгүй муухай царайтан, бас биднийг амтлах санаатай. Гэвч гахайг чанамал жимсээр борддоггүй. Бид санаандаа таатай хүнийг л авна: Та нарыг хүсэхгүй байна. Торхтой тос шуудай өөх, тахир хадаас, зэвэрсэн хутганууд! Та нараас хөлс хирийн үнэр ханхална. Тэртээ тэргүй, бидний тусламжгүйгээр тамд унацгаана! Эндээс зайлцгаа! гэхэд нь:

	— Өнөөдөр завхай хүүхнүүд хямсгар байна. Цадаж ханасан авгай нараа, өдөр бүр аль дайралдсан хүнд худалддаг түүнийг бидэнд өгч болно биз дээ гэж тэд хариулна.

	— Болохгүй, маргааш бид дорд боол болцгоож, та нарт нохой шиг үйлчилнэ. Өнөөдөр бид эрх чөлөөт эмэгтэйчүүд, цөмөөрөө тонилцгоо!

	— Чалчихаа больцгоо! Өлссөн хүнд шийр зугаа гэж бархирцгаана.

	Тэгээд тэд, сайхан муухай хөгшин залууг ч ялгалгүй хүүхнүүд рүү дайрцгаав. Гэвч хүүхнүүд хэлснээ хатуу баримтлан, тэдний толгой руу сандал, шил аяга, лонх, гүц хундага аяга сав тэргүүтнийг мөндөр шиг шидлэн нүүлгэж шархдуулан зэмдэглэж, нүдийг нь сох цохино.

	Шуугианаар догдлон чичирсэн амраг найзуудаа шатан дээр үлдээгээд Ламме Уулиншпигель хоёр гүйж ирэв. Гийчид хүүхнүүдтэй зодолдон байхыг Уулиншпигель үзэж хашаанд байсан шүүрээс хэдэн бургас сугалж аваад нэгийг Ламмед өгч, шувуу баригчдыг хайр найргүй балбав. Байгалиас тогтоосон чөлөөт дурлалын их баярын тэр өдөр биеэ үнэгүй зүгээр биш, харин худалдах гэсэн муу хүүхнүүд зодуулчихсан согтуу нарт энэ тоглоом төдий л хөгжүүн биш санагдсанд түүнийг ашиглажээ. Тэд шархдагсдын дундуур хоргүй могой шиг гулсаж, таалан эрхлүүлж, шархыг нь боож амбуазын дарс ууцгааж, эцсийн эцэст тэдэнд сохор зоос ч үлдээгүй байсан тул алтан зоос зэрэг янз бүрийн зоосоор мөнгөнийхөө хүүдийг дүүргэхийн оронд өөр зүйлээр дүүргэж, шөнийн хонх цохимогц тэднийг хаалгаар түлхэж хөөжээ. Уулиншпигель Ламме хоёр аль хэдийнээ тийнхүү явцгаажээ.

	Тэд Гентийг чиглэн явсаар, үүрээр Локеренд ирэв. Газар дэлхий эргэн тойрон шүүдэртэй, шинэхэн цагаан манан тариалангийн талбай дээгүүр хөвнө. Ямар нэгэн төмрийн дархны дэргэдүүр өнгөрөхдөө Уулиншпигель болжмор шиг жиргэхэд, тэр даруй дархны үүдэнд буурал сэгсгэр толгой цухуйн азарган тахианы дайчин бархиралтыг сулхан дуугаар дуурайв.

	— Энэ бол төмрийн дархан smitte Вастеле гэдэг хүн өдөржингөө хүрз, анжисны хошуу, толь, бас тэгээд сүмийн сайхан сараалж давтаж, заримдаа сэтгэлийн эрх чөлөөний байлдагчдад зориулсан зэвсэг шөнийн цагаар хийдэг юм гэж Уулиншпигель Ламмед хэлэв. Ингэснээрээ тэр хүн эрүүл чийрэг биетэй болсонгүй, харин хий үзэгдэл шиг зэвхий, хоригдол шиг баргар царайтай туранхай гэдэг нь ясан хэдрэг болжээ. Унтдаггүй нь бодвол — шөнөжин ажилладаг бөлгөө.

	— Орцгоо, харин илжигнүүдээ байшингийн арын нугад аваач гэж smitte Вастеле хэлэв.

	Ламме Уулиншпигель хоёр хэлсэн ёсоор гүйцэтгээд дархны газар ороход smitte Вастеле шөнөжин давтан, цутгаж гүйцсэн жад зэвсгээ зоориндоо авч ирээд оруулаад туслах дархнууддаа өдрийн ажлыг нь тарааж өгөв.

	Гал нь буурсан нүдээрээ Уулиншпигелийг харж

	— Хунтайжаас ямар мэдээтэй ирэв дээ? гэж асуув.

	— Хунтайж тулалдах цаг болохоор «Geld! Geld! — Мөнгө! Мөнгө!» гэж хашхиралддаг хөлсний цэргүүдийн хортой санаанаас болж Нидерландаас цэрэгтэйгээ түрэгдсэн. Өөртөө үнэнч цэргүүд, дүү гүн Людвиг, херцог Цвейбрюкентэй хамт хунтайж гугенотууд болон хаан Наваррт10 туслахаар Франц руу шамдан очиж тэндээсээ Германд очсонд Диленбургийн дэргэд түүний цэрэг Нидерландаас зугтсан олон хүнээр нэмэгджээ. Чи, өөрийнхөө цуглуулсан буу зэвсэг, мөнгийг явуул. — Би хэрэгтэй бүхнийг хийнэ. Надад буу зэвсэг есөн мянган флорин бий. Гэвч та нар илжгээр яваа юм шив дээ гэж smitte Вастеле хэлэв.

	— Тийм ээ.

	— Та нар замдаа алуулж, тонуулаад Маасын дэргэдэх хадны хавцалд хаягдсан гурван номлогчийн тухай юм дуулаагүй биз?

	— Дуулсан. Тэр гурван номлогч хунтайжийг нөгөө ертөнцөд тонилгох ёстой херцогийн тагнуул хөлсний алуурчид байсан юм. Ламме бид хоёр тэднийг цааш нь харуулсаан. Тэдний мөнгө, бичиг цаас нь бидэнд байна. Бид түүнээс зөвхөн замдаа л хэрэглэх зардлыг аваад бусад нь хунтайжид явуулна гэж ер бишийн тайвнаар Уулиншпигель хэлэв.

	Ингээд Уулиншпигель өөрийн болон Ламмегийн хүрмийг яран тайлаад бичиг, тосон цаас гаргахад түүнийг smitte Вастеле уншаад:

	— Энд тулалдаан, хуйвалдааны төлөвлөгөө байна. Би үүнийг хунтайжид илгээе, тэр үүнээс Уулиншпигель, Ламме Гудзак хоёр эрхэмсэг түүний үнэнч тэнүүлчид өөрийнх нь ариун амийг аварчээ гэж мэдэг. Та нарыг тэдэнд танигдуулахгүйн тул илжгийг чинь би худалдъя гэвэл

	— Намюрын эрх баригчид ул мөрий нь олж тагнуул явуулаа юу? хэмээн Уулиншпигель асуув.

	— Би мэдэж байгаа бүхнээ та нарт ярья. Плантын дэргэд барьж байгаа жижигхэн цайзад зориулсан сараалж, салхин сэнс зэрэг төмрийн дархны ажлын захиалга өгөх нэрийдлээр Намюраас саяхан сайн шинэчлэгч төмрийн нэг дархан ирсэн юм. Тэнд уул хэргийн талаар асуудал үүсэж алуулсан газрын нь ойролцоох нэг зуушны газрын эзнийг байцаан асууж, хуралдсан гэж ахмадын шүүхийн бичиг хэрэг хөтлөгч түүнд ярьсан байна.Алуурчин буюу өөрт нь сэжигтэй улсыг харсан уу гэж асуусанд тэр: «Илжиг унасан эр эм хоёр тариачдыг үзсэн. Миний дэргэд зогсоод, буулгүй юм уугаад өнгөрснийг үзсээн; нөгөөдүүл нь буугаад тасалгаанд орж: эрэгтэйчүүд нь шар айраг, эмэгтэйчүүд нь бал уусан. Нэг удаа намбатай сайн улсын янзтай хоёр тариачин буугаад ораны ноёнтныг тохой хэртэй богиносговол сайн сан» гэж байсан. Ингэж хэлэхдээ зуушны газрын эзэн исгэрээд нэг хүний хоолой руу хутга шааж байгаа юм шиг хөдөлгөөн хийжээ. «Харин ган болд салхины тухай гэвэл би бага сага юм мэдэх болохоор танд нууц хэлье» гээд тэр яриагаа үргэлжлүүлжээ. Түүнийг байцаагаад явуулжээ. Дараа нь шүүгчид гарын захирагдагсдадаа тушаал явуулсан байж таарна. Зуушны эзэн илжигтэй эр эм тариачдыг харсан гэсэн болохоор илжиг унасан хүн бүхнийг л баривчилна байх аа. Гэтэл та нар, хүүхэд минь, хунтайжид хэрэгтэй билээ.

	— Илжигнүүдийг худалдаад мөнгийг нь хунтайжийн цэргийн санд хадгал гэж Уулиншпигель хэлэв.

	Илжигнүүдийг худалдав.

	— Одоо та нар цехийн дархан биш; харин чөлөөтэй болох ёстой; шувууны тор, оготнын занга хийж чадах уу гэж Вастеле хэлэв.

	— Дээр үед хийж л байсаан гэж Уулиншпигель хариулав.

	— Чи? гэж Вастеле, Ламмед хандаж хэлэв.

	— Би eete-koekon и olie- koeken худалдана. Энэ бол тосонд болгосон хөөмөл гурилан бин.

	— За, явцгаая, энд бэлэн тор, оготнын занга, багаж хэрэгсэл, зэс утас бий; хуучныг засаж шинийг хийхдээ, хэрэгтэй зүйлээ хэрэгцээгээрээ авцгаа. Үүнийг надад, миний тагнуулчдын нэг авчирсан юм. Энэ, Уулиншпигель чиний хувь. Чи Ламме энэ бяцхан хайруул, хөөргийг ав: нөгөө хөөмөл гурилан бингээ хийж хайрах гурил тосыг би өгнө.

	— Энэ чинь өөрөө цөмийг нь залчихна гэж Уулиншпигель хэлбэл Вастеле:

	— Эхлээд нэг буюу хоёр шөнө надад тусална шүү энэ их ажлыг би ганцаараа амжуулахгүй нь ээ гэж хариулав.

	— Би өлсөж байна. Энд юм идэж болох уу? гэж Ламме хэлэв.

	— Талх, бяслаг бий гэж Вастеле хариулав.

	— Тосгүй юу? гэж Ламме асуув.

	— Тосгүй ээ гэж Вастеле хариулав.

	— Чамд шар айраг буюу дарс бий юу? гэж Уулиншпигель асуув.

	— Би уудаггүй, харин та нар хүсээд байвал би «Пеликан» зуушны газар очиж авчиръя гэв.

	— Бас гахайн давсалсан мах авчраарай гэж Ламме хэлэв.

	— Таны л тааллаар больё гээд Вастеле Ламмег ихэд дургүйцэн харав.

	Гэвч тэр шар айраг, гахайн давсалсан мах авчирсанд Ламме таван хүний идэх юмыг хомхойрон идэв.

	— Ингэхэд ажлаа хэдийд эхлэх вэ гэж тэр асуув.

	— Өнөө шөнө эхэлнэ гэж Вастеле хэлээд, — Төмрийн дархны дэргэд чи хоцор, миний ажилтнаас айхын хэрэггүй. Эд чамтай л адилхан шинэчлэгчид гэв.

	— Тэгвэл сайн байна гэж Ламме хариулав.

	Оройн сүмийн хонх дуугарч, хаалга түгжсэний дараа шөнө болсон хойно Вастеле, Уулиншпигель Ламме хоёроор туслуулан, зоориноос төмрийн дархны газраа олон том боодол, буу зэвсэг зөөж авчраад:

	— Хорин аркебуз буу засаж, жадны гучин зэв давтаж мянга таван зуун сум цутгах ёстой. Та нар тусалцгаа гэж хэлэв.

	— Байдаг хоёр гараараа гэж Уулиншпигель хариулаад, — Яагаад над дөрвөн гар заяасангүй вэ? гэв.

	— Ламме яах вэ? гэж Вастеле хэлэв.

	— Тэгэлгүй яах вэ гэж хоол, унд хэт их идэж уусандаа нозоорсон Ламме гоморхон хариулав.

	— Чи сум цутгана гэж Уулиншпигель хэлэв.

	— Сум цутгая гэж Ламме давтав.

	Ингээд Ламме тугалга хайлж, сум цутгаж байхдаа ядарч унахын наахна байхад нь сэргээж унтуулахгүй байсан төмрийн дархан Вастелег ууртайгаар харна. Тэр, шингэн хар тугалгыг Вастелегийн толгой дээр цутгамаар ч байсан биеэ барин арга буюу дотроо уурсан, сум цутгана. Вастеле Уулиншпигель хоёр бууны гол төмөр, жадны зэвийг тэсвэртэй зүлгэж байтал Ламмегийн уур тэсэшгүй ядаргаатайгаа нийлж туйлдаа хүрч, шуухитнасан хоолойгоор:

	— Чи одоо бол эцэж турж, зэвхий царайлж гүйцсэн чинь ноёд ихэс, энэ хорвоогийн хүчит эрх мэдэлтний сайн сайхан зорилгод итгэн шүтэж хэтэрхий хичээнгүйлсэндээ өөрийн биеийг эс ойшоож энэ гойд сайхан бие бялдрыг гуйлгачны бөгөөд үзэн ядах байдалд хүргэж, амьдаар нь хатааж байна. Гэтэл биеийг чинь бурхан сахиус, эрхэм хатагтай Байгаль үүнд зориулж бий болгоогүй байх аа. Бидний сэтгэлд энэ маань манай амьдралын сүнс - амин гол зүйл мөн тул мах ч, шар айраг ч, буурцаг ч, гахайн давсалсан мах ч, дарс ч, хиам ч, зайдас ч мөн амгалан тайван амьсгалахад ч хэрэгтэй гэдгийг мэдэх үү, тэгэхэд чи талх ус хоёроос өөр юм идэж уухгүй, нойр хоолгүй явж байна.

	— Чиний хаанаас чинь ийм гоё сайхан үг гараад ирэв ээ гэж Уулиншпигель асуув.

	— Юу хэлж байгаагаа өөрөө мэдэхгүй байна аа даа, гэж Вастеле гунигтай хариулав.

	Гэтэл Ламме уурлан шатаж:

	— Чамаас илүү мэднэ ээ. Би бол бид бүгдээрээ, би ч, чи ч, Уулиншпигель ч цөм адил маанаг тэнэгүүд юм аа гэж би хэлж байна. Юу гэвэл тэр бүх алдар нэртэй, эрхэм ноёд энэ ертөнцийн эрх мэдэлтний эрх ашгийн төлөө, тэдэнд зориулсан буу зэвсгийг давтаж, сум цутгаж байгаад ядарснаасаа болж тэдний нүдний нь өмнө үхэж хатаж байхад инээд алддаг тэдний ашиг тусын тул нүдээ сохолж байна. Гэтэл тэд алтан хундагаар францын дарс ууцгааж, английн хар тугалган цар дээр Германы агталсан тахиа зооглож, өршөөл ивээлээр хүчирхэг бурхныг бид агаарт эрж байхад тэдний дайснууд хадуураараа бидний хөлийг цавчиж булшинд хаяж байхыг тэд мэдэх ч үгүй, мэдэхийг ч хүсэхгүй байдаг билээ. Энэ үед тэд өөрсдөө шинэчлэгчид ч биш, Кальвиныхан ч биш, Лютерынхэн ч биш, мөн Католик мөргөлтөн ч биш, энэ бүхэн тэдэнд ер хамаагүй зөвхөн эргэлзээ л төрүүлнэ, — Тэд бол их мөнгөөр төрийг худалдан авдаг буюу өөртөө байлдан дагуулдаг лам нар болон ширээт ламтан, сүм хийдийн эзэмшлийн газрыг идэцгээж «эмэгтэйчүүд бүсгүйчүүл охидыг бүгдийг хувааж авдааг. Ингээд тэд алтан хундагаараа яндашгүй хөгжил найрынхаа төлөө, бидний хязгааргүй тэнэг, мохоо, зүйрлэшгүй байдал, төмрийн дархан Вастеле, чиний эрхэм дээд сэтгэл санааны чинь урт гэгчийн хамар дор чинь үйлдэж байгаа бүхий л долоон хар нүглийнхээ төлөө ууцгаадаг. Нуга, тариалангийн талбайд хураах тарианы ургац, жимсний цэцэрлэг, сүрэг мал, газраас гардаг алт, модны араатан амьтан, огторгуй тэнгэрийн шувуу тарган болжмор зөөлөн сайхан хөөндэй, зэрлэг гахайн толгой, буга согооны гуя цөм тэднийх, ан гөрөө, загас гувчин барих, газар дэлхий, тэнгис далай цөм-тэднийх. Гэтэл чи талх ус хоёр дээр л сууж байна, мөн бид ч энд нойр, хоол, ундгүй ажиллаж ядарцгаана. Ингээд бид үхвэл, тэд, бидний хүүрийг малын сэг шиг өшиглөөд бидний эхчүүдэд: «шинийг хий эд хэрэггүй болсоон» гэж хэлнэ дээ гэв.

	Уулиншпигель ганц ч үг хэлэлгүй инээнэ; Ламме эгдүү нь хүрсэндээ уухилна. Гэтэл Вастеле:

	— Чиний үг бодолгүй, хөнгөмсөг байна. Би бол гахайн давсалсан мах, шар айраг, хөөндэйн төлөө биш, харин сэтгэл санааны ялалтын төлөө амьдардаг. Хунтайж мөн л үүний төлөө амьдардаг: Тэр бол Нидерландаас зандалчин догшин харгисуудыг үлдэн зайлуулахын төлөө нэр төр, амар амгалан байдал, аз жаргалаа гэж бодохгүй байна. Түүний адил байж өөхөө жаахан нимгэл. Эх орноо бүдүүн гүзээгээр биш, эрэлхэг бахдалаар, үхэн үхтлээ, үг дуугүй ямар ч хүнд бэрхшээлийг даван туулж авардаг юм. Харин чи одоо ядарсан бол яв, очиж унт гэв.

	Гэвч Ламме ичсэндээ явах дургүй байв.

	Ингээд тэд үүр цайтал зэвсэг давтан сум цутгажээ. Ингэж тэд гурван өдөр дараалан ажиллав. Дараа нь тэд Гент руу шөнө очиж замдаа тор, оготнын занга, тосонд хайрсан бин худалдан явжээ.

	Улаан дээвэр нь хаанаасаа ч харагддаг «тээрмийн хотхон» Мэлестеед тэд суух болж өдөржингөө дор дорынхоо барааг, тус тусдаа худалдаж, оройн хонхны өмнөхөн үдэш in de Zwaen — «Хун шувуу» гэдэг зуушны газар цуглахаар ярилцжээ.

	Наймааныхаа ажилд сэтгэлд хөгжсөн Ламме бингээ худалдан, эхнэрээ эрэн харж Гентийн гудамжаар явахдаа олон аяга хоослон, үргэлж юм идэж явав. Уулиншпигель хунтайжийн захидлыг анагаах ухааны дэд эрдэмтэн Яков Сколап, сайван Ливен Смет, түүнчлэн ян Вульфсхагер, будгийн мастер Жиль Коорн, дээврийн ваарчин Ян де Роозед хүргэж өгсөнд тэд бүгд хунтайжид цуглуулсан мөнгийг дамжуулж бас хэдэн өдөр Гент болон хавь газар саатахыг хүсэж, тэгвэл бас тэд мөнгө өгнө гэжээ.

	Хожим эд бүгдийг нь тэрсүү гэж дүүжлэн хүүрийг нь хотын гадна Брюггегийн хаалганы дэргэдэх дүүжингийн талбайд оршуулжээ.

	Энэ хооронд шүүгчийн улаан очирт таягтай, эцэнхий морьтой, улаан шар үстэй зарлагч Спелле хотоос хотод явж, явсан газар бүхэндээ цаазын индэр босгож, түүдэг гал асааж, нүх ухаж, хөөрхийлөлтэй зовлонд учирсан эмэгтэйчүүд охидыг амьдаар нь булна. Ингээд өвийг хаантан авна.

	Нэг удаа Уулиншпигель Мэлестеед модон дор Ламметэй сууж байгаад гэнэт гүн гунигт автагдав. Гадаа зургаадугаар сар байсан боловч хүйтэн байв. Зэвхий саарал тэнгэрээс жижиг ширхэгтэй мөндөр хаялна.

	— Хүү минь, чи дөрвөн шөнө газар сайгүй ичгүүр сонжуургүй хэсүүчлэн тэнэж, завхай хүүхнүүдийн сууж in de Zoeten Inyal— «амтат нүглийн газар» гэдэг байшинд хоноглох буюу ер нь тэр хаяг дээр байгаа сүрэг зөгий рүү толгойгоороо шууд унаж байгаа хүн шиг болж байна. «Хун шувуу» зуушны газар би чамайг дэмий л хүлээх юм. Найз нөхөр минь ийм завхарсан маягийн амьдрал чамайг сайнд хүргэхгүй. Чи яагаад гэрлэдэггүй юм бэ? гэж Ламме хэлэв.

	— Ламме, энэ дурлал гэж нэрлэдэг таатай сайхан тулалдаанд нэг бол — бүгд юм, бүгд бол — нэг юм гэж үздэг хүн сонгож авахдаа хөнгөдөж, яарсны хэрэггүй гэж Уулиншпигель хэлэв.

	— Харин чи Нелегээ бодохгүй байна уу?

	— Неле холын хол Даммед бий. Ингэж тэр хоёр сууж байхад мөндөр улам ширүүсэж, толгой дээрээ банзлаа нөмөрсөн хөөрхөн залуу авгай тэдний дэргэдүүр яаран гүйж явахдаа:

	— Хүүш, мөрөөдөгчөө, модон дор юу хийж байгаа юм бэ? гэж хашхирав.

	— Банзал дороо мөндрөөс халхлах эмэгтэйн тухай мөрөөдөж байна.

	— Тэгвэл олдлоо, бас! гэж тэр хэлэв.

	Уулиншпигель босож, хүүхний дэргэд очиход Ламме:

	— Чи бас намайгаа ганцаарыг орхих нь уу? гэж бархирав.

	— Тийм ээ, чи зуушны газар очиж хонины нэг юм уу хоёр дал авч идээд арван хоёр хул шар айраг уугаад унтвал гуниг чинь арилна гэж Уулиншпигель хариулав.

	— Тэгвэл тэгье гэж Ламме хэлэв.

	Уулиншпигель эмэгтэйд ойртож очвол:

	— Чи миний банзлыг нэг талаас нь барь, би нөгөө талаас нь барьж зэрэгцэн гүйе гэв.

	— Гүйгээд яах юм бэ? гэж Уулиншпигель асуувал

	— Юу гэвэл би хотоос зугтаж яваа юм. Зарлагч Спелле, хоёр тагнуулчидтай ирээд түүнд тав таван Флорин төлөхгүй бол завхай хүүхнүүдийг цөмийг нь зодно гэж зарлигджээ. Ингээд би зугтаж явна. Чи ч надтай хамт гүйж миний дэргэд намайг өмгөөлж бай гэв.

	— Ламме, Спелле Мэлестеед иржээ! Дестельбергд, «Шидтэний од» руу гүй гэж Уулиншпигель хашхирав.

	Тэгээд Ламме айхдаа босон харайж хоёр гараараа гэдсээ барин гүйжээ.

	— Энэ бүдүүн туулай хаашаа гүйж байгаа юм бэ? гэж хүүхэн асуув.

	— Миний дарс олох нүхэн ичээ рүүгээ гүйж байгаа юм.

	— Гүйе хэмээн тэсэж ядсан байдас шиг хөлөө дэвслэн хэлэв.

	— Би бол гүйхгүй тохитой томоотой явбал дээр гэж бодно.

	— Энэ чинь юу гэсэн үг вэ? гэж тэр хүүхэн асуув.

	— Энэ бүдүүн туулай, сайхан дарс, шар айраг, гоо сайхан эмэгтэйчүүдийн булбарай зөөлөн арьсыг намайг битгий хэрэглэ гэж шаардаж байгаа юм гэж Уулиншпигель хариулав.

	Хүүхэн түүн тийш дурамжхан харав.

	— Амьсгаа чинь давхцаж байна. Амрах хэрэгтэй.

	— Хоргодох газар олоогүй байж амрахаа гэж Уулиншпигель хариулав.

	— Чиний тохь томоо хоргодох газар чинь болно.

	— Би чиний банзлыг л илүүд эрхэмлэнэ.

	— Миний банзал чиний хүсэж байгаа шиг ариун бодь хүний нөмрөг болох хувь заяагүй билээ. Чи хая, банзлаа тавь, би ганцаараа гүйе.

	— Хоёр хөлөөр гүйсэн хүнээс, дөрвөн савар дээрээ гүйсэн нохой илүү гэдгийг мэдэхгүй гэж үү? Тиймээс бид дөрвөн хөлөөрөө арай хурдан харайна.

	— Тийм эрхэм их ач тусын тулд би хэтэрхий эрх чөлөөтэй дураараа ярьж байна.

	— Тэгэлгүй дээ гэж тэр хариулав.

	— Надад бол тохь томоо гэдэг чинь баргар муухай царай буюу цусгүйдсэн бие цогцсыг халхлах уйтгартай, үлбэгэр хүйтэн баг шиг үргэлж санагдана. Биднийг нэр төртэй, амтлаг сайхан үйл гавьяанд уриалж сэтгэл хөдөлгөдөг бүхнийг бадраагч дөл шиг дүрэлздэг эрэлхэг бадрангуй сэтгэлийг бадруулсан хүн надад илүү таатай байдаг гэж эмэгтэй хэлэв.

	— Ийм үгээр гоо сайхан эм шулам яруу алдарт ариун Антонийг уруу татан дурлуулахыг хичээж байсан билээ гэж Уулиншпигель хариулав.

	Өмнө нь хориод алхмын зайтай зуушны газар үзэгдэв.

	— Чи их сайхан ярилаа, одоо сайн уувал таарна гэж Уулиншпигель хэлэв.

	— Миний хэл яагаа ч үгүй, зүв зүгээр байна гэж тэр хүүхэн хариулав.

	Тэд зуушны газар орвол авдар дээр улсуудын «гүзээт» гэж нэрлэдэг том хуу лүглийж байв.

	— Энэ флориныг харж байна уу? гэж Уулиншпигель эзэнд хэлэв.

	— Харж байна гэж тэр хариулав.

	— Энэ гүзээтээ хатуу шар айргаар дүүргээд чи хэчнээн патар шомбоддог вэ?

	— Negen mannekens (есөн хүнийх) тэгээд л бидний тооцоо гүйцнэ гэж эзэн хэлэв.

	— Өөрөөр хэлбэл Фландрийн зургаан зоос, ингэхлээр хоёр илүү. За яая гэх вэ. — Аягал!

	Уулиншпигель хүүхэнд шил аяга дүүрэн хийж өгөөд, эрэлхэг маягтай босож хууг өргөн авч толгойгоо гэдийлгээд, ёроолыг нь гартал залгилахад усан хүрхрээ шиг чимээ гарчээ.

	Хүүхэн гайхан:

	— Чиний энэ эцэнхий бие ийм их юмыг яаж багтаана вэ? гэж асуув.

	Уулиншпигель түүнд хариулалгүй, эзэнд хандаж:

	— Талх, гахайн давсалсан мах, бас нэг «гүзээт» өгөөрэй Зуушилж ууна гэв.

	Тэр ёсоор нь болгов.

	Хүүхэн гуяны хуйхыг янзлан байх зуур Уулиншпигель түүнийг тун эелдэг тэвэрсэнд, хүүхний сэтгэл даруй догдлон таашаан аяыг нь дагаж

	— Ноёнтон минь, таны тохь томоо чинь яагаад гэнэт ханашгүй цангаа, цадашгүй өлөн, дурлалын эрэлхэг байдлаар солигдов оо? гэж асуувал

	Би бол зуун янзаар нүгэл үйлдэж байсан болохоор түүнийгээ наманчлахаар тангарагласныг чи мэднэ ээ. Тэр нүглээ яг нэг цаг наманчлан залбирав. Энэ нэг цагийн үеэр алсынхаа амьдралын тухай бодоод, хоолны хувьд дан талх идэж, ус ууж, тун ховор тачиг хоолтой байх нь зүйтэй, гэтэл тэр бол хүнийг сэргээхдээ маш муу, дурлалаас зайлсхийх ёстой; ийм болохоор муу юм хийчих вий гэж айгаад хөдөлж ч, найтааж ч болохгүй гэсэн үгээ; бүгдээрээ надаас зайлсхийж айж байх болно. Уяман өвчтэй юм шиг, эзэндээ хаягдан төөрсөн нохой шиг, баргар царайтай амьдарч яваад, үргэлж ингэж зовсон тавин насны дараа, гуйлгачин байдалтай үхэж, амьдралаа гунигтай төгсгөнө. Иймд хүлцэнгүй нүглээ залбиран явах цаг өнгөрсөн гэж шийдэв. Иймд миний хонгор минь чи намайг үнс, хоёул энэ тамаас зугтъя гэж Уулиншпигель хариулав.

	— Пээ тохь томоо гэдэг чинь юутай сайхан хаяг вэ гэж тэр хэлэн дуртайяа захирагдав.

	Цаг мөч янаг амрагийн зугаа дунд нөхөцнө: — гэтэл тэр баясгалангийн дундуур зарлагч Спелле, тагнуулчдынхаа хамт ирэх магадгүй гэж айсан хүүхэн босож явах хэрэгтэй байлаа.

	— За, банзлаа хумьж барь гэж Уулиншпигель хэлэв.

	Ингээд тэд хос буга согоо шиг хурдлан гүйж Дестельбергд Ламмег «гурван шидтэний од» гэдэг зуушны газар хоол идэж байхад нь олж очлоо.

	Уулиншпигель Дуугүй Вильгельмтэй урагштай, урагшгүй, явдлын тухай мэдээг хуваалцдаг байсан Яков Сколап, Ливен Смет, Ян де Вульфсхагер нартай Гентэд олонтоо уулздаг байжээ.

	Уулиншпигель Дестельбергд буцаж ирэх тутамд Ламме:

	— Чи ямар мэдээтэй ирэв? Азтай юу? Азгүй юу? гэж асуудаг байв.

	— Хүүеэ хунтайж, түүний ах Людвиг зэрэг удирдагчид болон францчууд хунтайж Кондтай11 нийлэхээр цаашлан франц руу хөдлөхөөр шийджээ. Ингэж тэд Белгийн хөөрхийлөлтэй болсон газар нутаг, сэтгэл санааны эрх чөлөөг аврах санжээ. Гэтэл бурхан түүнийг хүссэнгүй. Германы хөлсний морин цэрэг, хөлсний цэрэг цаашаа явахаас татгалзаж херцог Альбатай дайтна гэж тангарагласнаас биш, францтай дайтана гээгүй билээ. Ораны хунтайж үүргээ биелүүлэхийг хэчнээн шаардсан боловч дэмий болж, тэр арга буюу хөлсний цэргүүдийг Шампань, Лотарингийг дамжиж Страсбургд аваачиж өгч, тэндээс тэд Германд буцжээ. Гэнэтийн шургуу эсэргүүцэл нь бүгдийг өөрчилсөн нь: Францын хаан, хунтайжтай гэрээтэй атлаа амласан мөнгийг өгөхөөс татгалзжээ; английн хатан хаан хунтайж Калег орчин нутгийн нь хамт байлдан дагуулна гэж найдаад түүнд тусламж явуулахаар амласан захидлыг нь замаас нь олж авч лотарингийн их хамбад дамжуулж өгсөнд тэр хунтайжийн нэрийн өмнөөс татгалзсан хариу явуулжээ гэж Уулиншпигель ярьжээ.

	Сайхан цэрэг азарган тахианы дуугаар, хий юм алга болдог шиг бидний харсаар байтал алга болжээ. Гэвч бурхан бидэнтэй. Хэрэв газар дэлхий биднээс буруулбал, ус хийдэг хэргээ амжуулна. Гёз мандтугай! гэв.

	Нэг удаа хүүхэн уухилан, уйлж Ламме Уулиншпигель хоёр дээр гүйж ирэв.

	— Мэлестеед зарлагч Спелле хулгайч дээрэмчдийг мөнгөөр хахуульдан суллаад, ямар ч гэмгүй улсыг алж байна. Амь алдагсдын дунд—миний ах Михиелькин байна. Ээ, та нар миний хэлэхийг сонсооч, та нар - эр улс, түүний төлөө өшөөг аваач. Нэг бузар муухай ясны завхай этгээд бяцхан охид хүүхдийг бузарладаг Питер де Роозе гэдэг амьтан энэ зовлонгийн буруутан юм. Нэг үдэш хөөрхий миний ах, тэр Питер де Роозе «Valck» «Шонхор» гэдэг зуушны газар байсан боловч өөр өөр ширээнд сууж байжээ. Тэнд улс амьтан Питер де Роозег үзээд тахал үзсэн шиг зугтдаг байжээ. Миний ах түүнтэй нэг тасалгаанд байх дургүй нь хүрч мал шиг олхиогүй амьтан гээд танхимыг цэвэрлэн зайлахыг тушаажээ. Тэгтэл Питер де Роозе «нийтэд илэрхий янхан хүүхний ах ингэж хамраа сөхөх хэрэггүй» гэж хариулжээ. Энэ бол худал үг, би янхан бишээ, харин өөрийн сэтгэлд таатай хүнтэй л ханилдаг гэж хүүхэн ярьжээ.

	Тэгэхлээр нь Михиелькин шар айрагтай аягаа шүүрэн авч хамар өөд нь шидээд, үзэшгүй муухай завхай этгээд худал хэлж байна, хэрэв эндээс зайлахгүй бол бузар нүүр лүү чинь нударга тохойгоо хүртэл таглана шүү гэжээ.

	Питер дуугаа татсангүй хазаж эхэлсэнд ах хэлснээ ёсоор болгож түүнийг хоёр удаа эрүү рүү нь сайн гэгч байлгаад гудамжинд гарган хаяад үхлүүт хайрлалгүй орхижээ.

	Питер де Роозе эрүүлжсэн хойноо гон бие гозон толгой амьдралыг тэвчсэнгүй in^t Vagevuur ёстой тамд гагцхүү новш ноохой болчихсон адгийн шаарнууд ордог муухай зуушны газар очжээ. Тэнд ч түүнээс цөмөөрөө зугтааж гуйлгачид хүртэл зайлсхийдэг байжээ. Түүнийг мэддэггүй явуулын тариачин эрчүүд мөн жижиг хулгайч, оргодлуудаас өөр хэн ч түүнтэй дуугардаггүй байв. Ерөөсөө тэр өдөөгч болохоор тэнд ч нэг удаа биш балбуулжээ.

	Зарлагч Спелле хоёр тагнуулчийнхаа хамт Мэлестеед хүрч ирсэнд Питер де Роозе түүнийг хаана явсан газар нь нохой шиг даган гүйж, дарс, мах мөнгөөр л худалдан авч болох юм бүхнээр зочилжээ. Ингээд тэр, тэдний хань, найз нөхөр нь болсныхоо хойно өөрийнхөө үзэн ядсан хүн бүхнийг хорлох хар санаа өвөрлөж тэдэнд заан өгөгсдийн дотор хотын бүх иргэд ялангуяа миний эх хоморгод оржээ.

	Юуны өмнө тэр Михиелькинийг оролдож эхэлжээ. Де Роозегийн хомхой дүүжлэгчид түүнийг тэрсүү үзэлтэн, ариун эх дагинын эсрэг ам гарсан муухай үг хэлж «шонхор» зуушны газар бурхан, ариун гэгээнтнийг муучлан олонтоо ярьж байснаас гадна мөнгөний нь хайрцагт наад зах нь гурван зуун флоринтой гэж худал гэрчилгээ гаргахад төвөггүй байжээ.

	Гэрчүүдийн өөрсдийг нь талаар хамгийн муу цуу тарж байсан боловч Михиелькинийг гянданд хорьжээ. Спелле болон түүний тагнуулчид хамт эрүү шүүлт тулгах хангалттай баримт байгаа гэж зарлаад Михиелькиний хоёр хөлөөс нь тавь тавин фунтийн туухай уяж адрын яс модноос дүүжилжээ.

	Тэр тулгасан зэмлэлийг хүлээхгүй Мэлестеед завхай зайдан олхиогүй, ариун ихсийн өмнөөс ам хэл гаргадаг хүн байдаг бол чухамхүү Питер де Роозе болохоос биш, харин би бишээ гэжээ.

	Гэтэл Спелле юу ч сонсохыг хүсэхгүй байж зандалчиндаа ахыг минь адар өөд татаад гэнэт тэндээс хөлд нь байгаа туухайны хамт угзран буулгахыг тушаасанд түүнийг их ширүүн, хайр найргүй гүйцэтгэсэн нь үе мөчний нь арьс тасарч, булчин, тавхай нь арай л задарч салчихсангүй.

	Михиелькин надад гэм буруугүй гэдгээ хэлж байсан ч Спелле уул эрүүдлэгээ дахин давт гээд зуун флорин өгвөл эрх чөлөө, тайван байдал олгоно гэдгийг ойлгуулжээ.

	Михиелькин тэгснээс үхсэн нь дээр гэж хариулжээ.

	Түүнийг баригдан эрүүдүүлснийг сонссон хотын иргэд бөөн бөөнөөр ирцгээж, гэм зэмгүйг гэрчлэн «нэгдлийн сайн санаат бүх иргэдийн зөвтгөх нотолгоо» мөн гэдгийг харуулжээ.

	Михиелькин тэрсүү хэрэгт өчүүхэн төдий ч буруугүй, ням гараг бүрд мөргөлд оролцож, нүглээ наманчлан залбирдаг ариун эх дагинын нэрийг хүнд бэрх үедээ л залбиран дуурьсаж туслахыг хүсэж мөргөдөг, тэнгэрийн дарь эхийг байтугай газар дэлхийд ямар нэгэн эмэгтэйг муулсан явдал үгүй гэжээ. Худал хуурмаг гэрчлэгчид «Шонхор»-т бурхны өөдөөс ам гаргасныг сонссон гэдэг нь худал гүтгэлгээ билээ гэцгээжээ.

	Михиелькинийг суллаж худал гэрчлэгчдэд ял оногдуулж, Спелле мөн Питер де Роозег шүүхэд татсан боловч түүнээс зуун флорин аваад, байцаасан ч үгүй, эрүүдсэн ч үгүй суллажээ.

	Үлдсэн мөнгө нь Спеллегийн анхаарлыг дахин татах магадгүй гэж Питер де Роозе Мэлестеэс зугтжээ. Харин миний хөөрхий ах Михиелькин шархны халуунаас нас баржээ.

	Тэр урьд надтай уулзах дургүй байсан боловч харин энд намайг дууд гээд, галаас айж бай, ялангуяа миний биед байгаа галаас айж бай, юу гэвэл тэр намайг тамын галд оруулна гэжээ. Надад үнэхээр ч гал байдаг болохоор би уйлахаас өөр юмгүй байтал тэр гар дээр минь амь тавилаа.

	— Ээ дээ! гэж тэр хүүхэн дуу алдаад — Миний хайрт сайн сайхан ахыг минь амь алдсаны төлөө, зандалчин Спеллегээс өшөө авсан тэр хүн бүх насаараа миний ноён болж, би түүнд нохой шиг үнэнч зүтгэнэ гэв.

	Ингээд Клаасын чандруу Уулиншпигелийн зүрхэнд дэлдэж тэр алуурчин Спеллег дүүжлүүлэхээр шийдэв.

	Боолкин нэртэй тэр хүүхэн Питер де Роозегийн хорлохоос айхыг больсон учир Мэлестеед буцав. Юу гэвэл Дестельбергээр дамжин, мал тууж явсан хүн хэрэв Спелле, Михиелькиний дүү хүүхэнд гар хүрэх юм бол херцогт мэдэгдэж шийтгүүлнэ гэж санваартан болон хотын иргэд мэдэгдлээ хэмээн Боолкинд хэлсэн байв.

	Уулиншпигель түүний хамт Мэлестеед очоод Михиелькиний байшингийн доод давхарт тэр хүүхний сууж байсан тасалгаанд ормогц нөгөө хөөрхий талийгаачийн зурмал дүрсийг үзжээ.

	— Энэ бол миний ахаа гэж Боолкин хэлбэл Уулиншпигель тэр зургийг авч:

	— Спелле дүүжлэгдэнэ гэв.

	— Чи яаж дүүжлүүлэх юм бэ? гэж хүүхэн асуув.

	— Хэрэв чи одоо яахыг мэдчихвэл гүйцэтгэсний нь дараа үзэхэд төдий л таатай биш болно.

	Боолкин, толгой сэгсэрч гунигтайяа:

	— Чи надад огт итгэхгүй юм аа даа гэв.

	Би чамд: «Спелле дүүжлэгдэнэ» гэж хэлсэн минь яагаад итгээгүйнх гэж үү. Миний хэлсэн энэ хэдэн үгнээс болж би түүнийг дүүжлүүлэхээс урьд чи намайг дүүжлүүлж болох юм шүү дээ.

	— Нээрээ тийм юм даа.

	— Одоо мэдээ биз. Ингээд надад сайн шавар, bruinbier, хоёр аяга цэвэр ус, хэдэн хэрчим үхрийн мах олж ир. Үхрийн мах бол надад, шар айраг бол үхрийн маханд, ус бол шаварт, шавар бол уран барималд гэв.

	Уулиншпигель идэж ууж байх зуураа, Михиелькиний зургийг нүд салгалгүй ширтсэндээ, үргэлж базлан байсан шавраас анзааралгүй амандаа хийчихдэг ч байв. Тэр шавраа сайн нухаж, баг хийж ам, чих, хамар, нүд гаргасан нь — Михиелькиний зурагтай тун адилхан болсныг Боолкин мэлрэн гайхав. 

	Дараа нь тэр багаа зууханд хийж хатаагаад, нүдийг нь гөлийлгөж, царайг нь үхэж байгаа хүний шинж оруулан баргар болгож буджээ.

	Хүүхэн мэлрэн гайхахаа больж, багийг ширтсээр бараг хөдөлгөөнгүй болж, зэвхий царайлан, нүүрээ гараараа дарж сүрдэн айсан юм шиг чичирч догдлон:

	— Энэ яах ч аргагүй, хөөрхий миний Михиелькин мөн гэж дуу алдана.

	Дараа нь тэр цус болсон хоёр хөлийг дүрслэн барьжээ.

	Айж сүрдсэн сэтгэлээ барьж Боолкин:

	— Алуурчныг үхэлд хүргэсэн хүнийг бурхан өршөөг гэв.

	Уулиншпигель баг, хоёр хөлийн баримал дүрсийг аваад:

	— Надад туслагч хэрэгтэй гэлээ.

	— in den Blauwe Gans, «Хөх галуу» гэдэг зуушны газар очиж, түүний эзэн Иприйн Иоос Лансамд хандаж Боолкин явууллаа гэж хэл. Тэр хүн миний ахын хамгийн сайн найз нөхөр нь юм гэв.

	Уулиншпигель тэр ёсоор болгов.

	Зарлагч Спелле цуст ажлаа дуусаад «Шонхор» зуушны газар тийш очиж, тэнд dobbele-clauwaert, шинц, чихэр хольсон, халуун найруулгыг уудаг ажээ. Энд олсноос сүрдэн айсан хүмүүс юугаа ч хайрладаггүй байжээ.

	Питер де Роозе дахин зүрхэлж Мэлестеед буцаж ирэв. Тэр Спелле болон түүний тагнуулчдын хамгаалалд байх гэж хойноос нь үргэлж даган явна. Заримдаа Спелле түүнийг зочилдог ч байв. Ингээд тэд хамтарч үрэгдэгсдийн мөнгөөр хөгжилдөн ууна.

	Одоо «Шонхор»-т тус хот амгалан тайван амьдарч, католик шашныг дагаж, сүсэг бишрэлээс болж хяхагдан хавчигдаж байгаагүй, урьдын тэр сайхан цагтай адил төдий л олон хүн ордоггүй болжээ. Одоо энэ хот гашуудалд умбасан мэт байгаа нь хаалттай хоосон олон байшин, хогийн дунд идэх юм эрж явдаг эцэнхий ноход, хөл хөдөлгөөнгүй гудамжаар тэнүүчлэн яваагаас илэрхий ажээ. 

	Зөвхөн хоёрхон олиггүй муу санаатан л дур зоргоороо аашилна. Тэд хот дундуур ичгүүр сонжуургүй явж сүйрүүлэх хүмүүсийнхээ нэрийн жагсаалт хийж ирээдүйн бүрэлгэх хүнийхээ орон гэрийг тоймлон үдэш орой болоход «Шонхор»-оос буцаж явахдаа балай муухай дуу дуулан бархирч явахыг айж сүрдсэн хотын иргэд өдөр бүр хардаг байв. Тэдний хойноос бие хамгаалагч шиг хөлөөсөө аваад толгойгоо хүртэл зэвсэглэсэн мөн согтуу хоёр тагнуулч явна.

	Уулиншпигель in den Blauwe Gans Иоосу Лансамынд орвол эзэн лангууныхаа ард байлаа.

	Уулиншпигель халааснаасаа шилтэй архи гаргаж:

	— Боолкин ийм хоёр торх архи худалдаж байна гэв.

	— Гал тогооны газар очъё гэж зуушны газрын эзэн хэлэв.

	Тэр гал тогооныхоо хаалгыг хааж түгжээд, Уулиншпигелийг цоо ширтэн харж:

	— Чи архи худалддаг хүн бишээ; чиний анивчин байгаа чинь юу гэсэн үг вэ? Чи хэн юм бэ? гэж асуув.

	— Би Даммед шатаагдсан Клаасын хүү байна. Түүний чандруу зүрхийг минь дэлдэж байна, би Спеллс алуурчныг алах гэсэн юм гэж Уулиншпигель хариулан хэлбэл

	— Боолкин чамайг явуулав уу?

	— Тийм ээ, Боолкин намайг явуулсан. Би Спеллег ална. Чи надад туслаарай.

	— Би бэлэн. Яах хэрэгтэй вэ? гэхэд, Уулиншпигель:

	— Спеллегийн дайсан лам, сайн санваартан дээр оч. Найз нөхдөө цуглуулаад маргааш оройн хурлын дараа Эвергем орох зам дээр, Спеллегийн байшин ойролцоо «Шонхор» зуушны газрын хооронд тэдэнтэйгээ байж бай. Бүгдээрээ бараан хувцас өмсөөд сүүдэрт нуугдацгаа. Яг арван цагт Спелле зуушны газраас гараад явахыг харахад чинь нөгөө талаас бүхээгтэй тэрэг ирнэ. Өнөөдөр орой найз нөхдөдөө энэ талаар юу ч битгий яриарай. Тэд эхнэрүүдийнхээ чихэнд тулж унтдаг шүү. Тэдэнтэй маргааш ярьж тохирцгоо. Цугларч чагнаад, бүгдийг цээжилцгээ гэхэд.

	— Бүгдийг санаж цээжилнэ гэж Иоос хэлэв. Ингээд тэр, шилэн аягаа өргөж: Спеллег дүүжлэх олсны төлөө ууя гэв.

	— Олсны төлөө гэж Уулиншпигель хариулав.

	Тэгээд тэд Брюггегийн хагас сайн өдрийн зах зээлээс буцаж явсан гентийн хуучин хувцас худалдагчид бөөнөөрөө наргиж байсан нийтийн тасалгаанд буцаж ирэв. Тэд испаничуудын хээнцэр дэгжнийг дуурайхыг оролдож байгаад, юмаа үрж хоосорсон тайж нараас хямд үнээр авсан хоргой хантааз, нөмрөгийг их л хожоотой заржээ.

	Их хожоо, ашиг олсондоо тэд исгэмэл ундаан ууж, наргиж байгаа нь тэр бөлгөө.

	Уулиншпигель зуушны газрын эзэн хоёр нэг буланд суугаад юм ууж байх зуураа Иоос эхлээд, гэмгүй олныг алагч Спелле үзэн ядагч сайн санваартан дээр очиж дараа нь нөхөд дээрээ очно гэж тохиролцжээ.

	Маргааш нь Иоос Лансам, Михиелькиний найз нөхөд «Хөх галуу» гэдэг зуушны газар жирийн байдлаар аяга шар айраг ууж суугаад гарч бодол санаагаа далдлахаар үдшийн хонхны дараа өөр өөр замаар салан явцгааж Эвергем руу чиглэсэн зам дээр нийлцгээлээ. Тэд арван долуулаа байв.

	Арван цагт «Шонхор»-оос гарч ирэхэд Спелле хоёр тагнуул, Питер де Роозетэй хамт байв. Лансам өөрийнхөнтэйгөө мөн Михиелькиний найз нөхөр байсан Самсон Боонегийн пинд нуугджээ. Пингийн хаалга нь дэлгээстэй байсан боловч Спелле тэднийг харсангүй.

	Спелле, Питер де Рооз болон хоёр тагнуулчийнхаа хамт, хөл дээрээ арай ядан тогтож явааг тэд харцгаажээ. Тэр байн байн зогьсуулан нойрмоглосон дуугаар:

	— Зарлагчид! Зарлагчид! Тэд энэ хорвоо дэлхий дээр таатай сайхан амьдарч байна. Дүүжлэгчдээ, намайг дэмжээч ээ, миний шавхрууг та нар зүгээр идэж байгаа бишээ! гэнэ.

	Тарианы талбайгаас илжиг орилж, ташуурын чимээ сонсогдов.

	— Пээ зөрүүд илжиг эелдэг урихыг дуулахгүй хөдлөхгүй байна гэж Спелле хэлэв.

	Гэнэт замаар бууж байгаа тэрэгний дугуйн пижигнэн дэржгэнэх чимээ гарав.

	— Зогсоо! гэж Спелле хашхирав.

	Бүхээгт тэрэг тэдэнд ойртож ирмэгц Спелле туслагчдынхаа хамт үсрэн очиж илжигний хоншоороос шүүрэн авав.

	— Хоосон тэрэг байна гэж тагнуулчны нэг нь хэлэв.

	— Маанаг, хоосон тэрэг хэзээнээс эхлээд дангаараа замаар тэнэж явдаг болсон бил ээ? Цаана нь заавал нэг хүн нуугдсан байх аа. Дэнлүүгээ асаагаадах. Дээхэн өргө, би юу ч үзэхгүй байна гэж Спелле хэлэв.

	Дэнлүүгээ асаахад Спелле өөрийнхөө дэнлүүг авч тэрэг өөд авирав. Тэгээд дөнгөж тонгойн харангуутаа аймшигтай муухай орь дуу тавин:

	— Михиелькин, Михиелькин! Есүс бурхан минь өршөөгөөч гэж гиншин ёхлон гэдрэг унав.

	Ингээд бүхээгт тэрэгний мухраас нарийн боовчин шиг цав цагаан хувцастай, гартаа цустай хоёр хөл барьсан хүн үзэгдэв.

	Питер де Роозе дэнлүүний гэрэлд тэр хүнийг хараад бархирахад нь хоёр тагнуулчид хамт:

	— Михиелькин! Үхсэн Михиелькин босоод ирж! Биднийг бурхан өршөө! гэж бархирцгаав.

	Энэ шуугианаар, амдан отогсод юу болж байгааг үзэхээр гүйн ирээд, тэдний талийгаач найз нөхөр Михиелькинтай жигтэйхэн адилхан дүрсийг сүрдэн айж харав.

	Тэр хий үзэгдэл цустай хөлөөр савчин нүүр царай нь Михиелькиний дугариг царай мөн боловч үхсэн хүн шиг зэвхий цагаан, ширүүн, шар ногоон, эрүүнээсээ өт хорхойд идэгджээ.

	Цустай хөлөө савчсан хий үзэгдэл, нуруугаараа унаад ёолж ёхолсон Спеллед хандаж:

	— Спелле! Зарлагч Спелле сэргээч! гэнэ.

	Гэтэл Спелле огт хөдөлсөнгүй.

	— Спелле, зарлагч Спелле! Сэрээрэй, сэрэхгүй бол би чамайг тамын ёроолд чирч аваачна шүү гэж хий үзэгдэл давтав.

	Спелле өндийн босож, айсандаа толгойтой үс нь арзайн сөрвийж

	— Михиелькин! Михиелькин! Намайг өршөө! гэж өрөвдмөөр мөргөж гуйна.

	Тэр зуур хотын иргэд цуглав. Гэвч Спелле өмнөө хожим өөрөө шулмын нүд гэж нэрлэн ярьсан дэнлүүнээс өөр зүйлийг харсангүй.

	— Спелле! Чи үхэлд бэлэн үү гэж Михиелькиний хий үзэгдэл хэлэв.

	— Үгүй гэж зарлагч хашхираад, — Үгүй, ноён Михиелькин, би үхэхэд бэлэн биш ээ. Сүнс минь хар нүглээсээ салж чадаагүй байхад бурхны өмнө очихыг би хүсэхгүй байна гэв.

	— Намайг чи таньж байна уу? гэж хий үзэгдэл асуув.

	— Бурхан минь намайг дэмжээч ээ! Тийм ээ, би таньж байна, та ямар ч гэм зэмгүй атлаа эрүүдлэгийн улмаас орондоо нас барсан, нарийн боовчин Михиелькиний сүнс байна. Энэ цустай хоёр хөл бол тавь тавин фунтийн туухай дүүжил гэж миний тушаасан тэр хөл мөөн. Ээ, Михиелькин та намайг өршөөж хайрла, энэ Питер де Роозе л уруу татаж, надад таныг нэрсийн жагсаалтад оруулсны төлөө тавин флорин-алтан зоос өгнө гэж амласныг би үнэхээр авсаан.

	—Чи нүглээ наманчлахыг хүсэхгүй байна уу? гэж хий үзэгдэл асуув.

	— Тийм ээ, ноён, би бүгдийг хүлээж байна, бүгдийг наманчлан буруугаа хүлээнэ. Гэвч бурхан минь, урьдаар намайг залгих гэж байгаа энэ чөтгөрүүдийг зайлуулаач, би бүгдийг хэлнэ. Энэ гэрэлтэж байгаа нүднүүдийг л зайлуулаач ээ! Би Турнед таван иргэдийг, Брюггед дөрвөн иргэдийг үүн шиг болгосон. Харин нэрсийг нь санахгүй байна. Гэвч та шаардвал би тэдний нэрийг хэлнэ. Өөр газар ч би нүгэл хийсээн. Миний буруугаар ямар ч гэм зэмгүй жаран есөн хүн булшинд хэвтэнэ. Ноён Михиелькин, хаантанд мөнгө хэрэгтэй гэж надад хүн хэлсээн. Мөн надад ч хэрэгтэй. Түүний нэг хэсэг нь Гентэд миний төрсөн эх эмгэн Гровельсын зооринд бий. Би бүгдийг хэллээ, бүгдийг шүү. Намайг өршөөхийг л мөргөж гуйя! Чөтгөрүүдийг зайлуулаач! Бурхан гончигсум минь, ариун дар эх, аврагч—Христос намайг өмгөөлөөч! Энэ тамын галыг зайлуулаач ээ. Би бүгдийг худалдана, бүгдийг ядуучуудад өгнө; нүглээ наманчилна гэв.

	Хотын бөөн иргэд түүнийг дэмжихэд бэлэн байгааг хараад, Уулиншпигель тэрэгнээсээ үсрэн буугаад Спеллег багалзуурдаж аваад хоолойг нь шахан алах гэв.

	Тэгтэл хөндлөнгөөс лам орж, 

	— Үүнийг орхи, хий үзэгдлийн гарт үхсэнд орвол дүүжлэгдэж үхэг гэв.

	— Та үүнийг яая гэж байна? гэж Уулиншпигель асуув.

	— Херцогт гомдлоо гаргавал үүнийг дүүжилж цаазаар авна гэж лам хариулав. — Гэвч чи хэн бил ээ?

	Би бол Испанийн агнуурчнаас айж дахин нүхэндээ орох, Михиелькиний баг өмссөн, хөөрхий Фламандын үнэгээ гэв.

	Энэ завсар Питер де Роозе оргож, байдаг чадлаараа зугтжээ.

	Чингээд Спеллег ч дүүжилж хөрөнгийг нь хураажээ. Ингээд өв хөрөнгийг хаан авчээ.

	
XXXIII

	Маргааш нь Уулиншпигель Лей гэдэг тунгалагхан горхийг дагаж Кортрейкыг чиглэн явж байв.

	Ламме үглэн гуншгинаж хойноос нь дагана.

	— Шалчгар эр минь чи одоо юугаа үглээд байгаа юм бэ? Чамд эвэр зүүлгэж чимэглэсэн эхнэрийнхээ тухай юу? гэж Уулиншпигель түүнд хэлэв.

	— Хүү минь ээ, ээ бурхан сахиус минь, тэр надад хэзээд үнэнч, зохих ёсоороо хайртай байсан. Харин би бүр цаглашгүй хайртай байсан билээ. Тэгтэл тэр минь нэг удаа Брюггед очоод буцаж ирэхдээ шал өөр болчхоод ирсэн. Түүнээс хойш хайр дурлалын тухай миний гуйж хүсэхэд минь:

	«Би чамтай зөвхөн л найз нөхрөөс өөр амьдрах ёсгүй» гэдэг байв.

	Би дотроо гуниглан уйтгарлаж

	«Миний баясгалан, хайрт минь, бурхан биднийг гэрлэж холбосон. Би чиний хүссэн бүхнийг хийгээгүй гэж үү? Хааны тушаалыг зөрчиж, чамайг гоёж, хоргой торго өмсгөх гэж өөрөө хар муу даавуугаар хантааз, данзаар нөмрөг хийж өмсөөд яваагүй биш бил үү? Хайрт минь чи надад хэзээ ч дурлахгүй гэж үү?» гэв.

	«Би чамд бурхан тэнгэр, хууль ёс, ариун сургаалд заасан ёсоор хайртай. Юу ч болов би үүнээс хойш, чиний толиотой сайн хань чинь л болж байна» гэж хүүхэн хариулна.

	«Би чиний толиотой сайнаар яах юм бэ? Надад чиний толиотой сайн биш, чи хэрэгтэй, чи миний эхнэр» гэж би хариулбал тэр толгой сэгсэрч:

	— Би мэднэ, чи сайн хүн. Чи надаар хоол хийлгэхгүй гэж манай тогооч байсаан. Индүү надад хүнд байсан болохоор чи өөрөө бидний дотуур хувцас, цамц, орны даавуу индүүддэг байв.

	Чи бидний дотуур хувцсыг угааж, намайг ажил хөдөлмөр хийж ядраахгүй гэж тасалгаа гудамжийг өөрөө шүүрддэг байв. Одоо харин би чиний оронд өөрөө бүх юмаа хийх болно, хонгор нөхөр минь үүнээс өөр юу ч хэрэггүй» гэж хэлсэн билээ.

	«Тэр надад хэрэггүй. Би урьдын адил чиний аягачин, угаалгачин, тогооч, чиний үнэнч боол хэвээрээ байя. Гэвч эхнэр минь нэгдмэл мах бод байсан энэ зүрх биеийг битгий хуваа, биднийг нинжин сэтгэлээр холбож байсан янаг амрагийн холбоог битгий тасал» гэхэд.

	«Тэгэх л хэрэгтэй» гэж тэр хүүхэн хэлсээн.

	«Яадаг билээ, чи чинь Брюггед очоод ийм хатуу ширүүн, шийдвэртэй болов уу» гэж би дуу алдав.

	«Бурхан тэнгэр, түүний ариун гэгээнтний өмнө би тангараг өргөсөн юм» гэж тэр хариулав.

	«Чамайг гэр бүлийн эр эмийн ариун үүргээ хэзээ ч биелүүлэхгүй бай гэсэн тангараг өргөхийг чинь хэн албадаа вэ?» гэхэд, 

	«Бурхны сүнс шингэсэн тэр хүн. Намайг ингэж тангараг өргөх ивээл үзүүлсэн юм аа» гэв.

	Тэр цагаас хойш тэр минийх биш, ямар нэгэн өөр хүний үнэнч эхнэр нь болсон шиг байв. Би түүнд мөргөн гуйж, зовоож, сүрдүүлж, уйлж ядсаан. Цөм дэмий болов. Нэг орой Бланкенбергээс, нэг фермийнхээ түрээсний мөнгийг аваад ирэхэд гэр маань хов хоосон, эзгүй байв. Бодвол эхнэр маань, миний гуйж хүсдэгээс залхаад юм уу, уурласан юм уу, эсвэл миний гуниглахад бас гуниглаад зугтжээ. Одоо тэр минь хаана байгаа болоо?

	Тэгээд Ламме, Лейн эрэг дээр, толгойгоо ганзагалан ус ширтэж сууна.

	— Ээ, миний сайхан найзхан минь юутай нинжин, гоолиг, булбарай сайхан байлаа даа чи! Чам шиг тийм хөөрхөн дэгдээхэй надад олдохгүй дээ. Чиний зэхэж өгсөн янагийн сайхан идээ хоолыг би хэзээ ч дахин амсахгүй гэж үү? Гоньдын үнэр ханхлуулан сэтгэлийг минь ханатал үнсдэг байсан чинь яасан бэ, саргай цэцгийн балыг зөгий амтархан иддэгийн адил, миний амталдаг байсан амтат уруул чинь яасан бэ? Намайг эрхлүүлэн тэвэрдэг байсан цагаахан гар чинь яасан бэ? Чиний догдлон цохилох зүрх, чиний зөөлөн сайхан цээж, янаглан амраглахад догдолдог, жаргалын дээдийг амьсгалуулсан нинжин сайхан бие чинь яасан бэ? Нарны туяанд шинэ ус урсгалаа хөгжүүн оргилуулдаг гол мөрний чинь долгион яасан бэ? гэж гиюүрэн бодно.

	
XXXIV

	Петегемийн ойн чөлөөнд хүрээд Ламме:

	— Би халууцаж ядраад байна, сүүдэрт амаръя гэж Уулиншпигельд хэлбэл

	— Тэгье гэж Уулиншпигель хариулав.

	— Тэр модон доорх ногоон дээр суугаад дэргэдүүрээ давхилдан өнгөрч байгаа буган сүргийг харлаа.

	— Ламме болгоомжтой байгаарай гээд Уулиншпигель герман аркебуз буугаа цэнэглэж: — Есөн салаа гоо үзэсгэлэнт эврээ хэвээр нь өдий хүртэл бахархалтайяа авч яваа хөгшин бугууд тэр байна. Тэднийг хурц эврээрээ дэмжихэд бэлэн байгаа, зэвсэг зүүгч шүдлэн насны гоолиг бугууд зэрэгцэн давхина. Тэд хэвтэртээ шамдан яарна. Над шиг замгаа тат. Пүн! Хөгшин буга шархтлаа. Залуугийн нь ташаанд! Хойноос нь хойноос нь ойчихоос нь өмнө! Надтай хамт гүй, үсэр, дэгд, нис!

	— За, буга хөөх нь миний найзын гаргасан бас нэг бодолгүй явдал даа Далавчгүй байж хэчнээн ч чармайгаад гүйцэхгүй. Ээ, чи яасан хатуу сэтгэлтэй нөхөр вэ! Би чам шиг тийм хөдөлгөөнтэй биш ээ. Хүү минь, би усан хулгана болтлоо хөлөрлөө, одоохон ойчих нь ээ. Чамайг хэрэв ойн цагдаа барих юм бол дүүжилнэ шүү. Буга бол хаан хүний ан, зугтааг хүү минь. Чи тэднийг барихгүй шүү гэж үглэнэ.

	— Явцгаая, навчис дунд эвэр нь шажигнаж байхыг сонсож байна уу? Хуй салхи шиг шуугьж, холцорсон модны гөлөг, газар бүрхсэн навчсыг харж байна уу? Гуянд нь бас нэг сум зоовол бидний идэш болно гэж Уулиншпигель хэлэв.

	— Шараагүй байж битгий сайрхаад бай. Давхиж л яваг хөөрхий амьтад. Яасан халуун юм бэ! Би ойччихвол босохгүй нь ээ! гэж Ламме сөрөн хэлэв.

	Гэнэт тал бүрээс ноорхой хувцастай, зэвсэглэсэн улс гарч ирэв. Ноход хуцаж, бугыг мөрдөн хөөлөө. Зэрлэг маягийн дөрвөн эр Уулиншпигель Ламме хоёрыг бүслээд, битүү модон дунд далдлагдсан цоорхой руу аваачив. Энд эмэгтэйчүүд, хүүхдийн дунд янз бүрийн сэлэм, хануур жад рейтрийн гар буугаар зэвсэглэсэн олон эрчүүд байхыг харав.

	Тэднийг хараад Уулиншпигель:

	— Та нар ямар улс вэ? «Ойн ах дүү нар12» биш байгаа даа? Та нар энд хүй нэгдлээрээ сууж, мөрдлөг хавчлагаас нуугдаж байгаа юм уу? гэж асуув.

	— Бид «ойн ах дүү нараа» гэж галын дэргэд суугаад хайруулын таваг дээр шувуу хайрч байсан өвгөн хариулаад, — Харин, чи хэн бэ? гэв.

	— Би бол сайхан Фландрийн иргэн — зураач, тариачин, тайж, барималчин энэ бүхнийг биедээ агуулсан хүн. Би эрхэм сайн сайхан бүхнийг магтаж дуулж, тэнэг мунхаг бүхнийг байдаг чинээгээрээ шогчлон элэглэн хорвоо дэлхийгээр хэсүүчлэн явдаг гэж Уулиншпигель хариулав.

	Хэрэв чи тийм олон орон үзсэн юм бол Schild ende Vriendt— «бамбай ба хань нөхөр» гэдэг үгийг гентийн төрөлх нутгийнхан ярьдаг шиг, хэлж чадна биз ээ. Хэрэв хэлж чадахгүй юм бол чи хуурамч Фламанд хүн, алуулах болно гэж өвгөн хэлэв.

	— Schild ende Vriendt, — гэж Уулиншпигель хэлэв.

	— За бүдүүн чи юу хийж явдаг хүн бэ? гэж өвгөн, Ламмед хандвал

	— Би бол эдэлбэрийн газар, хашаа хүрээ ферм зэргээ худалдан ууж идэж, эхнэрээ бэдрэн эрж, найз нөхөр Уулиншпигелиэ дагаж, газар сайгүй явдаг юм.

	— Хэрэв, чи тийм их олон газар орноор явдаг юм бол Лимбург дэх Веертийн төрөлх нутгийнхны хочийг зайлшгүй мэднэ дээ.

	— Үүнийг би мэдэхгүй гэж Ламме хариулаад, харин та гэрээс минь, миний эхнэрийг хөөж зайлуулсан тэр олиггүй амьтныг хэн гэж нэрлэдэг юм бэ? Түүний нэрийг та хэлж хайрлагтун. Би түүнийг тэр дор ална.

	— Энэ хорвоо ертөнцөд хэзээ ч эргэж ирдэггүй хоёр юм бий: Үрсэн мөнгө, нөхрөөсөө уйдаж залхаад оргож зугтсан эхнэрүүд хоёр гэж өвгөн хариулав.

	Ингээд тэр Уулиншпигельд хандаж:

	— Лимбург дахь Веертийн төрөлх нутгийнхан ямар хочтойг мэдэх үү? гэв.

	— De raekstekers (хараалч. ангиан загас) гэж Уулиншпигель хариулаад, — Учир нь нэг удаа загасчны тэрэгнээс амьд ангиан загас гулсан унахад хөгшчүүл шулам гэж бодоцгоосон ажээ. Тэд «ламд очицгооё. Ангианаас шулмыг хөөж гаргаг» гэцгээв. Лам ангианыг илбээр номхотгон өөртөө авч явж веертийн бэртэгчдийн нэр төрийг нь бодож хүндэтгэн сайхан зоог болгожээ. Мөн үүнчлэн тэнгэр бурхан цуст хааныг ийм болгоосой.

	Тэр завсар нохой хуцах сонсогдов. Модон дундуур зэвсэгтэй улсууд гүйлдэн зэрлэг амьтан үргээх гэж бархиралдана.

	— Энэ миний буудсан буга байна гэж Уулиншпигель хэлэв.

	— Бид түүнийг иднэ гэж өвгөн хэлээд, — Лимбург дахь Эндховений уугуул нутгийнхныг юу гэж нэрлэдэг юм бэ?

	— De pinnemakers (тээгчин) гэдэг—гээд

	— Нэг удаа дайсан тэдний хотын дэргэд хүрч ирэхэд нь, хотынхоо хаалгыг шар луувангаар тээглэн түгжжээ. Гэтэл тэр шар лууванг нь галуунууд ховдоглон хошуугаараа тоншин идчихээд дайснууд Эндховенд цөмрөн оржээ. Сэтгэлийн эрх чөлөөг гянданд хорьж ялзлах гэсэн тэр гяндангийн тээг түгжээг тонших гэвэл төмөр хошуу хэрэгтэй болно гэж Уулиншпигель хариулав.

	— Хэрэв бурхан тэнгэр бидэнтэй хамт бол бидний эсрэг хэн байх юм бэ? гэж өвгөн хариулав.

	— Энэ нохойн хуцалт, хүмүүсийн хашхиралт, мөчир тачигнах нь ёстой л ой модны шуургаа гэж Уулиншпигель хэлэв.

	— Бугын мах амттай юу гэж хайруул тавгийг ширтэн Ламме асуув.

	— Ан эргүүлэгчдийн хашхиралдах чимээ ойртож байна.

	Ноход бүр ч ойртжээ. Юун их шуугиан бэ! Буга, Буга! Мэдээтэй байгаарай хүү минь! Ёо ёо, зэрлэг муухай амьтан: миний бүдүүн найзын минь хайруул таваг, хувин сав, суулга хэсэг махны дунд онхолдуулав. Охид, хүүхнүүд айн ухаан алдан зугтаж байгааг хар. Хүү минь, чи цус болчихжээ гэж Уулиншпигель Ламмед хэлэв.

	— Олхиогүй амьтан минь чи тоглоом тохуу хийж байна даа. Нээрээ би цул цус болчихжээ: Тэр эврээрээ яг миний бөгс рүү дэлсжээ. Өмд, миний мах урагдаж, шалбарсныг хар. Тэр сайхан хайрсан мах, газарт хэвтэж байна. Яая даа, хамаг цус минь хошногоор урсаж гүйцэх нь ээ гэж Ламме хариулав.

	— Ээ, буга чинь, урьдчилан мэддэг домч юм аа. Тэр чамайг цус харвахаас чинь аварчээ гэж Уулиншпигель хэлэв.

	— Яасан ичдэггүй, хатуу сэтгэлтэй шаар вэ! Би чамтай хамт дахин тэнэж явахыг болилоо. Энэ сайн сайхан улсын дунд эндээ үлдэнэ. Миний зовлон зүдүүрийг хуваалцахгүй, ийм хайр найргүй байх гэж үү? Би бол салхи шуурга, хүйтэн, аадар бороон дундуур чамайг нохой шиг даган, хүйтэнд хөрж халуунд халж амь алдах шахан хөлсөө асгаруулан цувуулсаар явж байв.

	— Чиний шарх ч гайгүй биз ээ. Шарх дээрээ бин тавь, нэг мөсөн гоюу ч болно, хайрсан мах ч болно. Харин Лувеныхныг юу гэж нэрлэдгийг мэдэх үү? Харж байна уу, чи мэдэхгүй л юм аа. Тэднийг de koeye-shieers - үнээ буудагчид гэж нэрлэсэн нь, нэг сайхан өдөр тэд ихэд тэнэглэж үнээдийг дайсны цэрэг гэж эндүүрээд буудаж галлажээ. Бид бол мах нь өмхий боловч арьс нь хэнгэрэг ширлэхэд таарах испанийн ямааг бууддаг. А бас тирлемоныхныг юу гэж хочилдгийг мэдэх үү? Бас л үгүй юу? Тэр бол kirekers, гэдэг яруу сайхан хочтой учир нь троица гэдэг шашны мөргөлийн өдөр, том сүмд нь нугас, сүмийн индрээс шүтээний өрөөд нь дэгдэн нисээд, ариун тэнгэр бурхны дүрс болон тодорчээ. Бас koeke-bakke (бинг) шарх дээрээ тавив. Бугын тараасан сав суулга, хайрсан махыг чи дуугүй цуглуулж байна. Энэ чинь чухамхүү гал тогоонд дуртайнх юм даа! Чи бас л гал түлж, тулганаас шөлтэй хувин дүүжилж байна. Хоол хийх гэж их л мэрийн байна. Лувенд дөрвөн гайхамшигтай гэж тоолдгийн учрыг чи мэдэх үү? Үгүй юу? За тэгвэл чамд би хэлж өгье. Нэгд, эндхийн ариун Михайлын сүм, хотын хаалганы дэргэд байдаг болохоор хүүрийн газар нь хаалганы дээгүүр, цайзын шороон хороон дээгүүр өнгөрдөг болохоор амьд улс нь үхэгсдийн хүүр доогуур явдаг. Хоёрт, хонх нь гонхныхоо гадна байдаг. Ариун Яковын сүмд хонхны гонхонд зай олдоогүй учир жижиг том хоёр хонх гадаа нь өлгөөстэй байдаг. Гуравт, мөн сүмийн гол хаалга нь тахилын өрөө шиг болохоор тахилын өрөө нь сүмийнхээ гадаа байдааг. Дөрөвт, тэнд бас «хадаасгүй цамхаг бий»: ариун Гертрудагийн сүмийн хонхны гонхны ганжир нь мод биш чулуу билээ. Гэтэл чулууг хадаасаар хаддаггүй шүү дээ. Ингэхэд гагцхүү Брюсель хотын том хаалганд цуст хааны чулуун зүрхийг би дуртайяа хадах байсан даа. Гэвч чи миний ярьж байгаа юмыг сонсохгүй байна. Шүүс нь давсгүй юу? Тирлемоний оршин суугчид яагаад өөрсдийгөө «халуун жин» — de vierpannen? гэдгийг мэдэх үү? Юу гэвэл, нэгэн өвөл залуухан хунтайж «фландрийн сүлд» зочид буудалд хонох болсонд буудлын эзэн орны нь даавууг, халуун жингүй болохоор чухам яаж дулаацуулахаа мэдэхгүй байв. Тэгснээ өөрийн залуухан охиноо, ор дулаацуулахаар хэвтүүлтэл, хунтайж дэргэд нь ирж байхыг сонсоод охин босож, байдаг хурдаараа гүйжээ. Тэгэхлээр нь хунтайж халуун жинг орноос яагаад авчхав аа гэж асуусан юм гэдэг. Улайсгасан төмөр авдарт түгжээтэй Филиппийг бурхан Астартын дэвсгэрт халуун жин болгон ивээтүгэй гэв.

	— Намайг тайван байлгаач, чиний тэр халуун жин хадаасгүй хонхны гонх зэрэг чиний янз бүрийн яриаг чинь би юманд бодохгүй байна; намайг шүүстэй минь л зүгээр байлгаач гэж Ламме хэлэв.

	— Чи болгоомжлоо, нохойн дуу, тасрахгүй харин улам улам чангарч, эвэр бүрээ дуугарч байна. Бугаас болгоомжил. Буга давхина! Эвэр бүрээ үлээж байна! гэж Уулиншпигель хэлэв.

	— Энэ бол олз руу дуудсаны дохио, буга алагджээ. Ламме чи буцаж ир, одоохон сайхан хайрсан мах бэлэн болно гэж өвгөн хэлэв.

	— Ээ, энэ бол гойд сайхан гүнцэг болно доо. Та намайг тэр будаалгадаа урьж байна уу. Таны төлөө миний нэн сайн хүч хөдөлмөр талаар өнгөрсөнгүй. Шүүсэнд бэлтгэсэн шувуу тун сайхан орж байна. Шүдэнд л баахан шажигнадаг нь энэ муу буга л хантааз булчинг минь урж, шархдуулахад орсон элсний гай. Харин та нар ойн цагдаагаас айдаг уу? гэж Ламме хэлэв.

	— Тэгж айхад ч бид хэтэрхий олоон. Харин тэд биднээс айгаад гар хүрэхийг зүрхэлдэггүй юм. Тагнуул, шүүгч нь ч гэсэн мөн адилаа. Харин бид хэнд ч муу юм хийдэггүй болохоор ард олон бидэнд сайн байдаг юм. Испанийн цэргүүд биднийг бүслээгүй байгаа цагт бид хэсэг зуур тайван амьдарна. Хэрэв тийм учрал тохиолдвол бид бүгд эр эмгүй, охид, хөвгүүд ч, хөгшид залуус ч амиа үнэтэй арилжиж цуст херцогийн гараас мянга түмэн зовлон эдлэхээр бууж өгөхийн оронд бие биеэ өөрснөө цааш харуулбал дээр гэж өвгөн хариулав.

	Уулиншпигель:

	— Бид зандалчинтай хуурай газар тулалдаж байсан цаг байсан юм. Одоо бол түүний хүчийг тэнгист устгах хэрэгтэй болжээ. Брюгге, Гейст Кноккыг дамжиж Зеландийн арал руу хөдөлцгөө гэвэл

	— Бидэнд мөнгө байхгүй гэж тэд хариулав.

	— Мянган алтан зоос хунтайжийн хөрөнгөнөөс та нарт өгье, усан замын дагуу эрэг ганга суваг, гол дагаж явцгаа. Та нар «Г, И, X» хаягтай хөлөг онгоцнуудыг харна. Тэгэхлээр та нарын хэн нэг нь болжмор болж исгэрээрэй хариуд нь азарган тахиа бархирвал та нар хань нөхдийнхөө дунд орлоо гэж бодоорой хэмээн Уулиншпигель хэлэв.

	— Бид яг л ингэнэ гэж «ойн ах дүү нар» хариулжээ.

	Алсан буга олсоор чирсэн анчид, нохдын хамт ирлээ. Тэгээд бүгдээрээ түүдэг тойрон сууцгаав. Эр эм, хүүхэд нийлсэн бүгд жараад хүн байв. Тэд шуудайнаасаа талх, хуйнаасаа хутгаа сугалцгаав. Бугыг янзлан өвчиж, эд бад хийгээд, мөн жижиг ангийн олзны хамт шорлон шарж идэцгээв. Хооллож гүйцсэний дараа Ламме толгойгоо унжуулан, мод налж, хурхиран гүн нойрт автагдан харагдана.

	Орой үдэш болмогц «ойн ах дүү нар» газар гэртээ ороход Ламме Уулиншпигель хоёр ч бас орлоо.

	Зэвсэгт харуул хуаранг манахаар үлдэв. Уулиншпигель, харуулуудын алхаагаар хатсан навчис шажигнахыг сонсов.

	Дараач өдөр нь тэр Ламмегийн хамт аян замд гарав. Хуаранд хоцрогсод түүнд:

	— Бурхан тэнгэр чамайг өршөөг, бид далай тийш хөдөлнө гэцгээв.

	Ламме Гарлебект ирээд olie-koekies бингийнхээ бэлтгэлийг нэмэн шинэтгэж хорин долоог нь тэр дор нь идэж гучийг нь сагсандаа хийжээ. Уулиншпигель торуудаа авч явав. Үдэш орой болоход тэд Кортрейкд хүрчjn de Vje, «зөгий»-буудалд болжморын жиргэхийг сонсоод хаалга руугаа харайсан Жилис ван ден Эндийнд буув.

	Найз нөхөд тэнд өөхөнд ороосон бөөр шиг амарч жаргав.

	Хун тайжийн захидлыг уншаад эзэн түүнд зориулсан таван зуун алтан зоосыг Уулиншпигельд гардуулаад, цацагт хяруулын мах dobbele-clauwaert даруулж үнэгүй зочлов. Мөн тэр хүн Кортрейкд Цуст Шүүгчийн тагнуулууд байгаа болохоор хэлээ татаж бай гэж сануулав.

	— Бид тэднийг танин мэдье гэж Уулиншпигель Ламме хоёр хэлээд, «Зөгий» хоолны газраас гарч одов.

	Жаргаж байгаа наран байшингийн дээврийг алтлан гийгүүлж, далдуу модон дунд шувууд жиргэлдэн, эмэгтэйчүүд босгон дээрээ ярилцан зогсоцгооно, хүүхдүүд тоосон дунд ноцолдоно, Уулиншпигель Ламметэйгээ ямар ч зорилгогүй гудамжаар сэлгүүцэн явна.

	— Би ван ден Эндегээс, эхнэртэйгээ адилхан эмэгтэйг үзээгүй байгаа даа гэж асуугаад түүнийхээ хонгорхон дүрийг зурж үзүүлэв. Тэгсэн чинь хотын дүүрэгт Брюгге орох зам дээр Стевенихийн «Солонго»-д орой болгон эмэгтэйчүүд цугларцгаадаг юм гэж надад хэллээ. Би тийшээ явлаа гэж Ламме гэнэт хэлэв.

	— Би ч тийшээ очно. Бид уулзана гэж Уулиншпигель хэлээд, — Хот үзэх санаатай. Хэрэв хаа ч гэсэн эхнэртэй чинь уулзвал түүнийг тэр дор нь чам руу явуулна. Зуушны газрын эзэн, аминдаа хайртай бол дуугүй байгаарай гэж зөвлөснийг дуулаа биз дээ.

	— Би дуугүй байна гэж Ламме хариулав.

	Уулиншпигель хотоор хөгжилтэйгөөр тэнүүчлэн явна. Наран жаргаж, төдхөн харанхуй болов. Ингэж тэр Вааран савны гудамж Pierpot-Straetie хүрч, тэдний пийпаа хөгжмийн уянгат аялгуу сонсогдоно. Ойртон очиход нь тэртээ алсхан, цагаан хувцастай хүний өөр өөдөө даллан дуудах мэт дүрс харагдаж, пийпаагаа дуугаргасаар улам цаашилж холдоно. Яг л Серафимийн13 дуу шиг урт бөгөөд сэтгэл татам дууны ая сонсогдоно. Тэр хүүхэн дуулан, нэг зогсож, нэг эргэж харах буюу уриалан дуудсаар дахин цааш гулсах мэт явна.

	Гэтэл Уулиншпигель түргэн гүйж гүйцэн очоод хүүхэнтэй ярих гэтэл бензолийн хүчил ханхлуулсан гараараа замыг нь таглаж:

	— Чи эгэл хүн үү, ноён уу? гэж тэр асуув.

	— Би, Уулиншпигель

	— Чи баян хүн үү?

	— Сэтгэлээ ихэд хангасны төлөө төлбөр төлөхөд болохуйц юмтай баян, харин сүнсээ худалдан авах гэхэд хэтэрхий ядуу.

	— Чи морьгүй юм уу, яагаад явган явж байгаа юм бэ?

	— Би илжигтэй, түүнийгээ агтын байранд үлдээсээн.

	— Яагаад чи найз нөхөргүй ганцаараа харь хотоор тэнүүчилж яваа юм бэ?

	— Үгэнд дуртай сайхан авгай минь миний нөхөр өөрийнхөө замаар, би бас өөрийнхөө замаар явж байна.

	— Би үгэнд дуртай бишээ. Найз чинь баян уу?

	— Өөхөөр баян. Байцаалтаа мөд дуусгах уу?

	— Дууслаа. Одоо намайг тавь.

	— Чамайг тавихаар? Тэр ч өлөн яваа Ламмед сав дүүрэн хөөндэйг орхио гэсэнтэй адилаа.

	Би чамайг үзмээр байна.

	— Чи намайг хараагүй шүү дээ гээд хүүхэн нүүрээ гэрэлтүүлэх дэнлүү асаав.

	— Чи яасан сайхан хүүхэн бэ? гэж тэр дуу алдан хэлээд, — Энэ алт шиг сайхан өнгөтэй царай зүс, эелдэг зөөлөн харц час улаан уруул, гоолиг нарийхан бэлхүүс цөм минийх болно...

	— Цөм чинийхээ гэж тэр хүүхэн хариулав.

	Брюггег чиглэсэн замаар, тэр хүүхэн түүнийг дагуулан Стевенихийн «Солонго» руу (in den Reghen boogh) очив. Уулиншпигель энд ханцуй дээрээ эрээн даавуун гоёлтой, хувцас нь өнгөөрөө ялгагдах өнгө өнгийн дугуйтай олон завхай хүүхэн байхыг харав.

	Түүнийг дагуулж аваачсан хүүхний алтан шар хоргой дан дээл дээр цайвардуу эдээр хийсэн дугуй байв. Бүх хүүхэн түүн тийш атаархан харна. Тэнд ормогц тэр хүүхэн эзэгтэйд дохио өгснийг Уулиншпигель анзаарсангүй. Тэр хоёр сууж, хоёулхнаа ууцгаана.

	— Нэг удаа надад дурласан хүн бүх насаараа минийх болдгийг чи мэдэх үү? гэж тэр хэлэв.

	— Заарын үнэр анхилуулсан гоо үзэсгэлэн бүсгүй минь ямагт чиний шимийг хүртэнэ гэдэг юутай сайхан найр билээ гэж тэр хариуллаа.

	Тэгтэл лаа асаалттай булангийн нэг ширээнээ гахайн гуя, хул аягатай шар айраг бүхий Ламме сууж, түүний зардлаар яасан ч гэсэн идэж уух гэсэн хоёр хүүхнээс үдшийнхээ хоолыг хамгаалан ядаж байхыг Уулиншпигель харав.

	Ламме, Уулиншпигелийг харчхаад, гурван тохой өндөрт үсрэн дэгдээд:

	— Бурхан өршөө, Уулиншпигель найз нөхөр минь наддаа эргээд ирлээ, эзэгтэй авгай уух юм гэж хашхирав.

	Уулиншпигель мөнгөнийхөө савыг гаргаж:

	— Уух юм, энэ савыг хоосортол ууна! гэж хашхирав.

	Ингээд алтан зоосоо шажигнуулав.

	— Бурхан өршөө! гэж Ламме дуу алдаад хэтэвчийг гараас нь эвтэйхэн авчхаад, — би төлнө өө, чи биш ээ энэ чинь миний хэтэвч гэв.

	— Уулиншпигель түрийвчээ эргүүлж авах гэж хичээсэн боловч Ламме түүнийг чанга атгаж, өгөхгүй болохоор тэр хоёр ноцолдон байх зуураа Уулиншпигельд үгээ тасалдуулан шивнэсэн нь:

	— Дуулаач... дуулаач...гэрт тагнуулчид... дөрвүүл... Бяцхан өрөө гурван хүүхэнтэй... гаднах хоёр нь чамд.., Надад...би гарах гээд..амжсангүй. Хоргой дээлтэй хүүхэн тагнуул...Стевениха авгай - тагнуул....

	«Уулиншпигель түүнийг анхааралтай сонсон ноцолдсоор: 

	— Мөнгөний минь савыг өг, олиггүй амьтан! гэж хашхирна.

	— Чи авна байхаа гэж Ламме хариулав.

	Тэр хоёр бие биеийг тэврэн, газраар хөлбөрч байх зуураа Уулиншпигельд, Ламме мэдээгээ шивнэж байв. Гэнэт тэр зуушны газар «Зөгийн» эзэн долоон хүнтэй хамт ирсэн мөртөө тэднийгээ танихгүй юм шиг байдалтай байв. Тэр азарган тахиа шиг бархирахад нь Уулиншпигель болжморын жиргэлтээр хариулав.

	— Энэ ямар улс вэ? гэж «Зөгийн» эзэн Стевениха авгайгаас зодолдогсдыг зааж асуув.

	— Тэднийг дүүжлүүрт очихоос нь өмнө энд ингэж дүрсгүйтүүлэхийн оронд салгавал дээр хоёр муу завхай этгээдээ.

	Бид хоёрыг ямар нэг хүн салгах гэвэл гудамжны бул чулууг хүртэнэ шүү! гэж Уулиншпигель хашхирав.

	— Тийм ээ, тэр биднээс гудамжны бул чулуу хүртэнэ шүү! гэж Ламме давтав.

	— Зуушны эзэн биднийг аварна гэж Уулиншпигель Ламмегийн чихэнд шивнэв.

	Зуушны эзэн, энэ бол жирийн зодоон биш гэдгийг ойлгоод тэр даруй зодоонд оролцов. Ламме түүнээс:

	— Чи бидний аврагч уу?.. яаж... гэж шивнэн асууж амжив. Зуушны эзэн Уулиншпигелийг шилдэн авч дугтрах зуураа:

	— Долоон хүн чамд тусална... бие бялдар сайтай яргачин улс... би явлаа... би хотдоо хэтэрхий нэрд гарсан хүн шүү. Миний явсны дараа чи чанга дуугаар ’t is van te deven de kiinkaert «хундага хангинуулах цаг»... бүгдийг бут ниргэ... гэж чанга хэлээрэй гэж шивнэн хэлэв.

	— За тийм байжээ гэж Уулиншпигель хэлээд, ухасхийн түүнийг өшиглөхөд зуушны эзэн хариу бас өшиглөв.

	— Бүдүүн мөн сайн дэлсдэг юм байна гэж Уулиншпигель хэлэв.

	— Мөндөр шиг гэж зуушны эзэн хариулаад мөнгөний савыг шүүрэн авч Уулиншпигельд өгчээ.

	— Луйварчин, миний уусан юмны үнийг төл, одоо мөнгө чинь чамдаа байна гэж хэлэв.

	— Чи ч юм ууна байх аа, олиггүй амьтан гэж Уулиншпигель хариулав.

	— Яасан ичгүүргүй эр вэ? гэж Стевениха авгай хөндлөнгөөс оров.

	— Хэрэв би ичгүүргүй бол, чи гоо сайхан эмэгтэй гэж Уулиншпигель хариулав.

	Стевениха авгай жар гарчихсан настай, царай нь хатсан алим шиг үрчийж, уур аашнаасаа болж өнгө зүс алдан шарлачихжээ. Нүүрэн дунд нь ууль шувууны хошуу шиг хамар «ёндойно». Нүд нь хүйтэн харцтай хомхой шунаг байдалтай. Хатчихсан уруулын цаанаас хоёр урт гэгчийн соёо, дорсойно. Зүүн хацар дээрээ том гэгчийн хүрэн улаан мэнгэтэй.

	Хүүхнүүд, хөгшнийг доромжлон шоолох маягтай хөхрөлдөн:

	— Сайхан авгай, сайхан авгай, үүнд дарс өг! Тэгвэл чинь, энэ чамайг үнсэнэ. Анхны чинь хуримаас хойш хэчнээн жил өнгөрөв дөө? Уулиншпигелиэ болгоомжтой, энэ авгай чамайг залгичихна шүү! Чи хараач харц нь уур хилэнтэй биш, харин хайр дурлалаар гялалзана! «Аягүй бол чамайг үхтэл чинь хазчихна байх шүү.

	— Зүгээр, битгий ай, дурлачихсан эмэгтэйчүүд цөм тэгдэг юм. Чамд л сайн юм хийхийг бодож байна. Яасан хөгжөөнтэй, яасан инээдтэй наадтай байгааг нь хараач! гэлцэн бархиралдана.

	Үнэхээр ч тэр хөгшин инээж, хоргой хувцастай, завхай хүүхэн Жиллина өөд харж нүдээ ирмэнэ.

	«Зөгийн» эзэн юм ууж, үнийг төлөөд гарч одов. Яргачин, Стевениха авгай болон түүний тагнуулчдад тэднийг зөвшөөрч байгаа маягтай зүс царайгаа янз бүр болгоно.

	Тэдний нэг нь дохиогоор Уулиншпигель руу зааж түүнийг тэнэг маанаг юм одоохон сайн гэгч чадна гэжээ. Тэр Стевениха авгайд хэлээ гаргаж үзүүлэхэд тэр авгай инээн, нөгөө хоёр соёогоо харуулав. Гэтэл тэр энэ зуур Уулиншпипелийн чихэнд «’T is van te beven de klinkaert !» гэж шивнээд тагнуулчид руу зааж:

	— Найртай сайхан шинэчлэгч, бид цөм чиний талд, зууш болон уух юмаар биднийг зочлооч гэж тэр чанга хэлэв.

	Нөгөө хөгшин инээд алдан хөхөрч, Уулиншпигелийг эргэхэд араас нь хэлээ гаргана. Жиллина бас түүн шиг хэлээ гаргав.

	Хүүхнүүд өөр хоорондоо шивнэлдэх нь:

	— Тагнуулч хүүхнийг хараач. Гоо сайхнаараа хорин долоо гаруй шинэчлэгчдийг уриалан дуудаад тэднийг эрүү шүүлт буюу аймшигт үхэлд өгчээ. Жиллина өөрийнхөө ховлож хэлмэгдүүлсэн улсынхаа өв хөрөнгөнөөс авах анхныхаа зуун флориныг авна гэж бодохдоо баясаад, байж чадахгүй болох боловч энэ хөгшинтэй хуваалцана гэхээс инээд нь эс хүрнэ.

	Тагнуулчид, яргачин, зугаалдаг завхай хүүхнүүд цөм Уулиншпигель өөд хэлээ гаргаж шоолон инээлдэнэ. Харин уур хилэнгээсээ болж азарган тахианы залаа шиг час улаан царайтай болчихсон Ламмегаас долоон давхар хөлс цутгаж байсан боловч тэр юу ч дуугарахгүй байв.

	— Бидэнд юм уулгаж, идүүлж зочлооч гэж яргачин тагнуулчид хэлнэ.

	— За яая гэх вэ, хамгийн гоо сайхан Стевениха авгай та бидэнд дарс, зууш өгнө үү гэж Уулиншпигель дахин алтан зоосоо жингэнүүлэн хөгшинд хандаж хэлэв.

	Ингэхэд хүүхнүүд дахин хөхрөлдөж, нөгөө хөгшин соёогоо дахин харуулав.

	Тэр авгай, доош бууж зоорь болон гал тогооныхоо өрөөнд орж гахайн давсалсан мах, зайдас цусан хиамтай өндөг мөн хангинуур хундага авч ирэв. Хангинуур гэдгийн учир нь: тэр хундаганууд ширээн дээр байхдаа доргин яг л хонх шиг хангинан жингэнэдэг байжээ.

	— Өлссөн нь идэцгээ, цангасан нь ууцгаа гэж Уулиншпигель хэлэв.

	Тагнуулчид, хүүхнүүд, яргачид, Жиллина мөн Стевениха авгай тэр үгийг сайшаан шивнэлдэж, алга ташин угтацгаав. Дараа нь тэд: Уулиншпигель, Ламме, долоон яргачин хүндтэй том ширээ тойрон сууж, хүүхнүүд тагнуулчид арай бага шиг хоёр ширээг тойрон суув.

	Тэд бүгдээрээ чанга гэгчээр тамшаалан идэж ууцгаан, мөн гудамжнаас хоёр тагнуулчийг нөхөд нь ууж идэхэд оролцуулахаар урьж оруулсанд тэдний богцноос олс гинж цухуйн харагдав.

	Стевениха авгай хэлээ булталзуулан инээмсэглэж:

	— Үнийг нь төлөөгүй цагт эндээс хэн ч гарахгүй шүү гэв.

	Ингээд тэр авгай бүх хаалга түгжин цоожлоод түлхүүрийг халаасандаа хийв.

	— Шувуухай торонд орсоон! Ууцгаая! гэж Жиллина хундага өргөв.

	— Чи хорон муу санаат эмэгтэй чи, бас л нэг хүнийг үхэлд өгөх гээд байна уу? гэж Гена, Марго гэгч хоёр хүүхэн асуув.

	— Мэдэхгүй, ууцгаая! гэж Жиллина хариулав.

	Гэтэл гурван хүүхэн түүнтэй уусангүй. Жиллина пийпаагаа авч дуулсан нь:

	 

	Эгшиглэ миний пийпаа, эгшиглэ! 

	Эрхэм хайрт худалдагч садар би 

	Өдөржин шөнөжин дуулж, 

	Үүрд мөнх наргихад бэлхээн 

	Астарта намайг эрэлхгээр 

	Алтан дөлнөөс бий болгож билээ

	Арьс минь цас шиг цагаан 

	Ариун дагинын сайхан цогцостой билээ. 

	Түнтийсэн том түрийвчээ 

	Түргэн хурдхан нээгээч, 

	Гялалзах алтны туяан 

	Гялбуулж өмнө минь бүжиг,

	Мондийн шулмын охин билээ 

	Могойд итгэсэн Ева билээ 

	Надаас сайхан нь зүүд л бий,

	Нойрон дундаа би зайлуулж чадна. 

	Миний хонгор чинийхээ зарлигаар 

	Мөс шиг хүйтэн болж чадна.

	Гал шиг халуун... хөгжүүн, гунигтай,

	Гоц ичимтгий ч болж чадна.

	Цэнхэр мэлмийгээ ч, нулимсаа ч

	Чимх инээдээ ч, сүнсээ ч. 

	Хэрэв чи хүсвэл үхлээ ч

	Худалдаж бүгдийг чадна

	Эгшиглэ, миний пийпаа, эгшиглэ!

	Эрхэм хайраа худалдагч садар би 

	Өдөржин шөнөжин дуулж, 

	Үүрд мөнх наргихад бэлхээн.

	 

	Тэр дуулж байхдаа тун сайхан, сэтгэл татам байсан нь тагнуулчин, яргачин, Ламме, Уулиншпигель, бүх эрчүүлийн сэтгэл уярч дув дуугүй инээмсэглэн зүрх нь лугшин сууна.

	Жиллина гэнэт инээд алдан, Уулиншпигель өөд нэг харснаа:

	— Шувуухайг торонд ингэж оруулдаг юм гэж хашхирав.

	Түүний сэтгэл татам увдис нь даруй арилав. Уулиншпигель, Ламме, яргачин бие биесээ харав.

	— За ингэхлээр номлогчдын махаар сайн тарга олж авдаг ноён Уулиншпигель та одоо надад мөнгийг минь төлж өгнө биз дээ? гэж Стевениха асуув.

	Ламмег хариулах гэхэд нь Уулиншпигель дуугүй бай гэж дохиод, эмгэнд:

	— Юмны үнийг урьдчилан бид төлдөггүй гэж хариулав.

	— Би, өв хөрөнгөнөөс чинь авна.

	— Чононцор хүүрээр хооллодог гэж Уулиншпигель хэлэв.

	— Нээрээ энэ хоёр номлогчдыг дээрэмдээд гурван зуу гаруй флориныг авчхаад байгаа юм. Жиллинад овоо сүрхий олз юм даа гэж тагнуулчдын нэг нь хашхирав.

	 

	Цэнхэр мэлмийгээ ч, аз жаргалаа ч, 

	Цэлэлзэх нулимсаа ч, сүнсээ ч, 

	Хэрэв чи хүсвэл үхлээ ч 

	Хонгор минь чамдаа өгнө

	 

	гэж хүүхэн дуулаад инээд алдан:

	— Ууцгаах уу? гэж нэмэн хэлэв.

	— Ууцгаая! гэж тагнуулчид хариулав.

	— Бурхны авралд итгэж, ууцгаая! Хаалга цоожтой, цонх түгжээтэй, шувуухайд торонд ороон болохоор ууцгаая гэж эмгэн хэлэв..

	— Ууцгаая! гэж Уулиншпигель хэлэв.

	— Ууцгаая! гэж Ламме хэлэв.

	— Ууцгаая! гэж долуул хэлэв.

	— Ууцгаая! гэж тагнуулчид хэлэв.

	— Ууцгаая! Ууцгаая, би гоо үзэсгэлэнтэй. Дуу дуулахаараа аграмба Гаврилыг ч хүртэл урхиндаа оруулж чадна даа гээд Жиллина түүний гарт пийпаа эгшиглэв.

	— Тэгвэл ууцгаах шив дээ! Ингээд манай найрын төгсгөлд дээд зэргийн дарс өг. Бидний хүслэн болсон бие махбодын шар үсний нүх бүрд галын шингэн дусал байгааг мэдрэхийг хүсэж байна гэж Уулиншпигель хашхирав.

	— Ууцгаая, бас чам шиг хорин жараахай байвал цуурхайнууд дуулахаа болино гэж Жиллина хэлэв.

	Хөгшин дахиж дарс авчирлаа. Тагнуулчид, хүүхнүүд ууцгаан хөхрөлдөн сууцгаана. Уулиншпигель, Ламме, яргачид өөрсдийнхөө ширээнд сууж, хүүхнүүдэд гахайн давсалсан мах, хиам, өндөг шидэж өгөхөд цөөрөм дэх мөрөг загас нисэж яваа хорхой шавж шүүрэхийн адил тосож авна. Хөгшин шүдээ ярзайлган фунт фунтийн боодлоор тав таван ширхгээр боож лангуун тушаа өлгөөстэй байгаа тосон лааг зааж инээнэ. Тэр бол хүүхнүүдэд зориулсан лаа байжээ.

	— Түүдэг галанд төөнөгдөхөөр явахдаа өөхөн лаа барьж явдаг юм. Нэгийг нь чамд бэлэглэе авна уу гэж тэр авгай Уулиншпигельд хэлэв.

	— Ууцгаая! гэж Уулиншпигель хэлэв.

	— Ууцгаая! гэж долуулаа хэлэв.

	— Уулиншпигелийн нүд үхэж байгаа хун шувууных шиг гэрэлтэнэ гэж Жиллина дуугарвал

	— Түүнийг чинь гахайд лагуулахаар хаяж өгөх юм биш үү? гэж хөгшин хэлэв.

	— Гахайд мэдэгдэхээр гэрэлтэх болтугай.

	— Ууцгаая! гэж Уулиншпигель хэлэв.

	— Цаазын индэр дээр хэлээ, улайсгасан төмрөөр нэвт цоргиулахыг хүсээд байна уу даа?

	— Исгэрэх нь дээр болно. Ууцгаая!

	— Хэрэв чи олсонд дүүжлээстэй байвал чалчих чинь арай багасаж, найз хүүхэн чинь чамайг харах гэж ирэх санжээ.

	— Тийм ээ, тэгвэл би улам хүнд болоод, чиний муухай царай дээр унах санжээ. Сайхан авгай минь. Ууцгаая!

	— Чамайг торлогдож, улайсгасан төмрөөр дух болоод мөрөнд чинь тэмдэг тавивал чи юу гэхсэн бол доо?

	— Махаа андуурчээ: Стевениха авгайн гахайг шарахын оронд Уулиншпигелийн торойг шатаачихжээ гэж хэлнэ. Ууцгаая!

	— Энэ бүхэн чамд тааламжгүй болохоор чамайг хааны цуваа онгоц руу явуулж ачааны дөрвөн хөлөг онгоцонд тэлж уяад хэсэглэн тастана.

	— Миний дөрвөн мөчийг аварга загас идчихээд, үлдсэнийг нулимж гаргахлаар нь чи залгичихна биз. Ууцгаая! гэв.

	— Чи, ийм лааны нэгийг идчихгүй яасан юм бэ? Лаа тамын ёроолд үүрдийн чинь зовлонг гэрэлтүүлж өгөх санжээ.

	— Дутуу шалзлагдсан эм гахай чиний, гахай хоншоорыг чинь олж харах төдий сайн хараатай би. Ууцгаая! гэж Уулиншпигель хашхираад, гэнэт тэр барьж байсан хундаганыхаа шилбээр тогшиж, дэвсгэр хийдэг хүн, ширдгийн ноосыг зулж тэгшилж байгаа юм шиг гараараа аяархан алгадан балбаж T is (itijdt) van te deven de klinkaert! Хундаганууд жингэнэлдэх цаг боллоо гэж хашхирав.

	Ингэж Фландрид садар хүүхнүүд дургүйцэж, улаан дэнлүүтэй байшингуудыг бут ниргэж эхлэхдээ бархирцгаадаг юм.

	Тэгээд Уулиншпигель нэг уугаад хундагаа ширээнд харшиж жингэнүүлээд

	’T is van te deven de klinkaert, гэв.

	Түүнийг дагалдан яргачид мөн адил тэгэв.

	Тэгтэл цөм нам гүм болцгоов. Жиллинагийн царай нь цонхийн цайж, Стевениха авгай алдаа хийснээ мэдэв. Тагнуулчид:

	— Энэ долоо чинь тэдний талынханд юм уу? гэцгээнэ.

	Гэтэл яргачид нүд ирмэцгээж тэднийг тайвшруулах боловч Уулиншпигелийг дагалдан

	— ’T is van de deven de klinkaert! t is van te deven de klinkaert! гэж улам чанга давтана.

	Эмгэн зүрх орох гэж дарс ууна.

	Уулиншпигель дэвсгэр хийх ноосыг жигдэлж байгаа, дэвсгэр хийдэг хүн шиг нударгаараа ширээг бас л алгадан тогшиж эхлэв. Нөгөө яргачин мөн түүн шиг хийнэ. Шилэн аяга, таваг, лонх, хундаганууд ширээн дээрээ аажуухан доргин цамнаж унаж, эвдэрч, зарим нь нэг хажуугаараа нөгөө тийш нь дэгдэн унасаар байхад:

	— ’T is van de beven de klinkaert! гэсэн үг улам нүргээнтэй, сүржин улам жигд давшингуй сонсогдоно.

	— Яадаг билээ, эд чинь хамаг юм хагачиж эвдэх нь ээ! гэж хөгшин авгай бархирав.

	Тэгж айсандаа түүний хоёр соёо нь амнаасаа бүр ч их цухуйжээ.

	Тэгтэл нөгөө долоо, Уулиншпигель Ламме нарын дотор шатаж, уур хилэн нь бадрав.

	Тэд нэгэн жигд сүрт аялгуугаа зогсоолгүй ширээг хундагануудаа эвдэртэл нь балбацгааж вандан дээр мордож суугаад, урт хутгаа гаргацгаажээ. Тэдний дуулалт байшингийн бүх цонхыг улам чанга доргиулна. Тэд галзуурсан шулам мэт ширээг тойрон тасалгаа дундуур явж —’T is van te beven de klinkaert! тасралтгүй давтана.

	Тэгтэл айж чичирсэн тагнуулчид босоцгоож, олс гинжээ шүүрэн авцгаав. Гэтэл яргачид Уулиншпигель, Ламме нар хутгуудаа нуугаад, ванданг шүүрэн авч бороохой шиг, баруун солгойгүй гуядаж балбахдаа гагцхүү хүүхнүүдийг энэрэн ивээнэ ээ. Ингэж явсаар тэд гэрийн тавил: шил, шүүгээ, том жижиг шилэн аяга, хундага, лонх, таваг бүгдийг нь эвдэж, тагнуулчдыг хайр найргүй балбан цохиж, хөг аялгуу оруулан:

	’T is van te beven de klinkaert! гэж дуулсаар л байлаа.

	Энэ завсар Уулиншпигель, Стевениха авгайн нүүр лүү шууд нударгадаж халааснаас түлхүүрийг нь авч дэргэд нь зогсож байгаад өөхөн лааг албаар идүүлэв.

	Гоё хүүхэн Жиллина айж цочсон мигуй шиг хаалга, цонх, хөшиг, шилийг бүгдийг нэгмөсөн нэвтлэн гарах гэсэн мэт хумсаараа самардана. Дараа нь үхээнц зэвхий царайлан нэг буланд биеэ хурааж цомцойж суугаад, нүд нь эргэлдэн, ийш тийш харж, шүдээ ярзайлгаад биеэ хамгаалах мэт пийпаагаа барина. Хүүхнүүдэд: «Бид та нарт гар хүрэхгүй» гэж яргачид, Ламме хэлээд тэдний тусламжтайгаар чичрэн байсан тагнуулчдыг олс гинжээр нь хүлжээ. Тэд, «Зөгийн» эзний шилж авсан хамгийн бяртай яргачид хутгаараа тэднийг хэсэглэн цавччихна гэж айхдаа эсэргүүцэж ердөө ч зүрхэлсэнгүй. 

	Стевениха авгайд Уулиншпигель албаар лаа идүүлж залгиулах бүрийдээ: 

	— Үүнийг дүүжингийн төлөө ид, үүнийг торлог модны төлөө, үүнийг хайруулсан тэмдгийн төлөө, тэр дөрөвдөхийг миний цоргиулж цоолуулсан хэлний төлөө, энэ тослог гоц хоёрыг хааны цуваа хөлөг онгоц болон намайг хэсэглэн тастсан дөрвөн ачааны хөлөг онгоцны төлөө, үүнийг тагнуулын чиний тамын орон байшингийн чинь төлөө, үүнийг хоргой дээлт чиний тэр муу золигийн төлөө, энэ үлдсэн бусдыг миний цэнгэлийн төлөө ид гэж хүүрнэн өгчээ.

	Уурлан хилэгнэсэндээ тургиж, лааг амнаас нулиман гаргахыг хичээн байгаа эмгэнийг хүүхнүүд хараад инээн хөхрөлдөнө. Гэвч түүний ам хэтэрхий дүүрэн чихээстэй байсан болохоор яаж ч чадахгүй байв.

	Уулиншпигель, Ламме нөгөө долоо мөн аанай жигд аялж:

	— ’T is van de beven de klinkaert! гэж цуцалтгүй дуулна.

	Дараа нь Уулиншпигель тэдэнд дууны аялгууг аяархан давтах дохио өгөөд тэр аялгуу дундуур тагнуулчид болон хүүхнүүдэд:

	— Хэрэв хэн нэг хүн тусламж гуйн хашхирвал түүнийг тэр дор нь цавчина гэж мэдэгджээ.

	— Цавчина гэж яргачид давтав.

	— Уулиншпигелиэ бид хэлгүй юм шиг байна, бидэнд битгий гар хүрээч гэж хүүхнүүд хэлнэ.

	Жиллина нөгөө буландаа атиран биеэ хурааж, нүдээ бүлтийлгэн, шүдээ ярзайлган суусаар; тэр, юу хэлэхээ мэдэхгүй, нөгөө пийпаагаа л биедээ нааж тэвэрнэ.

	Яргачид жигд аажуухан

	— ’T is van te beven de klinkaert! гэж давтана.

	Эмгэн амандаа байгаа лааг заагаад мөн дуугүй байна гэдгээ дохиж мэдэгдэв. Тагнуулчид ч мөн тэгж амлалаа.

	Уулиншпигель цаашид:

	— Та нар бидний мэдэлд шүү. Шөнө харанхуй, хэрэв та нарыг хаях юм бол амархан живж болох гол ойрхоон. Кортрейкийн хаалга түгжээтэй. Хэрэв шөнийн харуул шуугианыг дуулсан ч хэтэрхий залхуу болохоор шилэн аяга, лонхны хөгжөөнт дуун чимээн дор эрэмгий архидаж дуу дуулж байгаа сайн санаат фламандчууд цугларчээ гэж бодоод хөдлөхгүй. Тэгэхээр ган ч хийж болохгүй. Мөн ивээгчдийнхээ өмнө ч дуугарч болохгүй гээд яргачдад хандан:

	— Та нар гёзуудтай хамтрахаар Петегемд очих гэж байна уу?

	— Чамайг ирлээ гэж мэдээд бид аян замдаа гарсан юм.

	— Тэндээс та нар тэнгис тийш хөдлөх үү?

	— Тэгнэ.

	— Тагнуулчдын дундаас суллачихвал бидэнд алба хаачихмаар улс байхгүй байгаа даа?

	— Эдний дотроос Никлас Иоос хоёр л хөөрхий ядуу шинэчлэгчдийг хэзээ ч хавчиж мөрдөж байгаагүй юм..

	— Бид үнэнч улсаа гэж Никлас Иоос хоёр хэлэв.

	— За, та нарт хорин флорин өгье, энэ бол ховлосныхоо төлөө урвагч иудагийн мөнгөөр авдгаас чинь хоёр дахин их мөнгө шүү гэж Уулиншпигель хэлэв.

	— Хорин флорин гэнэ ээ! гэж бусад нь хашхиралдан: Хорин флориноор бол бид хунтайжид алба хаахад бэлэн байна. Хаан тун нарийн. Бидэнд хүн бүрд хагасыг нь өгвөл хүссэн бүхнийг чинь бид шүүгчдэд үзүүлж өгнө гэцгээнэ. 

	Яргачид, Ламме нар:

	— ’T is van te beven de klinkaert! T is van te beven de klinkaert! гэж аяархан бувтнана.

	— Та нарыг дэмий олон юм чалчуулахгүй гэж Петегемд хүлээстэйгээр чинь гёз нарт хүргэж өгнө. Тэнгист гарсан хойноо арав арван флорин авцгаагаарай. Тэр болтол нүүдлийн гал тогоо та нарыг талх, шөлөөр гол зогооно гэж итгэж байна. Хэрэв та нар сайн байцгаавал, олзноос хувь хүртэнэ. Зугтахыг оролдвол бугуйлаас зайлсан ч хутганаас зайлж гарахгүй.

	— Бид мөнгө өгсөн хүнд л алба хаана гэж тэд хариулав.

	’T is van te beven de klinkaert! гэж Ламме, яргачин нар хагарсан хундага, тавгийн хэлтэрхийгээр ширээ тогшин давтана.

	— Та нар Жиллина, эмтэн, бас гурван хүүхнийг өөрсдийнхөө хамт авч явна гэж Уулиншпигель үргэлжлүүлнэ. — Хэрэв эдний хэн нэг нь зугтах гэвэл шуудайнд хийж оёодголд хаячхаарай.

	— Энэ намайг алсангүй гэж Жиллина булангаасаа үсрэн босож хашхираад пийпаагаараа далчин:

	 

	Дурсан санахад ч зүрх хүрэхгүй

	Дүүрсэн муухай зүүд зүүдлэв. 

	Мондын шулмын охин билээ 

	Могойд итгэсэн Ева билээ гэж дуулав

	 

	Стевениха эмгэн авгай болон бусад хүмүүс золтой л орилчих шахав.

	— Сайхан хүүхнүүдээ битгий айцгаа. Хонгор булбарай болохоор хэний ч хайр сэтгэлийг татаж, та нарыг хаа ч эрхлүүлж илэн таална. Бас цэргийн олзноос ч хувь хүртэцгээнэ гэж Уулиншпигель хэлэв.

	— Би юу ч авахгүй. Би өтөлжээ гэж Стевениха авгай уйлав.

	— Матар чи ч гэсэн өдөрт сохор зоос авч, түүнийхээ төлөө энэ дөрвөн хүүхний зарц нь болж эднүүдийн банзал цамцыг угааж байх болно.

	— Бурхан минь гэж тэр ёолж ёхолно.

	— Чи эднийг удтал захирч байсан, чи эдний биеэрээ олсон орлогоор амьдарч байхад, эд ядран зүдэрч, өлсөж байсаан. Чи хэчнээн уйлж ёолсон ч миний хэлснээр л байна гэж Уулиншпигель хэлэв.

	Дөрвөн хүүхэн эмгэнийг элэглэн хөхрөлдөж, хэлээ бултгануулан дооглож:

	— Энэ хорвоо дээр хүн бүр өөрийн ээлжтэй байдаг. Нарийн харамч Стевениха авгай ийм болно гэж хэн бодох бил ээ? Энэ, бидний ажлыг боол шиг хийнэ гэнэ ээ! Ноён Уулиншпигелийг бурхан өршөө!

	— Архины зоорийг цэвэрлээд, мөнгийг нь авцгаа. Энэ бол эмгэн болон дөрвөн хүүхний зардал болог гэж Уулиншпигель яргачин, Ламме нарт тушаав.

	— Нарийн харамч Стевениха авгай чи шүдээ хавирч байна. Чи бидэнд хатуу байсан. Бид ч чамд хатуу ширүүн байна. Ноён Уулиншпигелийг бурхан өршөө! гэж хүүхнүүд хэллээ.

	Тэгээд Жиллинад хандаж:

	— Чи үүний охин нь, уурагч нь байсан. Чи хорт муухай тагнуулаар олсон хөлсөө үүнтэй хуваадаг байсан. Одоо чи хоргой гоё хувцастайгаа биднийг зодож загнах зүрх байна уу? Чи биднийг жирийн эрээн даавуун хувцастай явдаг болохоор нүд үзүүрлэдэг байсан. Чиний энэ сайхан гоёл чинь чиний хэлмэгдүүлсэн хүмүүсийн цус юм шүү. Хувцсаа тайл, бидэн шиг л байг гэцгээвэл: Уулиншпигель

	— Зөвшөөрөхгүй гэвэл Жиллина хүзүүдэн тэврээд:

	— Чи намайг алсангүй, бас муухай болгоогүйд чинь бурхан чамайг өршөөг гэлээ.

	Хүүхнүүд Уулиншпигелийг хардангуй ширтэж:

	— Тэр бусдын адил үүнд ч ухаангүй сайн юм гэлцэнэ.

	Жиллина пийпаагаа товшин дуулна.

	Яргачид, тагнуулчид болон хүүхнүүдийг араасаа дагуулан залсаар Лей голын урсгал дагуу явж, Петегем орох замдаа:

	— ’T is van te beven de klinkaert! T is van te beven de klinkaert! гэж давтав.

	Тэд үүрээр хуаранд ойртож очоод болжмор шиг жиргэхэд азарган тахианы бархиралтаар хариу өглөө. Хүүхнүүд болон тагнуулчдыг хатуу хяналтад авав. Хэдий тийм боловч гурав хоноогүй байтал Жиллинагийн зүрхийг тэвнээр хатгаж алсан байхыг олов. Гурван хүүхэн энэ явдалд Стевениха буруутай гэж зэмлэсэнд тэр эмгэнийг ахмад, түүний Фельдфебел, түрүүч гурваас бүрдсэн шүүхийн өмнө шийтгүүлэх болов. Энд эмгэн Жиллинаг түүний гоо сайханд нь атаархан жөтөөрхөж, бас бүсгүй өөрийг нь зарц шигээ үзэж хайр найргүй байсанд нь алсан гэж ямар ч эрүү шүүлтгүй хүлээжээ. Ингээд эмгэнийг дүүжлэн хороогоод ой дотор булжээ. 

	Жиллинаг оршуулж, түүний үзэсгэлэнт цогцсыг хүндэтгэн мөргөл үйлджээ.

	Энэ завсар Уулиншпигелиэс зохих сургамж авсан хоёр тагнуулч Кортрейкийн ордон хариуцагчид явуулжээ. Учир нь тэр орд харшийн мэдэлд байсан Стевениха эмгэний байшинд болж байсан зүй бусын явдал яриа. Кортрейкийн хотын шүүхийн мэдлийн гадна байсан болохоор түүнийг шүүх таслахад харьяалуулах байжээ. Ингээд болсон явдлыг бүгдийг нь тэр захирагчид хэлээд, гүнээ итгүүлэх чадал болон чин үнэнч байдлаар түүнд:

	— Номлогчдыг алаачин бол «Солонго»-д амрахаар орсон Уулиншпигель болон түүний хань нөхөр Ламме Гудзак хэрхэвч байж болохгүй юм. Тэд бол жононгийн өөрийн нь өгсөн паспорттайг бид нүдээрээ харсан. Жинхэнэ буруутан нь, нэг нь туранхайвтар, нөгөө нь жигтэйхэн бүдүүн, Стевениха хөгшний байшинг ниргэж, бусниулаад зугаацах гэж дөрвөн завхай хүүхэн авч франц руу зугтсан Гентийн хоёр худалдаачин юм. Хэрэв тэдний талд хотынхноос, хүчтэй долоон яргачин ороогүй сэн бол бид барих л байсан. Гэтэл тэд биднийг хүлчхээд, францын хилийн тэртээ явчихсаныхаа хойно сая тавиулсан билээ. Олсны ор нь ч энэ байна. Хойноос нь дөрвөн тагнуулч мөрдөж яваад тэднийг барихаар тусламж хүлээж байна гэжээ.

	Тэр захирагч, тэдний тийнхүү шударга алба хаасныг нь сайшаан хүн бүрд шинэ хувцас авах хоёр хоёр дукат шагнажээ.

	Дараа нь тэр Фландрийн цэргийн дээд шүүх, Кортрейкийн ахмадын шүүх зэрэг бусад шүүхэд жинхэнэ алуурчныг олсон тухай мэдээлж бичиг явуулжээ.

	Ингээд тэдэнд дэлгэрэнгүй мэдэгджээ.

	Тэр нь дээд шүүх болон бусад шүүгчдийг догдлуулжээ. Захирагч түүний хэрсүү ухааныг өргөмжлөн магтжээ.

	Харин Уулиншпигель Ламметайтаа Петегемээс Гент рүү Лей голын урсгалыг дагаж айван тайван урагшлан явна. Ламме нь Брюггегээс эхнэрээ олдог бол буу гэсэн горьдлоготой, Уулиншпигель нь галзуу Катлинагийн дэргэд Дамме хотноо гунигтайяа амьдран байгаа Нелегийнхээ барааг харах сан гэсэн сайхан эрмэлзэл мөрөөдлөөр алсыг зорин явцгаана.

	Дамме хот болон түүний хавь орчинд олон муухай хорт явдал гарсаар уджээ. Ямар нэгэн охин буюу өвгөн Брюгге, Гент юм уу өөр хот эсвэл Фландрийн ямар нэгэн газар тийш мөнгөтэй явсны нь хэн хүн мэдсэн байвал хөөрхий тэр аялагчийг замд нь заавал хороосныг олдог байжээ. Тэдгээр хэлмэгдэгсдийн хүүрийг нүцгэлээд, хүзүүг нь урт хурц шүдээр хазсаны ор, хүзүү, сээрний нь яс бяцарсан байдаг байв.

	Эмч, үсчид тэр шархыг асар том чонын шүдэнд өртжээ гэж тодорхойлно.

	Чононд хэлмэгдсэний дараа хулгайч нар ирж дээрэмддэг нь мэдээж билээ гэж тэд ярьцгаана.

	Харин хулгайчийг олохыг хэчнээн хичээж эрсэн боловч барих боломжгүй байснаас чоныг ч удалгүй мартацгаажээ.

	Хотын нэр төртэй олон иргэд өөртөө итгэж замд хамгаалалтгүй явцгаагаад сураггүй болоход хайгаад ч чухам яасныг мэдэх аргагүй байжээ. Гэвч тариачид ажилдаа эртлэн гарахдаа талбай дээгүүр нэг удаа биш чонын мөр тааралдаж нохой нь газар ухаж хүний хүүр олж гаргах бөгөөд хүүрийн хүзүү, чихний нь ард, заримдаа хөл дээр нь тэгэхдээ дандаа ар талд нь чонын соёоны ор мөр байхыг хардаг байв. Хүзүү, сээр, хөлийн нь яс дандаа бяцархай байдаг байжээ.

	Тариачид айн самгардан энэ муухай мэдээг комендантад дуулгахаар гүйнэ. Тэгэхэд шүүхийн бичээч нар хоёр ахлагч, хоёр эмчийн хамт хүүр олдсон газар очиж тун нарийн нямбай шалгаж заримдаа нүүр нь өтөнд идэгдээгүй байвал хэн гэгч нэр, хоч, тушаалыг мэдээд ингэж өлсөж хүн барьдаг чоно чухам яагаад барьсан хүнийхээ махнаас өчүүхнийг ч иддэггүйг гайхацгаана.

	Дамме хотын бэртэгчид тун их айцгааж шөнө хамгаалалтгүйгээр гардаггүй байв.

	Айдаггүй зоригтой хэдэн цэргийг аваад тэнгисийн эрэг дэх бөөн элсэнд чоныг өдөр шөнөгүй эрж олохоор явуулжээ.

	Тэд нэг удаа Гейстийн ойролцоо их элсэн манхан дунд шөнө байцгаав. Тэдний нэг нь бярдаа эрдэж найдан бусдаасаа салан аркебуз буугаа барьсаар ганцаараа эрэлд гарахаар шийджээ. Нөгөөдүүл нь тэр хүн эрэлхэг зоригтой сайн зэвсэгтэй учир чоно тааралдвал алчихна гэж итгээд тийнхүү явахыг нь хориглосонгүй.

	Нөхрөө явсны дараа тэд түүдэг асааж шоотой тоглоом наадаж, бяцхан дашмагтай архи ууцгаана. Тэд байн байн

	— Буцаад ир! Чоно айчихсаан! Нааш ир, ууцгаая! гэж бархирцгаах авч цаадах нь дуугарахгүй. Гэнэт тэд үхэх гэж байгаа хүнийх шиг аймаар дуу гарахыг сонсоод тэр зүг бие биеэ гүйцэн гүйлдэнэ:

	— Тэсэж үз! Бид туслахаар гүйж явна гэж хашхиралдана. Гэтэл тэдний зарим нь чимээ тариан талбайгаас сонсогдсон гэж, зарим нь элсэн манхны оройгоос сонсогдсон гэх зэргээр ярилцан нөхрийгөө тийм ч амархан олсонгүй.

	Тэгээд бүх тариан талбай, элсэн манхнаар дэнлүү барьж ирээд эцсийн эцэст нөхрийнхөө цогцсыг олжээ. Түүний гар хөлийг араас нь хазаж, хүзүүг бусад хэлмэгдэгсдийн адил бяцалжээ. Тэр өөдөө харан хэвтэж, гартаа сэлмээ тас атгаж аркебуз буу нь элсэн дээр хэвтэнэ. Дэргэд нь тас цавчигдсан гурван хуруу байхыг тэд олж авбал түүнийх биш ажээ. Богц нь алга байв. Цэргүүд нөхрийнхөө цогцсыг мөрөн дээрээ авч эрэлхэг сэлэм, ариун аркебузыг газраас өргөн авч нөхрөө харамсан эмгэнэж, хилэн бадруулан нөхрийнхөө цогцсыг хотын шилтгээн рүү авч явав. Тэнд тэднийг комендант, бичээч, хоёр ахлагч, хоёр эмч нар хүлээж авав.

	Хуруунуудыг шинжлэн үзэхэд хэзээ ч гар хөдөлмөр хийж яваагүй, зөөлөн цулгуй, арьстай, урт хумстай, шүүгчийн буюу сүмийн хүний гартай адил нэг л өвгөний хуруу байжээ.

	Маргааш нь комендант, ахлагч бичээч, эмч цэргүүд нас барсан хөөрхий тэр хүний сүйдсэн тэр газар очиж ногоон дээр цусны дусал, тэнгис рүү чиглэн алга болсон мөр байхыг харжээ.

	
XXXVII

	Усан үзэм боловсорч гүйцэх цаг болж түүний хамт Брюсельд ариун Николайн хонхны гонхноос их цавын дараа ард олонд шуудайтай самар хаядаг есдүгээр сарын дөрөв дэх өдөр болжээ.

	Шөнө Неле гудамжнаас чимээ гарч бархиралдахыг сонсоод эргэн тойрон харвал Катлина тасалгаандаа алга байжээ. Доошоо бууж хаалга нээтэл Катлина урдаас нь:

	— Намайг авар, намайг авар! Чоно! Чоно гэж бархиран гүйж ирэв.

	Неле тарианы талбайд алсад улих чимээ гарахыг сонсов. Айсандаа түүний бүх бие нь догдлон чичирч, өөх болон лаваар хийсэн лаа, бүх л гэрэлтүүлэгчээ асаагаад:

	— Катлина, юу болоо вэ? гэж эхийгээ тэврэн авч асуув. Нөгөөх нь айж сүрдсэндээ хялалзан цэхэлзсэн нүдээр лаануудыг харж:

	— Хамаг муу юмыг наран хөөж зайлуулав. Чоно, чоно талбайд ульж байна гэв.

	— Та яагаад есдүгээр сарын энэ сэрүүн хүйтэн шөнө дулаан орноосоо босож гарсан юм бэ, салхи цохиулчихвал яана вэ? гэж Неле асуув.

	Гэтэл Катлина өгүүлрүүн:

	— Гансик өнөө шөнө бүргэд шиг буйлсан: Би түүнд хаалгаа тайлж өгөв. Тэр надад: «Шидэт ундааныг уу» гэж хэлэв. Би уусаан. Гансик гоо сайхан галаа зайлуул!...Тэгээд намайг сувгийн дэргэд дагуулж аваачаад: «Катлина би чамд долоон зуун алтан зоосыг чинь эргүүлж өгнө. Чи түүнийг Клаасын хүү Уулиншпигельд өгөөрэй. Энэ хоёроор чи дан дээл хий. Удахгүй, чи мянгыг авна» гэж хэлэв. «Мянгыг уу? Хайрт минь би тэгвэл баяжих нь ээ» гэж намайг хэлбэл «Тийм ээ, авна шүү. Даммед чиний ирээдүйн баяжихтай адил, одоо тийм баян эхнэр хүүхнүүд байхгүй биз» гэхэд нь «Би мэдэхгүй» гэж хэлэв. Би тэдний нэрийг хэлэхийг хүссэнгүй. Тэгвэл тэр тэдэнд дуртай болчихно. Тэгэхлээр тэр:«мэдчихээд надад дараа ирэхэд минь хэн болохыг нь хэлээрэй гэсэн» билээ гэв.

	Жигтэйхэн хүйтэрч талд манан бүрхэж модны хуурай мөчир зам дээр унаж эхлэв. Саран мэлтийж сувгийн усан дээгүүр гал мэт гэрэлтэнэ. Гансик: «Энэ шөнө бол чөтгөрийн шөнө. Нүгэлт бүх сүнс тамын ёроолоос гарцгаана. Зүүн гараараа гурвантаа загалмайлан залбиран мөргөж: «Давс, давс, давс!» гэж хэлэх хэрэгтэй. Энэ бол үхэшгүй мөнхийн тэмдэг. Тэгтэл чамд тэд гар хүрэхгүй» гэж хэлсээн.

	Би тэгэхэд нь: «Хайрт Гансик минь би яг чиний хэлснээр л бүгдийг хийнэ ээ» гэж хэлсэн билээ. Тэр намайг үнсээд: «Чи миний эхнэр» гэж хэлэв. Тэгэхлээр нь би «Тийм ээ» гэсэн. Ингээд түүний нинжин сайхан үгэнд миний бүх биеэр тэнгэрийн жаргал эдэлсэн шиг болж сайхан үнэртэй давирхайн зай биеэр тарах шиг болов. Тэр миний толгой дээр сарнай цэцгийн хэлхээ зүүлгэж «Чи гоо үзэсгэлэнтэй байна» гэхэд би: Чи ч гэсэн баяд ноёдын ногоон хамба хилэн дээр алтан хатгамал шагласан гоёл дээлтэй, тэмээн хяруулын урт өдөөр чимэглэсэн саравчит малгайтай тэнгисийн долгион мэт гэрэлтэн цайрах цагаан царайтай хайрт Гансик минь мөн л гоё сайхан шүү дээ. Ээ Дамме дахь манай хүүхнүүд чамайг харчхаад хайр сэтгэлийг чинь гуйж даган сээтгэнэнэ. Гэтэл чи Гансик минь тэр хайр сэтгэлээ наддаа л өгнө шүү дээ» гэхэд минь: «Чи тэдний хэн нь баян юм бэ гэдгийг мэдчих: тэдний мөнгө чинийх л болно» гэж тэр хариулаад гарч явахдаа хойноосоо намайг битгий яв гэсэн билээ.

	Тэгээд л би тэнд ганцаараа хоцорч түүний надад үлдээсэн гурван ширхэг алтан зоосоо хангинуулж билээ. Манангаас болж миний бие дагжин чичирч байв. Ингээд нэг харсан чинь завинаас нов ногоон хоншоорлосон цагаан үс ноосонд нь урт гэгчийн зэгс орооцолдон торлосон чоно гарч ирээд эрэг даган явж байв. Тэгэхлээр нь би «Давс! давс! давс!» гэж хашхираад загалмайлан мөргөж залбирсанд тэр огтхон ч айгаагүй юм шиг байв. Би хар хурдаараа харайн хашхирсаар явтал тэр хойноос архирсаар шүдээ чанга чанга хавирч нэг үе тун ойртож, намайг мөрнөөс минь шүүрэх вий гэж бодов. Гэтэл би түүнээс илүү хурдан гүйжээ. Миний азаар Хөх дэглэйн гудамжинд дэнлүүтэй шөнийн манаач дайралдав. «Чоно, чоно!» гэж би бархирлаа. Тэр надад: «Битгий ай тэнэг Катлина би чамайг гэрт чинь хүргэж өгье» гэж хариулаад гараас минь хөтөлсөнд түүний гар бас салгалж байхыг би мэдсэн. Тэр бас л айжээ.

	— Тэр одоо айхгүй болсон чи сонсож байна уу:

	«De clock is tien, tien aen de clock! — Арван цаг болжээ. Арав цохилоо. Мөн манаач манаачийнхаа муныг балбаж байна» хэмээн уянгалуулан дуулж байна гэж Неле хэлэв.

	— Галыг зайлуул. Толгой минь шатаж байна. Наддаа дахин ирээч Гансик миний хайр дурлал минь! гэж Катлина хэлэв. Неле, Катлинаг харж ариун дар эхэд залбирч эхийнхээ толгойг солиотой өвчнөөс нь аварч соёрхохыг гуйн мөргөөд дэргэд нь уйлна.

	
XXXVIII

	Брюггегийн сувгийн эрэг дээр Белэмд Уулиншпигель Ламме хоёр Гентийг чиглэн мориныхоо хар хурдаар давхиж яваа зөөлөн бүрх малгайдаа азарган тахианы гурван өдтэй, морьтой хүнтэй уулзав. Уулиншпигель болжмор шиг жиргэхэд: Морьтой хүн зогсож азарган тахианы бархиралтаар хариулав.

	— Хурдлан яваа морьтон чи мэдээ авч явна уу? гэж Уулиншпигель асуув.

	— Чухал мэдээтэй яваа гэж морьтой хүн хариулаад

	— Францын адмирал де Шатильоны зөвлөснөөр хунтайж: Эмденд зэвсэглэсэн хөлөг онгоцноос гадна дорнод Фрисландад бас цэргийн хөлөг онгоцнууд бэлтгэхийг тушаасан. Тэр тушаалыг хүлээж авсан нь Долэны эзэн Адриан де Бергее, түүний дүү Геннегаусийн Людвиг, барон Монфокон, Людвиг Бредероде цаазлагдсан Альберт Эгмонтын хүү шигээ урвагч биш, Фрисланд хүн Бертель Энтенс де Мантела, Адриан Меннинг, бардан бөгөөд догшин Хембейзе, мөн Ян Брок зэрэг нэр төртэй сайн сайхан эрчүүд ажээ. Хунтайж энэ хэрэгт өөрийн тавин мянга гаруй флорин бүх мөнгөө өгчээ.

	— Бас түүнд өгсөн таван зуун флорин над байна гэж Уулиншпигель хэлбэл морьтой хүн:

	— Түүнээ тэнгис рүү аваач гэж хариулаад давхин одов.

	— Тэр байдаг хөрөнгөө өгчээ. Бид бол амиа л өгөхөөс өөр юмгүй гэж Уулиншпигель хэлэв.

	Амиа өгөх чинь бага хэрэг үү? гэж Ламме асуугаад. Ер нь тэгээд бут ниргэж алж хядахаас өөр ямар нэг юмны тухай бид хэдийд сонсох юм бэ? Оран ноён үнсэн товрог болжээ.

	— Тийм ээ, царс мод шиг няц дарагджээ. Харин тэр царсаар эрх чөлөөний хөлөг онгоцыг барина даа гэж Уулиншпигель хариулав.

	— Түүний л төлөө шүү дээ. Одоо нэгэнт аюулгүй болсон тул өөрсдөдөө илжигнүүд худалдаж авъя. Би уландаа хонхгүй, суумгаа аялахад илүү дуртай гэж Ламме хэлэв.

	— Тэгье, илжиг худалдаж авъя, түүнийг арилжихад ч амархан гэж Уулиншпигель хариулав.

	Ингээд тэд зах зээл орж бүрэн тоногтой маш сайн хос илжиг шилж худалдан авчээ.

	
XXXIX

	Ийнхүү зуузай холбон явсаар сувгийн ойролцоох их ойн дэргэдэх Оост-Камп гацаа хүрэв. Тэд сүүдэр, сэрүүн агаар эрсээр явтал Брюгге (Гент өмнөд умард Фландрийн чиг бүрд) чиглэсэн урт зам байхыг харав.

	Гэнэт Уулиншпигель илжигнээсээ үсрэн буугаад:

	— Чи тэнд юу байгааг харахгүй байна уу?

	— Харлаа гэж Ламме хариулав. Ингээд хоолойгоо чичрүүлэн, — Миний эхнэр! Миний хонгор эхнэр! Хүү минь! Тэр мөөн. Яая даа би гирвэшээд байх чинь! Ингэж түүнийгээ олдгоо гэж гэнэт бархирав.

	— Чи юунд гиншээд байгаа юм бэ? Оноо бүхий торон хувцастай сайхан бие махбод нь нэвт харагдаж хагас нүцгэн байх нь муугүй байна шүү. Гэвч хэт залуу юм. Чиний эхнэр биш дэгээ.

	— Хүү минь энэ тэр мөөн, хүү минь би танилаа. Намайг түшээч нэг ч алхаж чадахгүй нь ээ. Түүнийг ингэнэ гэж хэн бодох билээ дээ. Цыган гоёлтой, ингэж ичихгүй бүжиглэх гэж! Тийм ээ! Тэр мөн байна. Энэ цэх шулуун хөл, мөрөө хүртэл нүцгэлсэн гар, сиймгэр гэрэлтсэн дээлийн нь цаанаас хагас цухуйсан томбогор мээмийг хараач, араасаа харайж яваа том нохойг улаан алчуураараа эрхлүүлэн байгааг хараач.

	— Энэ египет нохой байна. Нидерландад ийм угсааны нохой байхгүй гэж Уулиншпигель хэлэв.

	Египетийн... мэдэхгүй... гэвч тэр мөөн! Ээ хүү минь, би юу ч үзэхгүй байна. Булбарай булчингаа улам их гаргах гэж банзлаа дээш өргөв. Тэр биднийг хараг гэж цагаан шүдээ яралзуулан намбатай хоолойныхоо яруухан дууг сонсог гэж инээж байна. Энгэрээ ярж хэвтлээ. Хайранд умбасан хунгийн хүзүү, нүцгэн мөр, зоримог тунгалаг нүдийг нь ээ! Би тийшээ гүйлээ! гээд илжигнээсээ үсрэн буув.

	Гэтэл Уулиншпигель түүнийг харж:

	— Энэ бүсгүй чиний эхнэр ерөөсөө биш ээ. Бид цыганы буудлын ойр байна. Болгоомжлоорой. Модны цаанаас утаа гарч байгааг харж байна уу? Нохой хуцахыг сонсож байна уу? Тэр бидэн тийш бүхэл сүрэг нохой давхиж явна, биднийг дайрч боорлож ч матадгүй. Модонд нуугдвал дээр байхаа гэв.

	— Би нуугдахгүй. Энэ миний эхнэр ээ. Чи бид хоёр шиг л Фламанд хүн гэж Ламмег хариулахад

	— Ээ сохор маанаг гэж Уулиншпигель хэлэв.

	— Сохор гэнэ ээ! Үгүй. Би түүнийг нүцгэн бүжиглэж инээж хөхөрч том нохойг эрхлүүлэн байгааг сайн харж байна. Тэр биднийг хараагүй юм шиг байвч чухамдаа лавтай харж байгаа. Тиль. Тиль хараач дээ! Нохой улаан алчуурыг нь авах гэж давшлаад түүнийг унагаав. Тэр унаад өрөвдөлтэй хашхирч байна.

	Тэгтэл Ламме түүн тийш харайн очиж:

	— Хонгор минь, хайрт эхнэр минь! Миний үзэсгэлэнт минь хаана чинь бэртээв. Чи юунд ингэтлээ хөхөрнө вэ! Нүд чинь айсандаа бүлтийжээ гээд озож илэн таалж:

	— Зүүн мээм дор байдаг мэнгэ чинь яасан бэ? Би харахгүй байна. Яасан бэ? Ээ яадаг билээ, яадаг билээ. Чи миний эхнэр биш байна. Бурхан ингэж адилхан төрүүлэх гэж гэв.

	Гэтэл хүүхэн элгээ хөштөл хөхөрнө. Гэнэт Уулиншпигель:

	— Болгоомжил Ламме гэж хашхирав. Ламме эргээд харвал урьд нь хар гурилан боов peper - koek-шиг эцэнхий бор царайтай өндөр цыган байхыг харав. Ламме богино мунаа шүүрч аваад хамгаалалтын байдалд орж:

	— Уулиншпигель туслаач гэж бархирав.

	Уулиншпигель сэлмээ бариад дэргэд нь бэлэн байв.

	Гэвч цыган дээд герман хэлээр:

	— Gibt mi ghelt ein richsthaller auf tssein (Надад мөнгө өг. Рейхсталер буюу арвыг) гэв.

	— Тэр бүсгүй араасаа хүн хөөж явна уу, үгүй юу гэж эргэн харсаар хөхөрсөөр гүйж явааг чи харж байна уу гэж Уулиншпигель хэлэв.

	— Мөнгө өг гэж цыган давтан хэлээд. — Янаг амрагийн цэнгэлдээ мөнгө төл. Бид ядуу улс. Та бүхэнд ямар ч муу юм хийхгүй гэв.

	Ламме түүнд дукат өгөв.

	— Чи юу хийдэг вэ гэж Уулиншпигель асуув.

	— Хорвоогийн юм бүхнийг л гэж цыган хариулаад, — Бид янз бүрийн эв дүйтэй, авхаалж самбаатай улсаа. Бид тал хэнгэрэг дэлдэж унгар бүжиг бүжиглэдэг. Бидний нэлээд нь хуурга сайхан хуурч болох ховоон хийдэг. Гэтэл та нар фламанд валлонууд биднээс айж биднийг хөөдөг. Ингэхлээр бид гар хөдөлмөрөөр амь зуун болохгүй арга буюу тариачид бидэнд худалддаггүй, зүгээр ч өгдөггүй хүнсний ногоо, мах шувууг хулгайлж, хулгайгаар амьдардаг юм гэв.

	— Энэ миний авгайтай маш адилхан хүүхэн, юун хүүхэн бэ? гэж Ламме асуув.

	— Энэ бол манай ахлагчийн охин гэж цыган хариулав.

	Тэгээд тэр айх маягтай аяархан үргэлжлүүлж:

	— Бурхан түүнийг дурлалын хувьд галзуу юм шиг болгосон юм. Тэгэхлээр тэр эм хүний ичгүүрийг мэддэггүй. Эр хүн хармагц учир утгагүй хөгжүүн болж тэсэж чадалгүй инээдэг юм. Тэр бараг дуугардаггүй болохоор нь нэлээд удаан хэлгүй юм гэлцдэг байсаан. Тэр шөнө түүдгийн дэргэд гиюүрэн сууж заримдаа ямар ч шалтгаангүй уйлах буюу инээж хөхрөн гэдсээ заагаад өвдөж байна гэдэг. Зун бол үдийн хоолны дараа үдээс хойш бүр галзуурч хууч нь хөдөлдөг юм. Тэгээд түүдгийн дэргэд бараг чармайн нүцгэн бүжиглэдэг сиймхий шаагаар хийсэн дан дээлээс өөр юм өмсдөггүй. Харин өвөл бол бид арай чарай гэж цэмбэн нөмрөгөөр ороодог юм.

	— Ер нь аль тохиолдсон хүнд биеэ өгч байхад нь саад болох амраг байхгүй юм уу? гэж Ламме асуув.

	— Байхгүй гэж цыган хариулаад, — Юу гэвэл явуулын хүн түүнд ойртож ирмэгцээ галзуу мэт нүдийг нь хараад дурлах байтугай айдаг байлгүй дээ. Харин энэ бүдүүн их зоримог юм гэж Ламмег зааж цыган хэлэв.

	— Хүү минь, тэр чалчвал чалчиж л байг. Энэ бол халим загасыг гүтгэж байгаа сагам гэсэн үг. Энэ хоёрын алинаас нь илүү тос гардаг бол доо гэж Уулиншпигель хэлэв.

	— Чи өнөөдөр их хорон хэлтэй байна гэж Ламме хэлэв.

	Гэвч Уулиншпигель түүнийг сонсолгүй цыганаас:

	— Харин бусад улс Ламме шиг ийм зүрхтэй байвал тэр хүүхэн яадаг вэ? гэж асуувал

	— Зугаа цэнгэлээ эдэлж хөлсөө авдаг юм гэж цыган царай барайлган хариулаад, Үүнийг хэрэглэсэн хүн зугааныхаа төлөө мөнгө төлөхөд тэр мөнгө өөрийн нь гоёл, өвгөд эмэгтэйчүүдийн зардалд очдог юм.

	— Тэгвэл энэ хүүхэн хэний ч үгэнд ордоггүй юм уу? гэж Ламме асуув.

	— Бурхан өөрийн дураар байхаар болгосон хүний явдалд садаа хийсний хэрэггүй гэж цыган хариулаад, Бурхан түүгээрээ өөрийн эрх зоригийг илэрхийлжээ. Бидний хууль ёс ийм байдаг гэв.

	Уулиншпигель Ламме хоёр цаашаа явлаа. Цыган ч их догь ихэмсэг байдалтай буудалдаа буцав. Нөгөө хүүхэн инээн хөхөрч ойн чөлөөнд бүжиглэнэ.

	
ХL

	Уулиншпигель Брюге орох замдаа Ламмед:

	— Цэрэг элсүүлэх, тагнуулчинд төлөх, цыган хүүхэнд бэлэглэх, ганцыг ч худалдахгүй юм сан гэж хичээн зууг ч идэхэд чи бэлэн olie-koekjes олон бинг ярилгүй, их мөнгө бид зарцуулжээ. Иймд чиний ховдгийг харгалзалгүй, ухаантайхан амьдрах хэрэгтэй болжээ. Чи над мөнгөө өг. Би нийтийн аж ахуйг авч явъя гэж хэлэв, 

	— Тэгье гэж Ламме хэлээд, түрийвчээ өгч, — Ганцхан намайг л битгий өлсгөөрэй, юу гэвэл би хэдийн бүдүүн махлаг ч гэсэн надад цатгалан элбэг хоол хэрэгтэйг битгий мартаарай. Чамайг эцэнхий горзгор болохоор чамд банз-байшингийн орой дээр алталсан салхин сэнс шиг сүндэрлэсэн «Сирена» буудалд буув.

	Илжигнүүдээ агтын байранд оруулж Уулиншпигель өөртөө болон Ламмед оройн хоолонд талх, шар айраг бяслаг захиалжээ.

	Тэр ядуухан хоолыг өгөхдөө зуушны газрын эзэн ёжтойхон инээд алдав. Ламме түүнийг дурамжхан л идэж хэтэрхий удсан талх, хэтэрхий шинэ бяслагийг хөөндэй идэж байгаа юм шиг сайхан зажилж байгаа Уулиншпигель өөд гунигтайхан харна. Ламме аяга шар айргаа тун дурамжхан уув. Уулиншпигель түүнийг тийм зовлонтой байхыг нь хараад инээнэ. Зуушны газрын хашаанд байсан хүмүүс заримдаа цонхоор нь шагайн бас нэг хүн инээнэ. Уулиншпигель түүнийг нүүрээ нууж байгаа эмэгтэй гэдгийг ажиглажээ. Ямар нэг аальгүй зарц хүүхэн байхаа гэж бодоод дахин түүнийг харсангүй. Гэдэснийхээ хорхойг дарж чадаагүйдээ хөөрхийлөлтэй зэвхий царайлсан Ламмег хараад өрөвдөж нөхөртөө хиамтай өндөг буюу вандуйтай бүгшээн хайрсан мах ч юм уу өөр хоол захиалъя гэж байтал нь тасалгаанд гэнэт зуушны газрын эзэн орж ирээд бүрх малгайгаа авч:

	— Хэрэв ирсэн ноёд шилдэг сайн оройн хоол авъя гэвэл дуртай бүхнээ захиалахыг хүсэж байна гэж хэлэв.

	Ламме нүдээ бүлтийлгэн, амаа улам их ангайлган Уулиншпигель өөдөө догдолсон сэтгэлээр харна.

	— Тэнүүчлэн яваа туслах дархнууд баян биш ээ гэж Уулиншпигель хариулав.

	— Гэвч тэд заримдаа өөрсдийнхөө баяныг мэддэггүй удаа бий гэж эзэн хүн хэлээд, Ламме руу зааж, — Ийм сайн санаатын царайтай хүн, өөр хоёр хүний дайтай байдаг. Ингэхээр ноёд идэж уух юмны талаар юу гэж тушаах вэ? Өөх, гахайн давсалсан махтай хайрсан өндөг, choesels, ястай хуурга, өнөөдөр яг шинийг чанасан, эсвэл амттаныг захиална уу, мөн аманд ороод хайлчихмаар зөөлхөн агталсан тахиа юм уу янз бүрийн халуун ногоогоор амталсан хайрсан мах захиална уу мөн шар айраг Антверпены dobbel-knol буюу брюччийн dobbel-kuyt!, аль эсвэл бургон маягтай лувен дарс захиалах уу? Үнийг нь төлөх хэрэггүй гэхэд

	— Бүгдийг нэгмөсөн авч ир гэж Ламме яарав.

	Тэр даруй ширээнээ хоол унд дүүрэв. Уулиншпигель урьд урьдаас улам илүү өлссөн хөөрхий Ламме шарсан өндөг choesels, агталсан тахиа, гахайн давсалсан мах, хэсэглэсэн махыг шүүрэн авч үмхлэн, dobbel-knol!, dobbel-kuyt! бургоны маягтай лувен дарс литр литрээр нь хөнтөрч байгааг сэтгэл хангамжтайяа харна.

	Цадталаа идээд тэр халим загас шиг уухилан аахилж хэхрээд шүдэнд нь таармаар юм ширээн дээр бас үлдчихээгүй байгаа гэж тойруулан харав. Тэгээд үлдсэн амтат зүйлийн үйрмэг шавхрууг гүйцээн зажлав.

	Ламме ч Уулиншпигель ч гэсэн цонхоор бултганан харж инээж хашааны энд тэндээс цухалзан байсан хөөрхөн царайг харсангүй. Зуушны эзэн шанц, чихэр хольж халаасан дарс авчирсанд тэд үргэлжлэн ууж дуу дуулцгаав.

	Үдшийн хонхны дараа зуушны эзэн тэр хоёрыг дээшээ гарч түүний тус бүрд нь зориулсан том сайхан тасалгаанд орж хайрлагтун гэхэд Уулиншпигель бид хоёрт бяцхан ганц муу өрөө ч хангалттай санжээ гэсэнд эзэн:

	— Надад бяцхан муу өрөө байхгүй та нарт ноёд баядын эдэлдэг хоёр өрөөг үнэгүй тусгайлан гаргасан гэж хариулав.

	Үнэхээр ч дотор тавил, хивсээр гойд сайхан төвхнүүлсэн, амрах сайхан тасалгаанд үдэж оруулав. Ламмейн тасалгаанд хоёр хүний ор байжээ.

	Уулиншпигель нэлээд ууж, ядран хөл дээрээ арай чарай зогсоно. Иймд тэр Ламмег бушуухан явуулж унтуулаад, өөрөө хэвтэх гэж яарав.

	Маргааш нь үд дунд Ламмегийн тасалгаанд тэр ороод гүн нойрондоо хурхирч байгаа Ламмейг харав. Дэргэд нь дүүрэн мөнгөтэй, хээнцэр сайхан түрийвч хэвтэнэ. Уулиншпигель түрийвчийг нээж үзвэл алт, мөнгөн зоос пиг дүүрэн байв. Тэр Ламмег сэрээх гэж угзарсанд аажуухан сэрж нүдээ арчин эргэн тойрноо сэтгэл зовонгуй хараад:

	— Эхнэр минь! Миний эхнэр хаана байна вэ? гэв.

	Тэгээд орныхоо хажуугийн хоосон зайг зааж:

	— Дөнгөж саяхан энд байсан юм гэв.

	Дараа нь орноосоо үсрэн бууж дахин эргэн тойрныг харж тасалгааны булан цуланг, хөндий шүүгээ зэргийг нарийн үзээд дэвслэн:

	— Миний эхнэр, миний эхнэр хаана байна? гэж бархирав.

	Шуугианд, эзэн гүйж ирэхэд Ламме өөдөөс нь давшин:

	— Олиггүй муу амьтан, миний эхнэр хаана байна вэ? Эхнэрийг минь чи яачхав аа? гэж бархиран заамдав.

	— Ямар аймшигтай жуулчин бэ? Та, миний эхнэр гэнэ ээ? Ямар эхнэр вэ? Чи чинь эхнэргүй ирсэн шүү дээ юу ч мэдэхгүй гэж эзэн хэлжээ.

	— Аа! гэж Ламме хашхираад тасалгааны бүх булан тохойгоор дахин бэдэрч. — А, тэр юу ч мэдэхгүй гэнэ ээ! Хүүхэн минь урьд шөнө миний өвөрт, яг л бидний эр эм бололцсон сайн сайхан тэр цаг шиг л байсан юм. Энэ зовлон! Хайрт минь чи хаана байна? гээд түрийвчийг газар шидэж

	— Ээ миний дурлалт хонгор минь ээ. Чиний мөнгө над хэрэггүй, харин чи өөрөө, чиний булбарай зөөлөн бие, сайхан сэтгэл зүрх чинь л хэрэгтэй хайрт минь! Тэнгэрийн сайхан жаргалан одоо дахин ирэхгүй байх аа! Би чамайг харж үзэхгүй, чиний хайр дурлалгүй амьдралд дасжээ, баяр баясгалан минь, чандмань эрдэнэ минь. Агшин зуурхан эргэж ирээд дахин намайгаа орхив. Үхсэн нь дээр! Ээ эхнэр минь! Эхнэр минь хаа байна? гэв.

	Тэгээд шалан дээр унаж, нулимс асгаруулан, мэгшин байснаа босон харайж, хаалга нээж, дан цамцтайгаа зуушны газраар дамжин:

	— Эхнэр минь! Ээ эхнэр минь чи хаана байна гэж бархирсаар гудамжинд гарчээ.

	Гэвч, дүрсгүй хөвгүүд түүн тийш чулуу шидэж шоолон доромжлохоор нь түдэлгүй буцаж иржээ.

	Чингээд Уулиншпигель хувцаслуулан:

	— Чи ингэтлээ сэтгэл зовоод яах нь вэ: Нэг удаа харсан юм чинь бас дахин уулзана биз. Тэр чамд илтэд хайртай юм. Юу гэвэл чамд эргээд ирж шүү дээ. Бидний оройн хоол, мөн ноёд баядын хэрэглэдэг байрны үнийг тэр л төлж орон дээр чинь пиг дүүрэн мөнгө чихээтэй түрийвчийг тэр л тавьсан. Үнэнч биш эхнэр ингэдэггүй юм аа гэдгийг цээжин дотор байгаа чандруу минь өгүүлж байна. Битгий уйл. Эх орны төлөө тулалдаанд урагшаа гэж хэлэв.

	— Брюггед хэсэг байзная. Би бүх хотоор хэсүүчлэн явж түүнийгээ олно гэж Ламме хэлэв.

	— Чи түүнийгээ олохгүй яагаад гэвэл тэр чамаас нуугдаж байна гэж Уулиншпигель хэлэв.

	Ламме, зуушны газрын эзнээс учрыг нь хэлж өгөхийг шаардсан боловч, тэр юу ч хэлж өгсөнгүй. Ингээд энэ хоёр Дамме руу чиглэн явлаа. Зам зуураа Уулиншпигель Ламмед хандаж:

	— Өнөө шөнө тэр дэргэд чинь хэрхэн яаж ирээд явсныг чи надад юунд ярихгүй байна вэ? гэв.

	— Хүү минь, бид тун их мах идэж, дарс, шар айраг уугаад, би унтахаар явахдаа арай ядаж байсныг чи мэднэ шүү дээ. Их л догь ноёнтон шиг өргөөгөө гэрэлтүүлэх лаван лаа барьж яваад, лааны тавиурыг авдар дээр тавьсан юм. Хаалга дутуу хаалттай, авдар дэргэд нь ойрхон байсан юм. Хувцсаа тайлж байхдаа нойрмоглон ор өөдөө тачаангуй сэтгэлээр харж байсан юм. Гэнэт лаа унтарч, тасалгаанд хүний амьсгаа хөнгөн алхаа гарахыг сонссон боловч айхаас илүү нойр дийлж орондоо чулуу шиг унасан. Ингээд унтах гэж байхдаа би түүний дууг сонссон. — Ээ хонгор эхнэр минь, хөөрхий миний эхнэр! Мөн түүний надад хандаж: «Ламме, чи оройн хоолоо сайн идэв үү? гэх дууг сонслоо. Түүний дуу яг миний дэргэд сонсогдож нүүр, сайхан бие нь дэргэд минь байсаан гэж Ламме хариулав.

	
ХLI

	Энэ өдөр хаан Филипп амтат нарийн боов хэт идсэнээс ерийн байдлаасаа баргар, гунигтай байв. Хаан төгөлдөр хөгжмийн товшуурыг дугуй нүхнүүдээс тэнд, нь хаалттай байсан муурын толгойнууд хөгжмийн товшлуурыг дарах бүрийд цухалзан бултганадаг амьд хуураа дарж тоглоно. Хаан хөгжмийн товшлуурыг дармагц муурыг зүүгээр цохиж, зүүнд хатгуулсан амьтад өвдөн орилж чарлана.

	Гэвч Филипп инээхгүй ажээ. Тэр ухаан санаандаа агуу их хатан хаан Елизаветаг дийлж оронд нь Английн хаан ширээнд Мария Стюартыг суулгах тухай элдэв аргыг цуцалтгүй сүвэгчлэн олж ядна. Тэр энэ тухайгаа үгүйрэн хоосорч, өрөнд баригдсан Ромын пап ламтанд бичихэд пап ламтан, энэ агуу их хэрэгт зориулж, олон сүмийн ариун сав суулга, Ватиканы ховор эрдэнэсийг ч дуртайяа худалдах санжээ гэж хариулжээ.

	Гэвч Филипп инээсэнгүй.

	Хатан хаан Мариягийн амраг Ридольф түүнийг чөлөөлж, эр нөхөр нь болоод Английн хаан болно гэж найдсанаар Елизаветагийн эсрэг хуйвалдааныг хамтын чармайлтаар зохион байгуулах санаатай Филипп дээр хүрч ирэв. Гэтэл тэр хаан өөрөө захидалдаа жигтэйхэн «чалчигч» байсан болохоор, түүний санааг Антверпены бирж мөнгөн санхүү, худалдааны хэлэлцээ хийх газар дээр чанга гэгчээр хэлэлцэж шийдсэн байв. Ингээд тэр хуйвалдаан бүтсэнгүй.

	Тэгэхлээр хааны зарлигаар цуст жонон Англид хоёр алуурчныг явуулжээ. Тэр хоёр нь дүүжлэгдэж амжжээ.

	Гэвч Филипп инээсэнгүй.

	Мария Стюартын хүү - хаан ширээ залгамжлагчийг хулгайлан аваад пап ламтны хамт Английг захирах гэсэн энэ цус сорогчийн хоосон бодлогыг бурхан тэнгэр гэсгээн хуурчээ. Гэтэл агуу их орны хүч чадал улам өсөн хөгжиж байгааг хараад алуурчин-хаан эгдүү зэвүүцлээр дүүрчээ. Хаан цэхийж унхиагүй болсон нүдээрээ тэр орныг цуцалтгүй ширтэн харж, чухам яаж түүнийг устгаад дараа нь бүх дэлхийг захирч шинэчлэгчид ялангуяа баян шинэчлэгчдийг хүйс тэмтэрч ингэж хэлмэгдүүлэгчдийн хөрөнгийг өвлөн авахыг л бодно.

	Тэгээд тэр инээсэнгүй.

	Чингэтэл хааны өмнө өндөр ханатай өрөөсөн тал нь дэлгээтэй төмөр хайрцаг тавина; Тэр хайрцагт үхэр оготно жирийн хулгана байдаг аж. Тэр хайрцгийн дор том гал түлээд хөөрхий тэр амьтан яаж орилолдон чарлаж зовж үхэж байхыг их л зугаатай, тааламжтай амтархан харж сонсоно 

	Тэгээд ч тэр инээсэнгүй. ...

	Дараа нь тэр зэвхий царайлж, гараа салгалуулан гүнж Эболиг тэврэхээр явж, хатуу харгислалын гал бадруулсан тачаангуйн дөлд автана.Тэгээд ч тэр инээсэнгүй.

	Гүнж Эболи ч түүнийг айж эмээсэндээ хүлээж авахаас биш хайр дурлалаас огтхон ч биш ээ.

	
ХLII

	Нэн халуун өдрүүд болж айван тайван тэнгисийн зүгээс салхины сэвжээ ч хүрч ирэхгүй Даммейн суваг дагуух модны навчис үл мэдэг хөдөлнө. Нугын дээгүүр дэвхрэг дэгдэн нисэж, сүм болон ширээт ламын мэдлийн газрын зарц нар тарианы талбайгаас патер лам болон ширээт ламын ашигт зориулсан ургацын арван гурав дахь хувийг хураана. Гал шиг халсан хөх тэнгэрээс наран, газар дэлхийд илчит халуунаа илгээж байгаль түүний туяанд янаг амрагтаа тэврүүлсэн гоо үзэсгэлэнт бүсгүй шиг үүрэглэн нойрсоно. Мөрөг загас сувгийн усанд эргэлдэн цоройн буцалж байгаа ус шиг шаагин шуугих шумуул ялааг шүүрэн; Урт далавчит хурдан нисэгч алтан хараацайнууд тэдний олзыг нь булаалдана. Гэрлийн илч цацралд өнгө булаалцалдан чичиргэнэсэн бүлээн уур газраас өөд дэгдэнэ. Дамме хотын сүмийн тахилч лам хонхны гонхноос хагархай сав шиг харжигнасан дуутай хонхыг цохиж үд болсны дохио өгч тариагаа хураан хөдөлмөрлөж байгаа тариачдад үдийн хоолны цаг болсныг зарлана. Эмэгтэйчүүд гараа амандаа бүрээ шиг дугуйлж; Ганс, Питер, Иоосоо гэж эр нөхөр, ах дүү, хөвгүүдээ нэрлэн дуудна; Сүлжмэл хашаан дээгүүр тэдний толгой дахь улаан хатгуур энд тэнд гялалзана.

	Ламме Уулиншпигель хоёр дар эхийн сүмийн хонхны дөрвөлжин гонхыг тэртээ холоос хараад Ламме:

	— Хүү минь, чиний зовлон, чиний хайр дурлал тэнд байна гэв.

	Гэвч Уулиншпигель юу ч хариулсангүй.

	— Би удахгүй сууж байсан хуучин орон байраа харна. Мөн эхнэрээ ч харж юу магад гэж Ламме яриагаа үргэлжлүүлнэ. Уулиншпигель бас л юу ч хариулсангүй.

	— Чи ургаа мод шиг хүн юм гэж Ламме хашхираад, — Чи чулуу шиг зүрхтэй юм! Ер нь чи хорвоо дээр байгаа юмыг мэдрэхгүй юм гэж үү, бага залуу насаа өнгөрөөсөн газар нутаг, ойр байгаа хөөрхий Клаас, зовлонт Сооткин, тэр зовлонт хоёрын сэтгэлд хайртай улсын сүүдэр ч сэтгэлийг чинь догдлуулан хөдөлгөхгүй байна гэж үү. Яагаад тэр вэ? Чи баярлах ч үгүй, гутрах ч үгүй гэж үү. Чиний зүрхийг хэн ингэж хатаачихаа вэ! Би хэчнээн сэтгэл түгшиж санаа зовж гэдэс минь чичирч байхыг хар, намайг хар гэв. 

	Тэгээд Ламме Уулиншпигель өөд ширтвэл царай нь зэвхий цайж толгойгоо ганзагалан уруул нь чичгэнэн уйлж байв.

	— Би таньж байна. Чи зовсон хүний хүү. Гэрт орооч, хэчнээн л удаан байвал бай гэж нүүрсчин хариулав.

	Уулиншпигель эхлээд гал тогооны өрөөнд дараа нь Клаас, Сооткин хоёрын өрөөнд орж тэнд удаан уйлжээ.

	Доошоо бууж ирэхэд нь нүүрсчин түүнд хандаж:

	— Энэ талх, бяслаг, шар айраг байна. Өлсөж байвал ид, цангаж байвал уу даа гэв.

	Уулиншпигель гараараа занган дохисон нь өлсөө ч үгүй, цангаа ч үгүй гэснийх бөлгөө. Тэгээд тэр илжгээ унасан Ламметайгаа хамт цааш явахдаа, өөрийнхөө илжгийг цулбуурдан хөтөлнө.

	Ийнхүү тэр хоёр явсаар Катлинагийнд хүрч ирээд, илжигнүүдээ уяж байшинд оров. Үдийн хоолны цаг байв. Ширээн дээр хальстай нь чанасан вандуй, цагаан буурцаг байв. Катлина түүнээс идэж суув. Неле зуухан дээрээсээ дөнгөж авсан цуутай шүүснээс Катлинагийн тавагтай хоолон дээр хийх гэж дэргэд нь зогсож байлаа.

	Уулиншпигелийг ороход Нелегийн сэтгэл ихэд хөдлөн, Катлинагийн тавагт шүүсийг савтай нь тавьчхаад, Катлина шүүсний савыг тойруулан буурцгийг халбагадан хийж, толгойгоо сэгсрэн, духаа балбан:

	— Галаа зайлуул! Толгой шатаж байна! гэж галзуу юм шиг үглэнэ.

	Цууны үнэрт Ламме өлссөнөө мэдрэв. Ламме дуугүй болов.

	Тэр хоёр ийнхүү дуу гаралгүй явсаар Дамме хүрээд Цахлайн гудамжаар явсан боловч халуунд нэг ч хүн үзэгдсэнгүй. Ноход босгон тушаагаа атиран хэлээ унжуулан эвшээж хэвтэнэ. Ламме Уулиншпигель хоёр Клаасыг шатаасан газрын эсрэг байсан хотын захиргааны байшингийн дэргэдүүр өнгөрч явахад Уулиншпигелийн уруул улам чичгэнэж нулимс нь хатав. Ийн явсаар одоо ямар нэг нүүрсчинийх болсон Клаасын хуучин байшинд хүрч ороод:

	— Намайг таньж байна уу! Би энд жаахан баймаар байна гэвэл

	Уулиншпигель маш их гунигаа нэвтлэн эелдгээр мишээсэн Нелег ширтэн зогсоно.

	Неле ганц үг хэлэлгүй хүзүүгээр нь тэврэн авав. Галзуу юм шиг нэг инээж, нэг уйлж сэтгэл нь ихэд баясан баярлаж царай нь улайн:

	— Тиль, Тиль гэж давтана.

	Аз жаргалтай Уулиншпигель түүнийгээ ширтэн харна.

	Неле гараа авч гэдийгээд Уулиншпигелийг баяр баясгалан бялхсан харцаар харснаа дахин тэвэрч хоёр гараараа хүзүүдэв. Ингэж олон дахив. Уулиншпигель ч баяр баясгаландаа гялалзаж түүнийгээ ядарч сульдан вандан дээр суутал нь салж чадахгүй тэвэрсээр байв. Сайх хүүхэн ичихгүйгээр:

	— Тиль! Тиль! Миний янаг амраг. Ингээд эргээд ирж дээ гэж давтана.

	Ламме хаалганы дэргэд зогсоно. Неле тайвширч түүнийг заагаад:

	— Энэ бүдүүнийг би хаана харлаа даа? гэж асуув.

	— Энэ бол миний найзаа, намайг дагаж эхнэрээ эрж яваа юм аа гэж Уулиншпигель хариуллаа.

	— Би чамайг мэднэ гэж Неле Ламмед хандаж:

	— Чи цахлайн гудамжинд сууж байсан. Чи эхнэрээ эрж байгаа юм биз дээ. Би түүнийг Брюгеед харсан. Тэр тэнд буян үйлдэж бурхны номлол, заавраар амьдарч байна билээ. Би түүнээс нөхрөө яагаад ингэж хатуу сэтгэлээр хаяж явсныг асуухад тэр: «Бурхны ариун авралд нүглээ наманчлан өргөсөн тангараг тийм байсан юм. Одоо би түүнд хэзээ ч буцаж очихгүй» гэж надад хариулсан гэв. Энэ мэдээг сонсоод Ламме гуниглав. Тэр буурцаг, цууг ширтэн харна. Болжмор жиргэж өндөрт дэгдэхэд байгаль дэлхийг наран эрхлүүлэн гийгүүлнэ. Катлина ваар савыг халбагаараа тэмтчин цохиж цагаан буурцаг, ногоон вандуйг шүүсний хамт түүж иднэ.

	
XLIII

	Барагцаалбал энэ үед гэгээн цагаан өдөр арван таван настай нэг охин Гейстээс Кнокке хүрэх гэж элсэн манхан овоог дамжиж явна. Босоо ороолон чөтгөр, тамын аюулд шийтгүүлэгсдийн сүнс зөвхөн шөнө л хүн дайрдгийг бүгд мэддэг болохоор түүнд хэн ч санаа зовсонгүй ажээ. Тэр охин зөвхөн дөрвөн алтан флорины дайтай дөчин найман мөнгөн сүг түрийвчиндээ хийж явсан нь түүний эх болох Гейстэд суудаг Гория Питерсон, Кноккед суудаг авга ах Ян Рапенд нь нэг юм худалдаж авсандаа өртэй байсныгаа хүргүүлсэн ажээ. Ингээд Беткин гэдэг тэр охин хамгийн сайхан дээлээ өмсөөд хөгжилтэйеэ гарч явав.

	Үдшидээ охин эргэж ирсэнгүйд эхийн нь сэтгэл зовсон боловч авга ахындаа хоноо биз гэж бодон тайвширчээ.

	Дараа өдөр нь тэнгисээс агнасан загастайгаа эргэж явсан загасчид нөгөө загасаа Гейстийн зах зээл дээр бөөнөөр нь худалдах гэж эрэг дээр гаргаад хөсөг тэргэнд ачицгаажээ. Тийнхүү жижиг дунгаар бүрхэгдсэн замаар өгсөн явахдаа тэд эрэг дагуух элсэн дээр цамц ч үгүй болтлоо дээрэмдүүлсэн бяцхан охины нүцгэн хүүр цусанд хутгалдан хэвтэж байхыг харжээ. Ойртож очмогц тэд хазуулчихсан хүзүүнд нь урт гэгчийн хурц шүдний ор байхыг харцгаажээ. Тэр охин өөдөө харж хэвтээд нүд нь тэнгэр өөд бүлтийн харсан байдалтай, амаа ангайсан нь үхэхийн өмнө хашхирч бархирсан янзтай байжээ.

	Тэд охины цогцсыг нөмрөгөөр хучаад Гейст дэх хүй нэгдлийн байшинд хүргэж иржээ. Тэнд ахлагчид, туслах эмч цугларч тэр бол жирийн нэгэн чоно биш чухамдаа weer-wolf’ чонын дүрсийг олж авсан хорт муухай босоо ороолонгийн шүд юм гэж зарлаад Фландр нутгийг энэ муухай гай гамшгаас ариутгаасай гэж залбирцгаах хэрэгтэй болж гэлцэнэ.

	Гүн ноёнтны мэдлийн газар нутаг ялангуяа Дамме, Гейст Кноккед шашны онц тусгай хурал мөргөл үйлдэхээр тогтоожээ.

	Ард олон гаслан шагширч сүмд пиг дүүрчээ.

	Нөгөө охины цогцсыг Гейстийн сүмд ил тавьсанд тэрхүү хөөрхий охины цусанд хутгалдан сэглүүлсэн хүзүүг нь хараад эр эмгүй, цурхиран уйлна. Эх нь тэр сүмд:

	— Тэр муу шулам, босоо ороолон өөд биеэр давшлан очиж шүдээрээ мэрнэ гэж бархирна.

	Тэнд байсан эмэгтэйчүүд ухилан уйлалдан тэгэх нь зөв зүйтэй гэцгээх боловч зарим нь:

	— Чи буцаж ирэхгүй гэлцэнэ.

	Ингээд тэр эмэгтэй, эр нөхөр, хоёр ах дүүгээ дагуулан явжээ. Тэд цөм сайн зэвсэглэцгээн чоныг далайн эрэг элсэн манхан, хөндийд эрээд олсонгүй.

	Нөхөр нь эхнэрээ хүйтэн шөнө даарч салхи цохиулсан болохоор гэртээ буцааж авчран асрамжлахын хамт тэд ойрын үед болох загас агнуурт бэлтгэн тороо сэлбэн засаж байв.

	Дамме хотын комендант тэр чоно дүрстэй босоо ороолон бол цусаар л амьдардаг боловч үхэгсдийн хүүрийг тонож дээрэмддэггүй араатан гэж бодоод, тэр нь өөрийн мөрөөр тэр бузар муухай олзыг ашиглах гэж элсэн манхан дээгүүр хэсэж явдаг муусайн золбин тэнүүлчин байхаа гэж зарлажээ. Тийм учраас хонхны дуугаар бүх ард олноо урин дуудаж хүн бүр буу зэвсэг, бороохой, шийдэм бэлтгэн зэхэж аваад бүх гуйлгачин тэнүүлчдийг мөрдөн барьж тэдний халаасанд нь алагдагчдын алтан дукат буюу хувцаснаас нь юм байж магадгүй гэж нэгжихийг тушаажээ. Дараа нь эрүүл биетэй гуйлгачин, тэнүүлчийг хааны ачааны хөлөг онгоцонд явуулж, хөгшин буюу өвчтэйг нь чөлөөлөхөөр тушаажээ.

	Гэтэл эрж олох гэсэн нь ердөө ч бүтсэнгүй.

	Уулиншпигель комендантад очиж:

	— Би, тэр босоо ороолонг олж алъя гэжээ.

	— Чамд тийм лавтай итгэл яагаад төрөв? гэж тэр асуув.

	— Клаасын чандруу зүрхийг минь дэлдэж байна гэж Уулиншпигель хариулаад, — Хүй нэгдлийн төмрийн дархны газар ажиллахыг минь зөвшөөрнө үү гэжээ.

	Тэгээ гэж комендант хэлэв.

	Уулиншпигель бодол санаагаа Даммегийн хэнд ч хэлсэнгүй. Тэр төмрийн дархны газар очиж араатныг авлах том гэгчийн хавх нууцхан давтан хийжээ.

	Маргааш нь бямба гарагт шулам, босоо ороолон, чөтгөрийн дуртай сайн өдөр нь болохоор Уулиншпигель Даммегээс гарч явав. Тэр комендантаас Гейстийн ламд бичсэн захиаг авч нөмрөг дороо нөгөө хавхаа нууж явав.

	Бас өөрөө буудагч сайн буу, хурц хутга авчээ. Даммед тэр:

	— Цахлай буудаж, комендант ноёны ахайтанд өд, ноолуураар нь жинтүү хийе гэжээ.

	Гейст орж явах замдаа, тэнгис ихэд долгиолон, газрын аянга шиг балбаж, шуугин байсан далайн эрэгт гарахад Англиас ирсэн салхи, эрэгт аргамжаатай байсан хөлөг онгоцнуудын хэрэгсэлд тулж шуугина. Нэг загасчин түүнд:

	— Бидний үхэл бол энэ муухай салхи юм. Тэнгис, шөнө дөл болтол номхон дөлгөөн байснаа, үүр цайхын үеэр гэнэт догшрон шуурлаа. Загас агнахаар гарч болохгүй нь ээ гэж хэлэв.

	Хэрвээ шөнө тусламж хэрэгтэй болчихвол ашгүй туслах хүн лавтай байх нь ээ гэж бодсон Уулиншпигель дотроо баяртай, сэтгэл хангалуун байжээ.

	Гейстэд очиж нөгөө ламд захидлаа өгөхөд лам:

	— Чи сайн эр байна гэвч бямба гарагийн шөнө элсэнд хэн ч гарсан хэзээд хүүрийг нь олдог юм. Даланг засаж байгаа ажилчин зэрэг улс хэд хэдүүлээ хамт явдаг. Харанхуй байна. weer-wolf буландаан ульж байхыг сонсож байна уу. Ер нь үүний өмнөх бүтэн шөнө булшны газар аймаар муухай ульсан шигээ өнөө шөнө тэгж ульдаг юм биш байгаа даа? Хүү минь бурхан тэнгэр өршөөг чамайг, чи явахгүй нь дээр байхаа гэж хэлэв.

	Тэгээд тэр лам загалмайлан залбирав.

	— Үнс миний зүрхийг дэлдэж байна гэж Уулиншпигель хариулав.

	— За, яая гэх вэ, хэрэв чи эрэлхэг зоригтой байгаа юм бол би чамд тусалъя.

	— Эцэг, ламтан та хэрвээ Торияд руу очиж алагдсан тэр охины эх түүний хоёр ах дүүд чоно энд холгүй ойрхон байна намайг гэтэж алах гэж байгааг мэдэгдвэл надад ч, орчин тойрон нутгийнханд ч сайн үйл үйлдэх санжээ гэж Уулиншпигель хэлэв.

	Ламтан түүнд:

	— Хэрэв чи чухам ямар зам дээр отохоо мэдэхгүй байгаа бол булшны газар луу чиглэсэн зам дээр зогсоо, тэр амьтан хоёр хашаан дундуур өнгөрдөг юм.Түүгээр хоёр хүн зөрж өнгөрч чаддаггүй юм гэж хариулав.

	— Тэнд чинь би тосон хүлээж байя. Харин та эрх чөлөө олгох хэргийн аугаа сэтгэлтэй, хүчин зүтгэгч эцэг ламтан та, тэр хүүхний эх, эр нөхөр, ах дүүд нь үдшийн хонхны дуунаас өмнө бүрэн зэвсэглэж сүмд очоод байхыг тушааж хайрлагтун гэжээ. Хэрэв би цахлай шиг дуугарвал босоо ороолонг харж гэж мэдээд түргэн жагсаалын дохио болгож надад туслахаар ирцгээг. Харин өөр бус зоригтой улс бий юу? гэж Уулиншпигель хэлэв.

	— Байхгүй хүү минь, олдохгүй гэж лам хэлэв. Загасчид босоо ороолон шулмаас, тахал үхэл хоёроос ч илүү айдаг. Ер нь боль доо тийшээ битгий яв! гэв.

	Уулиншпигель түүнд:

	— Үнс чандруу зүрхийг минь дэлдэж байна гэж хариулав.

	— Би чиний хэлснээр цөмийг хийе. Тэнгэр бурхан чамайг өршөөг, юм ууж идэх үү? гэж лам хэлэв.

	— Ууна ч, иднэ ч гэж Уулиншпигель хариулав.

	Ламтан түүнд талх, шар айраг, бяслаг өгөв. Уулиншпигель идэж уугаад гарч явав.

	Замаар явж байгаад өөдөө хартал нь тунгалаг сарны гэрэлд цэлмэг тэнгэр огторгуй дахь бурхны дэргэд эцэг Клаас нь гялгар туяан дунд сууж байхыг харав. Тэр тэнгис болон үүлсийг ширтэн Английн зүгээс салхилсан салхины улин шуугихыг сонсоод:

	— Ээ, эрчилсэн хурдаар нүүж байгаа бөөн хар үүлс, алуурчны хөлөөс өшөө хонзон шиг дүүжилцгээ. Догшрон шуугьж байгаа тэнгис чи, тамын ёроолын ам шиг аймшигтай барайх тэнгэр чи, хар бараан усан дээгүүр хөөсөрсөн давлагаа гулсуулж бие биеэ ууртайгаар мөргөн түрэгч долгионуудаа, урсгалаар урсаж яваа тоо томшгүй галт араатан амьтан, үхэр, хонь, адуу могойнууд галт бороо та нар чи, тас хар тэнгис, гаслан эмгэнэлээр барайсан тэнгэр чи, та, бүхэн бүгдээрээ хүрэлцэн ирж залуу охидын хорт алуурчин босоо ороолонг ялж дийлэхэд минь тусалцгаа. Элсэн манхан, хөлөг онгоцны хэрэгсэлд гунигтайяа шуугьдаг салхи чи мөн өшөөг минь аваач, миний санаа бодолд туслаач гэж урин дуудаж, бурхан тэнгэрт залбирсан, хэлмэгдэгчдийн дуу хоолой чи надад тусалцгаа гэв.

	Ингээд тэр, хэт хөлчүүрч толгой нь мансууран гэдэс нь байцаа идсэндээ хүндэрсэн юм шиг найган хөндий рүү буув.

	Тэр дуу аялж зогьсуулан, эвшээж, шүлсээ нулиман, заримдаа зогьсон огьж, бөөлжиж байгаа дүр үзүүлж байсан ч үнэндээ орчин тойрноо мөчийн төдий ч алдалгүй ширтэн харж явна. Ингэсээр тэр гэнэт яах аргагүй муухай улих чимээ сонсоод зогсож ухаан алдталаа согтсон хүний дүр үзүүлж огиулан бөөлжиж эхлэв.

	Сарны саруул гэрэлд булшны газар луу чиглэн яваа чонын урт дүрсийг тодхон харав.

	Тэр дахин найгаж, ургамал дундуурх зөрөг замаар явж байгаад бүдэрсэн мэт болж босоо ороолонг угтуулан хавхаа тавьжээ. Тэгээд буугаа сумлаж, цаашлан арваад алхам согтуу хүн шиг найгасаар зогьсуулан хахан цацан явсан боловч үнэндээ санаа сэтгэл нь саруул нүд чих нь сонор сэрэмжтэй байжээ.

	Тэр, огторгуйд нэн хурдлан нүүж яваа бөөн хар үүл, өөрт нь ойртож айсуй яваа тагжгар пагдгархаг навтгар юмнаас өөр юу ч үзсэнгүй, салхины шуугиан, нүргэлэх тэнгис, пиг дүүрэн дун хорхой зөрөг замаар жигд алхлах нүсэр алхаанаас өөр юу ч сонсохгүй байлаа. Тэр суух гэж байгаа юм шиг болж, согтуу хүн шиг тэсхийтэл унаад, зам дээр огиулан бөөлжив.

	Ингэтэл хоёр алхам зайтай газар төмөр харжигнан хавх тасхийн хүн бархирах дуулдав.

	«Босоо ороолон урд хоёр савраараа хавханд оржээ, одоо тэр өндийн босож хавхаа мултлан зугтахыг оролдовч миний гараас мултарч чадахгүй» гэж дотроо бодно.

	Өөрөө буудагчаараа буудаж хөлийг нь онов.

	— Энэ шархаджээ гэж хэлээд Уулиншпигель цахлай шиг бархирав. Тэр даруй хонхны гонхноос түргэн жагсаалын дохио чимээ гарч бяцхан хүүгийн царгиа дуу.

	— Унтаж байгаа хүмүүсээ босоцгоо, босоо ороолон баригдав гэж тэр газар даяар цуурайттал хашхирчээ.

	— Бурхан өршөө! гэж Уулиншпигель хэлэв.

	Алагдсан Беткиний эх Тория, түүний нөхөр Лансам, ах дүү Иост Михиель нар дэнлүү барьцгаан хамгийн түрүүн гүйж ирцгээв.

	— Баригдаа юу? гэж тэд асууна.

	— Тээр зам дээр байна гэж Уулиншпигель хэлэв.

	— Бурхан өршөө гэж тэд бүгдээрээ дуу алдан загалмайлав.

	— Тэнд хонх хэн цохиж байгаа юм бэ? гэж Уулиншпигель асуув.

	— Энэ бол миний том хүү гэж Лансам хариулаад, бага нь хотоор гүйж айлуудын хаалга цохиж босоо ороолонг барилаа гэж зарлаж яваа. Чамд их баярлалаа! гэв.

	— Үнс чандруу миний зүрхэнд цохилж байна гэж Уулиншпигель хариулав.

	Тэгтэл босоо ороолон

	— Уулиншпигель, намайг өрөвдөн хайрлаач гэж хүний хэлээр үг хэлэв.

	— Чоно үг хэлэв гэж бүгдээрээ гайхацгааж загалмайлан залбирцгаав.

	— Энэ чөтгөр чинь Уулиншпигелийн нэрийг бүр мэддэг юм байна.

	— Өрөвдөж хайрлаач, намайг өршөөгөөч. Хонх чимээгүй болог. Энэ бол нас барагчдын сүнсийг тонилгох гэж дуугарч байгаа юм. Би чоно биш ээ. Миний гарыг хавх тас хавчжээ. Би хөгшин хүн, цус урсаж байна. Өрөвдөөч. Бүх хотыг сэрээж байгаа энэ юун хүүхдийн хангинасан дуу вэ? Өрөвдөөч!

	— Би чиний дууг таньж байна! гэж Уулиншпигель хэлээд Чи бол Клаасын алуурчин, бяцхан охиныг мэрсэн, цус сорогч босоо ороолон загасчин байна. Нутгийн эрэгтэй эмэгтэйчүүд битгий ай.

	Энэ бол загасчны ахлагч, үүний буруугаар Сооткин зовлонд учирч нас барсан.

	Тэгээд тэр нэг гараараа түүнийг заамдаж аваад, нөгөө гараараа хутгаа гаргав. Гэвч алагдсан Беткиний эх Тория түүнийг хориглов.

	— Үүнийг амьдаар нь барих хэрэгтэй гэж тэр бархиран, буурал үснээс нь туг тугаар зулгаан, нүүрийг нь хумсаараа самардана. Ингээд тэр эмэгтэй зовлон хилэнцдээ автагдан цурхиран уйлна.

	Тэгээд гар нь хавханд хавчуулсан босоо ороолон, өвдсөндөө тэсэж ядан газарт тарчлан хэвтэж:

	— Өрөвдөөч! Өрөвдөөч. Энэ авгайг зайлуулаач! Хоёр алтан зоос өгье! Хонхыг хэмхлээч! Байж болшгүй муухай бархирч байгаа хүүхдүүд хаана байна? гэж хашхирна.

	— Үүнийг амьдаар нь барьцгаа, бүхнийг хариуцаг... Харин хонхоо! Энэ бол чиний хувьд алуурчин минь оршуулгын дуу юм. Удаан гал дээр шарна! Улайсгасан бахиар! Бүхний төлөө хариуцаг! гэж Тория хашхирна.

	Чингээд сайх авгай зам дээр хэвтээ, боовны урт бариултай хэвийг газраас авлаа. Түүнийг галын гэрэлд хараад Брабантын маягаар гүнзгий ховилтой хэрчсэн хавтан дотор нь байгааг харж, бас урт гэгчийн хурц шүд хийчихсэн нь тэр боовны хэв нийтдээ амьтны төмөр ам шиг байв. Түүнийг ангайлгахад анч нохойн ам ангайхтай адил байв.

	Тория тэр боовны хэвийг барин нэг нээж, нэг хааж, галзуу өвчин туссан юм шиг төмрийг харжигнуулна. Тэр шүдээ хавирч, үхэж байгаа юм шиг хоржигнож өшөө хонзонгоо авч чадаагүй, тэсэшгүй зовлонгоос ёолж ёхлон загасчны гар, хөл бүх биеийг нь боовны хэвээр хазуулж, ялангуяа хоолойд нь хүргэхийг хичээнэ. Ингэж хазуулах бүрдээ:

	— Чи энэ шүдээрээ миний Беткинийг ингэж хазаж байсан уу? Түүний хариу нь энээ! Аа цус чинь урсаж байна уу, алуурчин! Бурхан тэнгэр шударгуу юм. Оршуулгын хонх! гэнээ тэр бол Беткин өшөөгөө авхуулахаар намайг дуудаж байна. Шүдний хазахыг чи мэдэрч байна уу? Энэ бол бурхны илгээсэн ам гэж үглэнэ.

	Тэгээд сайх авгай түүнийг хайр найргүй хазуулж амжихгүй бол төмрөөр нь цохино. Өшөө хонзон авах сан гэсэн сэтгэл нь нэн их бадарч, түүнийг арай л алчихсангүй.

	— Өрөвдөн хайрлаач! гэж загасчин бархирна. Уулиншпигель ээ хутгаараа дүрчхээч би хурдан үхье! Энэ авгайг зайлуул! Оршуулгын хонхыг хэмхэл, энэ бархирч байгаа хүүхдийг ал гэнэ.

	Харин өрөвч нэг өвгөн боовны хэвийг хурааж автал Тория хазуулсаар л байв.

	Тэгэхээр Тория үсийг нь зулгааж нүүр өөд нулимж:

	— Чамайг зөөлөн галаар, улайсгасан бахиар хайрч байж өшөөгөө авна. Би нүдийг чинь хумсаараа цоо хатгана гэв.

	Энэ хооронд улсууд босоо ороолон чөтгөр шуламс биш, хүн гэж сонсоод Гейстийн бүх загасчин, эр эмгүй ирцгээжээ. Зарим нь дэнлүү, бамбар барьцгаажээ. Тэд бүгдээрээ:

	— Адгийн муу алуурч. Чи золгүй хэлмэгдэгсдээсээ дээрэмдсэн алтаа хаана нуусан бэ? Цөмийг нь буцааж өг гэцгээнэ.

	— Надад юу ч байхгүй. Өршөөж хайрлаач! гэж загасчин хариулав.

	Авгайчууд түүн рүү чулуу нүүлгэж элс цацна.

	— Үйлийн чинь үр, үйлийн чинь үр энэ! гэж Тория хашхирна.

	— Өршөөгөөч дээ, та минь! Миний цус гоожиж гүйцлээ! Өрөвдөн хайрлаач! гэж гуйна.

	— Чиний цусаа! гэж Тория бархираад,

	— Үйлийнхээ үрийг эдлэхэд чинь хүрэлцэнэ. Шарханд нь давирхай түрх. Зөөлөн галаар шарна даа. Энэ бол чиний - Үйлийн чинь үр; энэний гарыг бахиар тас хавч. Үйлийнхээ үрийг эдэлнэ дээ.

	Тэгээд сайх авгай түүн рүү давшилж нүдсэнээ ухаан алдан, үхсэн юм шиг хөсөр унахад сэхтэл нь тэр хэвээр байлгав.

	Харин Уулиншпигель тэр зуур загасчны гарыг хавхнаас гаргахад баруун гарын нь гурван хуруу алга байхыг харжээ.

	Тэр түүнийг чанга хүлж загасны сагсанд хийхийг тушаажээ. Эр, эм хүмүүс хүүхэд шуухадгүй тэд Дамме орж хэргийг нь шүүж ял оноохоор сагсаа ээлжлэн авч явлаа. Тэд бас дэнлүү бамбар авч явцгаана.

	— Хонхыг хэмхэл! Бархирч байгаа хүүхдийг алцгаа! гэж загасчин зогсоо зайгүй давтана. Тэгтэл Тория:

	— Үхлийнхээ үрийг эдлэг. Зөөлөн гал дээр шарж улайсгасан бахиар хайр энэ бол үйлийн чинь үр гэв.

	Тэгээд цөм дуугүй болцгоов. Уулиншпигель Ториягийн тасалдангуй амьсгаа эрсийн элсэн дээрх хүнд алхаа, долгиолон шуугих тэнгисийн нүргэлэх чимээг л сонсоно.

	Огторгуйд хурдлан нүүж байгаа үүл, цагаан хөөс мөргөлдөн байгаа тэнгис, өөрөөс нь нүдээ салгалгүй уур хилэнтэй харцаар харж байгаа, дэнлүү бамбарын гэрлийн туяа туссан загасчны зэвхий царайг гунигтайяа харж явав.

	Үнс чандруу түүний зүрхийг дэлдэнэ.

	Ийнхүү тэд Дамме хүртэл дөрвөн цаг явж ирсэнд, юу болсныг бүр мэдчихсэн бөөн олон хүн тосож угтав. Цөмөөрөө загасчныг харах гэж хойноос нь даган хошуурч бүжиглэн: «Босоо ороолонг барьжээ. Алуурчныг барьжээ. Уулиншпигелийн яруу алдар мандаг! Манай дүү Уулиншпигель мандтугай! «Lange leven onsen broeder UIenspiegel!» хэмээн хашхиралдан явна.

	Энэ бол, чухам ард түмний бослого мэт байв.

	Тэгээд тэднийг комендантын байшингийн дэргэдүүр өнгөрөхөд шуугиан чимээгээр тэр гарч ирээд:

	— Чи ялагч! Уулиншпигелийн яруу алдар мандтугай! гэв. 

	— Клаасын чандруу зүрхийг минь дэлдэнэ гэж Уулиншпигель хариулав.

	— Чи алуурчны хөрөнгөний талыг авна гэж комендант хэлэв.

	— Хэлмэгдэгсдэд тарааж өгөө гэж Уулиншпигель хариулав.

	Неле Ламме хоёр хүрч ирэв. Неле баярласандаа инээх уйлах хослон хонгор Уулиншпигелиэ үнсэнэ. Ламме түүнийгээ эргэн тойрч, гэдсийг нь товшлон, биеэ дааж ядан бүжиглэж:

	— Зүрхтэй, хатуужилтай, үнэнч, шударга хэн бэ гэвэл энэ л хүн; тэр бол миний хайртай сайхан найз нөхрөө. Танайд тийм хүн байхгүй, та нар тэгш тал газрын улсаа гэнэ.

	Гэвч загасчид хөхрөлдөн тэднийг даажигнана.

	
ХLIV

	Маргааш нь borgstorm гэсэн нэртэй хонх «үнэн шүүхийн далдуу модон» дор шүүхийн хуралд дуудаж Фирсхаред шүүгч, ахлагч, шүүхийн бичээч нарыг уриалан дуудлаа. Эргэн тойронд ард олон хүрээлжээ. Байцаалтад загасчин үйлдсэнээ ер хүлээхгүй, баруун гарын тас цавчигдсан гурван хуруу дутуу байгааг харуулахад ч хэргээ хүлээхгүй байжээ. Тэр зөвхөн:

	— Би ядуу муу хөгшин... өрөвдөж хайрлаач! гэж давтана.

	Гэвч ард олон:

	— Чи хөгшин чоно, хүүхдийн алуурчин! Ноён шүүгчид ээ өрөвдөж хайрлах хэрэггүй гэж хашхиралдан орилолдоно. Эмэгтэйчүүд:

	— Чи усан цэхэр нүдээрээ биднийг юу гэж ширтээд байгаа юм бэ? Чи шуламс биш хүн болохоор бид чамаас айхгүй. Шувууны үүрэнд буй ангаахай барьж иддэг муураас ч аймхай, хэрцгий муухай амьтан чи; шударга амьдрах гэсэн хөөрхий охидыг чи алж байсаан! гэж хашхиралдана.

	— Зөөлөн гал дээр, улайлгасан бахиар хайрах үүний үйлийнхээ үрийг эдлэх төлөөс тэрээ! гэж Тория хашхирав.

	Ингээд харуул хамгаалалт байгааг харгалзалгүй, эх загасчин өөд чулуу нүүлгэ гэж хүүхдээ өөгшүүлэхэд тэд нь дуртайяа чулуу шидлэн өөрсдийг нь нүд цавчилгүй харахад исгэрэлдэн: Bloed - zuyger, цус сорогч! Sladood , үүнийг ал! гэж хашхиралдана.

	Тория ч тасралтгүй:

	— Зөөлөн гал дээр! Улайсгасан бахиар хайрах. Үүний үйлийн үрийн үр төлөөс гэж давтана.

	Ард олон ч дургүйцэн эгдүүцнэ.

	— Нарны тунгалаг туяатай боловч дагжин чичирч, буурал үс, Торияд маажуулсан нүүрээ дулаан илчинд бүлээцүүлэхийг хичээж байгааг нь харцгаа гэж эмэгтэйчүүд ярьцгаана.

	— Тэр өвдсөндөө дагжина.

	— Энэ чинь эрлэгийн шүүхээ!

	— Энэ яасан их хөөрхийлөлтэй харагдана вэ?

	— Энэ муу санаатын гарыг харцгаагаач. Урдаа хүлээстэй, хавханд олсон шархнаас нь цус садарч байна аа.

	— Нүглээ эдлэг. Нүглээ эдлэг! гэж Тория хашхиран.

	Нөгөөдөх нь:

	— Би ядуу хүн, намайг суллаач ээ гэж гоншин гиншгэнэнэ.

	Энэ үгийг сонсоод цөм, тэр ч атугай шүүгчид шоолон хөхрөлдөж инээлдэнэ. Тэдний сэтгэлийг уяруулах гэж тэр хуурамчаар уйлж нулимс асгаруулна. Эмэгтэйчүүд ч хөхрөлдөнө.

	Эрүү шүүлт тулгах үндэс ил байсан учир түүнийг эрүүл шүүлтэд оруулж аллагыг чухам яаж хийж байсан, чухам хаанаас ирсэн, тонож дээрэмдсэн олз нь хаана байгаа. Алтаа хаана нуусныг илчлэн хэлтэл нь эрүүдэхээр тогтоожээ.

	Эрүү шүүлтийн газар түүнд нойтон ширээр хийсэн бариа оймс углаад шүүгч, шуламс түүнд энэ хорт муухай санаа үзэшгүй муухай гэмт хэрэг үйлдэх санааг яаж түүнд оруулсан бэ гэж асуув. Тэр хариулахдаа:

	— Би өөрөө биеэрээ шулам чөтгөр, миний төрөлхийн уг язгуур тийм юм. Хүүхэд ахуйдаа би тахир татуу, биеийн дасгал хийж чадахгүй байв. Намайг тэнэг маанаг гэж хүн бүр зоддог байсаан. Хөвгүүд охид ч намайг огтхон ч өрөвддөггүй өсөж насанд хүрэхэд нэг ч эмэгтэй, мөнгө өгсөн ч хавьтуулдаггүй байв. Ингээд эмэгтэй хүнийг төрүүлсэн юм бүхэн надад хүйтэн цэвдэг, жигшил төрүүлдэг. Тиймээс ч Клааст бүгдээрээ хайртай сайн болохоор нь би түүнийг ховлосон юм. Харин би мөнгөнд л дуртай байсаан; тэр бол миний гэгээн саруул хань найзаа; Клаасын үхэл надад баяр баясгалан, ашиг олз авчирсан. Тэгээд би улам цаашлан чоно шиг амьдрахыг улам их хүсэж, зууж хазах мөрөөдөлтэй болсоон. Брабантад байхдаа би тэндхийн боовны хэвийг хараад түүнээс чинь сайн гэгчийн том төмөр ам болох нь ээ гэж бодов. Өвгөнийг эрүүдэн зэвүүцэн, баярлацгааж байгаа хэрцгий харгис барсуудаа, би та нарыг багалзуурдаж болохгүй байна даа! Би охин юм уу цэргийг хазахаасаа та нарыг улам илүү дуртай хазах санжээ. Учир юу гэвэл тэр бяцхан охин наранд элсэн дээр гартаа мөнгөнийхөө түрийвчийг бариад унтаж байхад нь хэчнээн их өрөвдөж хайрлах сэтгэл төрсөн гээч. Гэтэл би нэгэнт биеэ эзэгнэх чадалгүй болохоор тэрийг хазсаан...

	Хаана суудгийг нь шүүгч асуухад загасчин хариулсан нь:

	— Рамскапелд. Тэндээс би Бланкенберг, Гейст мөн Кноккд ч хүрдэг байлаа. Ням гараг болон баярын өдрүүдэд тэр боовны хэвд Брабант маягийн нарийн боов хайрч худалддаг. Цэвэр, тослог боов шүү. Тэр харь орны шинэ боовыг улс их сониучлан авч гүйлгээ сайтай байдаг. Хэрэв та нар намайг яагаад хэн ч таньдаггүйг мэдье гэвэл өдөртөө би нүүрээ хараар, үсээ улаан шараар буддаг байсаан. Надаас өчгийг минь авах гэж хэрзгэр хуруугаараа чичилж байгаа чонын энэ арьсыг бол би та нарыг зэвүүцэн жигшиж байгаа болохоор, хаанаас авснаа хэлнэ. Энэ бол Равесхоольск, Мальдегемоскийн ой модонд алсан хоёр чонын арьс. Би хоёр арьсыг нийлүүлж оёсонд миний биеийг бүрхдэг байсан юм. Би түүнийг Гейстийн элсэн манханд, хайрцагт нуудаг байсаан. Миний дээрэмдсэн хувцас ч тэнд бий. Тэгсхийж байгаад сайн үнэ хүргэх гэсэн юм гэв.

	— Үүнийг галд ойртуул гэж шүүгч хэлэв.

	Албаны зандалч, тушаалыг гүйцэтгэв.

	— Мөнгө чинь хаана байгаа вэ! гэж шүүгч асуув.

	— Түүнийг хаантан мэдэхгүй гэж загасчин хариулав.

	— Лаагаар төөнө гэж шүүгч хэлээд, галд ойртуул, за болоо гэв. Зандалч тушаал ёсоор болгосонд загасчин:

	— Би юу ч хэлэхгүй. Би тэртэй тэргүй хэт их юм хэлсэн: Та нар намайг шатаана шүү дээ. Би илэвч биш ээ. Намайг яалаа гэж галд ойртуулаад байгаа юм бэ? Хөл минь түлэгдэж цус садарч байна. Би юу ч хэлэхгүй, яах гэж бүр ойртуулав аа? Цус урслаа гэж би танд хэлж байна. Савхин гутал улайдсан төмөр юм. Миний алт! Тийм ээ, энэ хорвоод тэр ганцхан миний хань нөхөр... Галаас холдуулаач ээ... тэр Рамскапад миний зооринд байгаа хайрцагт бий... Тэрийг надад үлдээ. Ноёд шүүгчид ээ намайг өрөвдөж өршөөгөөч дээ, муухай зандалч чи лаагаа зайлуул. Энэ чинь улам их түлж байна! Алт маань давхар ёроолтой хайрцагт, хөдөлгөхөд хангинаж чимээ гаргахгүйн тулд эсгийд ороож хийсэн байгаа. За одоо би бүгдийг хэллээ. Намайг холдуулаач!

	Түүнийг галаас нь холдуулахад хорсолтойхон инээв. Шүүгч түүнээс юунд инээснийг асуувал:

	— Галаас холдуулсанд, уужирлаа гэж тэр хэлэхэд, шүүгч:

	— Боовны тэр шүдтэй хэвээ үзүүл гэж хүн хэн ч гуйгаагүй юу гэж асуув.

	— Бусдынх бас л үүн шиг юм, гагцхүү минийхэд би төмөр шүд, эргүүлэн суулгасан юм. Тариачин эрс миний боовыг бусдынхаас илүү сайнд үздэг байв. Тэд waefels met brabandsche knoopen — бранбантын товчтойхон вафли (боов) гэцгээдэг байв. Учир нь шүд хийгээгүй байхад нүхний оронд товч шиг бяцхан товх хэвлэгддэг байсан юм ажээ гэж загасчин хариулав.

	— Хөөрхий тэр хэлмэгдэгсдээ чи хэдийд дайрдаг байв? гэж шүүгч асуувал

	— Өдөр, шөнө үгүй, өдрийн цагт би элсэн манхан дунд их замаар зэвсэгтэйгээ тэнүүчлэн явж ялангуяа Брюггед их зээл гардаг бямба гарагт юм үзэж харж явдаг байв. Хэрэв миний дэргэдүүр баргар царайтай тариачин өнгөрвөл би түүнд гар хүрдэггүй байсан. Тэр гунигтайхан яваа болохоор түрийвч нь хоосон гэдгийг мэддэг байв. Хэрэв тэр хөгжилтэй явж өнгөрвөл би хойноос мөрдөж яваад гэнэт холдон дайрч ар шилнээс нь хазаад түрийвчийг нь авдаг байв. Ингэж би зөвхөн элсэн манханд ч биш тэгш талын зөрөг зам дээр ч ингэдэг л байв.

	Чингэхэд шүүгч нь:

	— Нүглээ наманчилж бурхан тэнгэрт мөргө гэв.

	— Гэтэл загасчин бурхны эсрэг үг ярьж:

	— Бурхан л намайг байдгаараа л бай гэсэн юм. Би юм бүгдийг дур зоргоороо хийгээгүй, байгалийн эрхшээл намайг тэгүүлж байсаан. Та нар хортон барс, намайг шударга биш шийтгэж байна даа. Намайг шударга биш шийтгэж байна. Намайг битгий шатаагаач дээ. Өөрийн дур зоригоор энэ бүхнийг хийгээгүй. Өрөвдөж хайрлаач. Би ядуу, өвгөн шүү дээ. Би шархны халуун болж үхлээ. Намайг битгий шатаагаач дээ

	гэв.

	Дараа нь түүний ялыг бүх ард олны өмнө сонсгохын тулд «үнэн шүүхийн далдуу модон» дор хөтөлж аваачив.

	Тэр адгийн муу санаат, алуурчин, дээрэмчин, бурханд ам гарсан хүн гэж шийтгүүлж хэлийг нь улайлгасан төмрөөр нэвт цоргиж, баруун гарыг нь цавчин авч, өөрийг нь зөөлөн гал дээр шатаана гэжээ. Тэгээд цаазыг хотын захиргааны хаалганы дэргэд гүйцэтгэх болжээ.

	Ингэхэд л Тория:

	— Ёстой үнэн түүх байна! Ингэж өшөөгөө авах ёстой гэж хашхирна.

	Ард олон ч

	— Lang leven de Heeren van de wet! — Ноён шүүгчид мандтугай! гэж бархирцгаав. Дараа нь хэрэгтнийг гянданд аваачаад мах дарс өглөө. Тэр хөгжөөнтэй болж ийм амттайхан юмыг энэ насандаа ч ууж идэж яваагүй, хаан түүний өв залгамжлагч ийм гүнцгээр зооглож байсан байх гэжээ. Тэгээд загасчин хачин ёжтой инээжээ.

	Маргааш өглөө нь дөнгөж үүр цаймагц түүнийг цаазлахаар аваачив... Түүдгийн дэргэд Уулиншпигель байхыг хараад хуруугаараа зангаж:

	— Энэ бол хөгшин миний алуурчин. Үүнийг бас л цаазаар авах ёстой. Арван жилийн өмнө эцгийг нь ховлолоо гэж энэ намайг Даммед сувагт хаясан юм. Гэтэл энэ бол цог жавхлант хаан болон католик шашинд хаасан миний үнэнч алба байсан юм гэж бархирав.

	Дар эхийн сүмийн гонхноос оршуулгын хонх жингэнэн хангинана.

	— Энэ хонхны дуу бас чамд ч зориулсан дуу. Чи ч гэсэн алуурчин чамайг дүүжилнэ! гэж Уулиншпигельд загасчин бархирна.

	— Загасчин худал хэлж байна. Адгийн муу хорт этгээд худал хэлж байна гэж ард олон хашхиралдана.

	Гэтэл Тория түүн тийш галзуу юм шиг чулуу нүүлгэж духыг нь шархдуулаад:

	— Хэрэв тэр чамайг усанд живүүлчихсэн бол чи амьд явж миний муу охиныг адгийн муухай цус сорогч шиг мэрэхгүй санжээ гэж хашхирна.

	Уулиншпигель ганц ч үг хэлсэнгүй.

	— Энэ загасчныг сувагт хаяж байхыг хүн харсан юм уу гэж Ламме асуув. Уулиншпигель дуугүй л байв. Харин ард олон:

	— Үгүй, үгүй, адгийн муу шаар! Худал хэлж байна! гэж хашхиралдана.

	— Би худал хэлээгүй намайг амийг минь өршөө гэж мөргөсөөр байтал энэ чинь сувагт хаяхад нь эрэгт уяатай байсан завинаас угзарч арай чүү амь гарсан. Тэгэхэд би нэвт норж хамаг бие дагжин чичирч харанхуй уйтгарт муу байрандаа арай гэж хүрсэн билээ. Би тэгэхэд халуурсанд намайг хэн ч асарч байгаагүй. Би арай л үхээгүй.

	— Худлаа хэлж байна. Хэн ч харсан хүн байхгүй гэж Ламме хэлэв.

	— Хэн ч түүнийг хараагүй гэж Тория хашхирна.Муу санаатыг галд хий. Энэ үхэхийнхээ өмнө бас нэг гэмгүй хүнийг хэлмэгдүүлэх гэж байна. Үйлийнхээ лайг эдлэг. Тэр худлаа хэлж байна. Хэрэв чи тэгсэн ч байсан битгий хүлээ, Уулиншпигель ээ! Энэнд гэрч байхгүй. Зөөлөн гал дээр, бахинд хавчигдахдаа бүх лайгаа эдлэг.

	— Чи үүний амийг хорлох гэсэн үү гэж Уулиншпигелиэс шүүгч асуухад

	— Клаасын алуурчин урвагчийг би усанд хаясаан. Эцгийн минь чандруу зүрхийг минь дэлдэж байна гэж хариулав.

	— Энэ хүлээлээ! Энэ бас үхнэ. Дүүжин хаана байна? Би үзье гэсэн юм. Сэлэмтэй, зандалчин хаана байна. Хонх ч чиний хойдохын төлөө хангинан дуугарч байна, өвгөний алуурч, шаарны амьтан гэж загасчин бархирав.

	Уулиншпигель

	— Би, чамайг алах гэж усанд хаясан. Үнс чандруу зүрхийг минь дэлдэж байна гэв.

	Олны дундаас эмэгтэйчүүд:

	— Чи яах гэж хүлээж байгаа юм бэ? Уулиншпигель, чамайг хэн ч хараагүй шүү. Одоо чи үхнэ дээ гэцгээнэ.

	Ингэхэд загасчин муу санаандаа баярлан үсрэн дэгдэж цус болсон дотуур хувцсаар хучаастай, хүлээс бүхий гараараа зангаж хөхрөн:

	— Энэ үхээрийн муухай амьтан газар дэлхийгээс тамын ёроолд хулгайч, тэнүүлч шиг хүзүүндээ олс чирч очно доо. Бурхан үнэнийг харж байна. Энэ үхнэ гэж хэлэв.

	— Үгүй энэ үхэхгүй. Фландрид арван жил өнгөрмөгц хүн алсан хэргийг шийтгэдэггүй. Уулиншпигель гэмт хэрэг үйлдсэн боловч хүүгийн хайр сэтгэлийн үүднээс хийсэн юм. Уулиншпигель үүндээ шийтгүүлэх ёсгүй гэж шүүгч хэлэв.

	— Хууль зүй мандтугай! Lang leve de wet! — гэж хурсан олон хашхирцгаав.

	Дар эхийн сүмээс оршуулгын хонхны дуу гарав.

	Тэгэхэд загасчин шүдээ хавирч толгойгоо ганзагалан анхныхаа нулимсыг унагав.

	Түүний гарыг цавчиж, хөлийг нь улайтгасан төмрөөр цоо цоргив. Ингээд тэр хотын захиргааны байшингийн өмнө зөөлөн гал дээр шатаагдав. Бүх амь тавихынхаа наахна тэр:

	— Хаан миний алтыг аваагүй. Би худал хэлсээн. Би муу санаат барсууд та нарт дахин эргэж ирээд та нарыг зууна гэж бархирав. Харин Тория

	— Лайгаа эдлээ биз ээ. Аллагад шамдан яарсан үүний гар хөл нь атиран таталдаж байна! Алуурчны бие цогцсоос утаа баагина. Үүний цагаан үс ноос нь түлэгдэж байна. Чононцрын цагаан үс ноос, ногоон хоншоор дээрээ түлэгдэж байна. Хар лайгаа эдэлж байна гэж хашхирна.

	Ийнхүү загасчин чоно шиг ульж байгаад үхэв.

	Дар эхийн сүмийн хонх нас барагчийн хойноос жингэнэн дуугарна.

	Ламме Уулиншпигель хоёр илжигнүүдээ унан дахин замдаа гарлаа. 

	— Галаа зайлуул! Толгой шатаж байна! Гансик хайрт минь наддаа буцаж ир амраг минь гэж зогсоо зайгүй давтан байдаг Катлинагийнхаа дэргэд зовлонт Неле хоцров.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Нүглээ наманчилъя!




	[←2]
	 Миний нүгэл, наманчилъя




	[←3]
	 Фуггерых — V карл, II Филиппийг дэмжигч банкны эзнийхэн




	[←4]
	 Lа Lаrde «морины хуяг», «мөн «хэрчим өөх» гэсэн үгийн хоёрдмол утгыг хэрэглэжээ




	[←5]
	 Lа salade «дуулга» мөн «салаат» гэсэн хоёрдмол утгатай ажээ.




	[←6]
	 Нассауе гэдэг удамт айлын гаралтай Ораны хунтайж Вильгельмд битүү хэлж байгаа ажээ.




	[←7]
	 Авсны хавтан дээр сийлсэн хоёр мөр испани шүлэг: «Энд үнэнийг хэлбэл-өвчингүй Эгэл нэгэн хүн нойрсоно»




	[←8]
	 Стерке пир фламандаар Хүчит Петр гэсэн ажээ.




	[←9]
	 Дамме хот дахь Уулиншпигелийн булш гэгддэг (ном уншиж байгаа нүдэндээ шилтэй хүний баримлын дэргэд ууль шувуу байдаг) булшин дээр XVI зуунд нидерландын эртний яруу найрагч Яков ван Маарландыг үзүүлсэн байдаг.




	[←10]
	 Наварр хаан — францын ирээдүйн хаан IV Генрих




	[←11]
	 Хунтайж Конде бол гугенотуудын жанжин




	[←12]
	 Ойн ах дүү нар «гёзууд—ойд хоргодон нуугдаж байсан партизанууд




	[←13]
	 Серафим гэж Христосын шашны зургаан жигүүрт хамгийн дээд хэргэмийн онгон сахиус

